ಕೃಷಿ
ಕೃಷಿ ಎಂದರೆ ಆಹಾರ ಹಾಗೂ ವಾಣಿಜ್ಯ ಬೆಳೆ ಬೆಳೆಯುವುದು ಮತ್ತು ಪ್ರಾಣಿಗಳನ್ನು ಸಾಕುವುದು. ಬೇಸಾಯ, ಒಕ್ಕಲುತನ, ಜಿರಾಯಿತಿ, ವ್ಯವಸಾಯ ಎಂಬ ಅರ್ಥವೂ ಇದೆ. ಇಂಗ್ಲಿಷಿನಲ್ಲಿ agriculture ಎನ್ನುತ್ತಾರೆ.
ಮಾನವನ ನಾಗರಿಕತೆಯೊಂದಿಗೆ ಕೃಷಿಯೂ ಬೆಳೆದು ಬಂದಿದೆ. ಗೊತ್ತಾದ ಜಾಗದಲ್ಲಿ ಆಹಾರ ಅಥವಾ ವಾಣಿಜ್ಯ ಬೆಳೆ ಬೆಳೆಯುವ ಉದ್ದೇಶದಿಂದಲೇ ಮಣ್ಣನ್ನು ಹಸನು ಮಾಡಿ, ಬೀಜ ಬಿತ್ತಿ, ನೀರು ಗೊಬ್ಬರ ಒದಗಿಸಿ, ರೋಗ-ರುಜಿನ, ಕೀಟಬಾಧೆ ತಗುಲದಂತೆ ಎಚ್ಚರಿಕೆ ವಹಿಸಿ ಫಸಲು ಪಡೆಯುವುದು ಮುಖ್ಯವಾಗಿ ಕೃಷಿ ಎನಿಸಿಕೊಳ್ಳುತ್ತಿದ್ದರೂ, ಇದಕ್ಕೆ ಪೂರಕವಾದ ಮತ್ತು ಮಾನವನ ಆಹಾರ ಅವಶ್ಯಕತೆಗಳನ್ನು ಪೂರೈಸುವ ಇತರ ಚಟುವಟಿಕೆಗಳನ್ನೂ (ಉದಾ: ಹಾಲು ಮತ್ತು ಮಾಂಸದ ಉದ್ದೇಶದಿಂದ ಪ್ರಾಣಿಗಳನ್ನು ಸಾಕುವುದು) ಕೂಡ ಕೃಷಿ ಎಂದೇ ಪರಿಗಣಿಸಲಾಗುತ್ತಿದೆ.
ಇತಿಹಾಸ: ಕೃಷಿಗೆ ಸುಮಾರು 10ಸಾವಿರ ವರ್ಷಗಳ ಇತಿಹಾಸವಿದೆ. ಮಾನವ ತನಗೆ ಬೇಕಾದ ಆಹಾರವನ್ನು ತಾನೇ ಬೆಳೆದುಕೊಳ್ಳಲಾರಂಭಿಸಿದ ದಿನದಿಂದ ಈ ಕೃಷಿ ಆರಂಭವಾಗಿದೆ. ಇತಿಹಾಸಕಾರರು ಮತ್ತು ಮಾನವಶಾಸ್ತ್ರಜ್ಞರ ಪ್ರಕಾರ ಕೃಷಿಯಿಂದಾಗಿಯೇ ನಾಗರಿಕತೆ ಸೃಷ್ಟಿಯಾಗಿದೆ.
ಭಾರತ, ಈಜಿಪ್ಟ್ ಹಾಗೂ ಪಶ್ಚಿಮ ಏಷ್ಯಾ ರಾಷ್ಟ್ರಗಳಲ್ಲಿ ಮೊದಲಿಗೆ ಕೃಷಿ ಚಟುವಟಿಕೆ ಆರಂಭಗೊಂಡಿತೆಂದು ಹೇಳಲಾಗಿದೆ. ಕ್ರಿ.ಪೂ. 7000 ಸುಮಾರಿಗೆ ಭಾರತ ಮತ್ತು ಅದರ ಉಪಖಂಡಗಳಲ್ಲಿ ಹೆಚ್ಚು-ಕಡಿಮೆ ವ್ಯವಸ್ಥಿತರೀತಿಯಲ್ಲಿ ಕೃಷಿ ಚಟುವಟಿಕೆ ನಡೆಯುತ್ತಿತ್ತು. ಭತ್ತ, ಜೋಳ, ಸೋಯಾ, ಹಲವು ರೀತಿಯ ಗೆಡ್ಡೆ-ಗೆಣಸುಗಳನ್ನು ಮೊದಲಿಗೆ ಬೆಳೆಯಲಾಯಿತು. ಬೆಳೆಗಳಿಗೆ ನೀರನ್ನುಣಿಸುವುದನ್ನು ಕ್ರಿ.ಪೂ.5000 ಆರಂಭಿಸಲಾಗಿದೆ. ಈ ಸಂದರ್ಭದಲ್ಲಿಯೇ ವಿವಿಧ ತರಕಾರಿ ಬೆಳೆಯುವ ಪರಿಪಾಠ ಆರಂಭಗೊಂಡಿದೆ.
ಮಧ್ಯಕಾಲದಲ್ಲಿ ಪ್ರಪಂಚದಾದ್ಯಂತ ವ್ಯವಸ್ಥಿತಿ ಕೃಷಿ ಆರಂಭಗೊಂಡಿತು ಎಂದು ಗುರುತಿಸಲಾಗಿದೆ. ಕ್ರಿ.ಶ.1500ರ ನಂತರ ಕೃಷಿಯಲ್ಲಿ ಮಹತ್ವದ ಬದಲಾವಣೆಗಳಾದವು. ಜನಸಂಖ್ಯೆ ಹೆಚ್ಚುತ್ತಿದ್ದಂತೆಯೇ ಇಳುವರಿ ಹೆಚ್ಚಿಸಿಕೊಳ್ಳಲು ಹೊಸ ಹೊಸ ಪ್ರಯೋಗ ನಡೆಸಲಾಯಿತು. ಭಾರತದ ರಾಜ-ಮಹಾರಾಜರು ಕೃಷಿಗೆ ಹೆಚ್ಚಿನ ಒತ್ತು ನೀಡಿದರು. ಕೃಷಿ ಉತ್ಪನ್ನಗಳಿಗೆ ಮಾರಕಟ್ಟೆ ಲಭ್ಯವಾಯಿತು. ‘ಬ್ರಿಟಿಷ್ ಕೃಷಿ ಕ್ರಾಂತಿ’, `ಹಸಿರು ಕ್ರಾಂತಿ’ ಕೃಷಿ ಕ್ಷೇತ್ರದ ದಿಕ್ಕನ್ನೇ ಬದಲಾಯಿಸಿದವು. ಯಂತ್ರಗಳ ಮತ್ತು ರಾಸಾಯನಿಕ ಗೊಬ್ಬರ ಮತ್ತು ಕೀಟನಾಶಕಗಳ ಬಳಕೆ ಕೃಷಿಯನ್ನು ಉದ್ಯಮವಾಗಿಯೂ ಪರಿವತರ್ಿಸಿದವು. ರಾಸಾಯನಿಕ ಗೊಬ್ಬರಗಳ ಪ್ರಕಾರಗಳಾದ ‘ಯೂರಿಯಾ’, `ಕಾಂಪ್ಲೆಕ್ಸ್’, `ಸಲ್ಫೇಟ್’ ಬಳಕೆ ಬೆಳೆಗಳ ಇಳುವರಿಯನ್ನು ಹಲವಾರು ಪಟ್ಟು ಹೆಚ್ಚಿಸಿ, ಮನುಕುಲವನ್ನು ಹಸಿವಿನಿಂದ ರಕ್ಷಿಸಿದವು. ಈಗ ಪ್ರಪಂಚದ ಬಹುತೇಕ ರಾಷ್ಟ್ರಗಳಲ್ಲಿ ಬೆಳೆಗಳನ್ನು ಬೆಳೆದು, ಸಂಸ್ಕರಿಸಿ, ಮಾರಾಟಮಾಡುವುದನ್ನು ಉದ್ಯಮವೆಂಬಂತೆ ಪರಿಗಣಿಸಲಾಗುತ್ತಿದೆ. ಆದರೆ ಭಾರತದಲ್ಲಿ ಮಾತ್ರ ಕೃಷಿ ಬಹುಸಂಖ್ಯಾತರ ಜೀವನ ಪದ್ಧತಿಯಾಗಿದೆ.
ಕೃಷಿ ವಿಧಾನಗಳು: ಇತ್ತೀಚಿಗೆ ಕೃಷಿಯಲ್ಲಿ ಹೊಸ ಹೊಸ ವಿಧಾನಗಳು ಹುಟ್ಟಿಕೊಳ್ಳುತ್ತಿವೆ. ಪೂರ್ವದಲ್ಲಿ ಮಾನವ ಸಹಜವಾಗಿಯೇ ವಿವಿಧ ಬೆಳೆಗಳನ್ನು ಬೆಳೆಯುತ್ತಿದ್ದ. ಮುಂದೆ ನಿಗದಿತ ಫಸಲನ್ನು ಪಡೆಯಲೇಬೇಕೆಂಬ ಉದ್ದೇಶದಿಂದ ನೀರುಣಿಸುವುದು, ಕೀಟನಾಶಕಗಳ ಸಿಂಪರಣೆ ಮತ್ತಿತರ ಚಟುವಟಿಕೆ ಆರಂಭಿಸಿದ. ಯಂತ್ರಗಳ ಮತ್ತು ರಾಸಾಯನಿಕಗಳ ಬಳಕೆ ಆರಂಭವಾದ ಮೇಲೆ ಕೃಷಿಯಲ್ಲಿ ಮಾನವನ ಹಸ್ತಕ್ಷೇಪ ಹೆಚ್ಚಿತು. ಹೊಸ ಹೊಸ ಪ್ರಯೋಗಗಳು ನಡೆದವು. ಈಗ ಕೀಟಬಾಧೆಗೊಳಪಡದ ಮತ್ತು ಹೆಚ್ಚುಇಳುವರಿ ನೀಡುವ ಕುಲಾಂತರ ತಳಿಗಳನ್ನು ರೂಪಿಸಲಾಗಿದೆ.
ಕೃಷಿಯಲ್ಲಿನ ವೈಜ್ಞಾನಿಕ ಪ್ರಯೋಗಗಳು ಸರಿ-ತಪ್ಪುಗಳ ವಾದ-ವಿವಾದ ನಡೆಯುತ್ತಲೇ ಇದೆ. ಸಹಜವಾಗಿಯೇ ಆಹಾರ ಬೆಳೆಗಳನ್ನು ಬೆಳೆಯಬೇಕೆಂಬ ಕೂಗೂ ಜೋರಾಗುತ್ತಿದೆ. ಈ ಹಿನ್ನೆಲೆಯಲ್ಲಿ ಸದ್ಯ ಕೃಷಿ ವಿಧಾನವನ್ನು ಎರಡು ಭಾಗವಾಗಿ ವಿಂಗಡಿಸಬಹುದು.
1. ವೈಜ್ಞಾನಿಕ ಕೃಷಿ: ಈ ಪದ್ಧತಿಯಲ್ಲಿ ಯಂತ್ರೋಪಕರಣ, ರಾಸಾಯನಿಕಗಳ ಬಳಕೆ, ಕುಲಾಂತರಿ ತಳಿಗಳಿಗೆ ಅವಕಾಶವಿದೆ.
2. ಸಹಜ ಕೃಷಿ: ಈ ಪದ್ಧತಿಯನ್ನು ಸಾವಯವ, ಸಜಹ, ಜೈವಿಕ ಕೃಷಿ ಎಂದೂ ಕರೆಯಲಾಗುತ್ತಿದೆ. ಪ್ರಕೃತಿ ಸಹಜವಾಗಿ,
ಪ್ರಕೃತಿದತ್ತವಾದ ಸಾಮಗ್ರಿಗಳನ್ನೇ ಬಳಸಿಕೊಂಡು ಕೃಷಿ ಮಾಡಬೇಕೆಂದು ಈ ಪದ್ಧತಿ ಹೇಳುತ್ತದೆ.
ಕೃಷಿ ಅವಲಂಬನೆ: ಅಂತಾರಾಷ್ಟ್ರೀಯ ಹಣಕಾಸ ಸಂಸ್ಥೆ ಪ್ರಕಾರ ಕೃಷಿ ಉತ್ಪನ್ನಗಳ ಉತ್ಪಾದನೆಯಲ್ಲಿ ಚೀನಾ ಮೊದಲ ಸ್ಥಾನದಲ್ಲಿದೆ. ನಂತರ ಐರೋಪ್ಯ ಒಕ್ಕೂಟ, ಭಾರತ ಮತ್ತು ಅಮೆರಿಕ ಸ್ಥಾನ ಪಡೆದಿವೆ. ಆದರೆ ದವಸ-ಧಾನ್ಯ ರಫ್ತಿನಲ್ಲಿ ಅಮೆರಿಕ, ಕೆನಡಾ, ಫ್ರಾನ್ಸ್, ಆಸ್ಟ್ರೆಲಿಯಾ ಅಜರ್ೆಂಟೈನಾ ಮತ್ತು ಥೈಲ್ಯಾಂಡ್ ಮುಂಚುಣಿಯಲ್ಲಿವೆ. ಹಸಿರು ಕ್ರಾಂತಿ ನಂತರ ಆಹಾರ ಭದ್ರತೆ ಕಾಪಾಡಿಕೊಳ್ಳುವಲ್ಲಿ ಭಾರತ ಯಶಸ್ವಿಯಾಗಿದ್ದರೂ ಧಾನ್ಯಗಳನ್ನು ಈಗಲೂ ಆಮದು ಮಾಡಿಕೊಳ್ಳುತ್ತಿದೆ.
ಪ್ರಪಂಚದ ಮೂವರಲ್ಲಿ ಒಬ್ಬರಿಗೆ ಕೃಷಿ ಉದ್ಯೋಗ ನೀಡಿದೆ. ಭಾರತದ ಶೇ. 70ಕ್ಕೂ ಹೆಚ್ಚು ಜನ ಕೃಷಿಯನ್ನೇ ಅವಲಂಬಿಸಿದ್ದಾರೆ. ಭಾರತ ದೇಶದಲ್ಲಿಯೇ 8ನೇ ಅತಿದೊಡ್ಡ ರಾಜ್ಯವಾದ ಕರ್ನಾಟಕದಲ್ಲಿ ಶೇ.71 ರಷ್ಟು ಜನತೆ ಕೃಷಿಯನ್ನೇ ಅವಲಂಬಿಸಿದ್ದಾರೆ. 1995ರಲ್ಲಿ ನಡೆಸಿದ ಕೃಷಿ ಸಮೀಕ್ಷೆ ಪ್ರಕಾರ ಕೃಷಿಕರು ತಲಾ ಸರಾಸರಿ 1.95 ಹೆಕ್ಟೇರ್ ಪ್ರದೇಶ ಹೊಂದಿದ್ದಾರೆ.
ಕರ್ನಾಟಕದಲ್ಲಿ ಕೃಷಿ: ರಾಜ್ಯದ ಆರ್ಥಿಕತೆಗೆ ಕೃಷಿಯೇ ಮೂಲಾಧಾರ. ರಾಜ್ಯದಲ್ಲಿ 12.31 ದಶಲಕ್ಷ ಹೆಕ್ಟೇರ್ ಅಂದರೆ ರಾಜ್ಯದ ಒಟ್ಟಾರೆ ವಿಸ್ತೀರ್ಣದಲ್ಲಿ ಶೇ. 64.6 ರಷ್ಟು ಜಾಗದಲ್ಲಿ ಕೃಷಿ ನಡೆಸಲಾಗುತ್ತಿದೆ. ಕೇವಲ ಶೇ. 26.5 ರಷ್ಟು ಜಾಗ ನೀರಾವರಿಯಾಗಿದ್ದು, ಉಳಿದ ಪ್ರದೇಶಗಳು ಮಳೆಯನ್ನು ಅವಲಂಬಿಸಿವೆ. ಮುಂಗಾರು ಮಾರುತಗಳು ರಾಜ್ಯದ ಕೃಷಿಯಲ್ಲಿ ಬಹಳ ಪ್ರಮುಖ ಪಾತ್ರ ವಹಿಸುತ್ತಿವೆ.
1991 ಜನಗಣತಿ ಪ್ರಕಾರ ರಾಜ್ಯದ ಉದ್ಯೋಗಿಗಳಲ್ಲಿ ಶೇ. 66.6 ರಷ್ಟು ಜನರ ಕೃಷಿ ಅಥವಾ ಅದಕ್ಕೆ ಸಂಬಂಧಿಸಿದ ಕ್ಷೇತ್ರಗಳಲ್ಲಿ ಉದ್ಯೋಗ ಮಾಡುತ್ತಿದ್ದಾರೆ. ಆದರೂ ಕಳೆದ ಎರಡು ದಶಕಗಳಲ್ಲಿ ಈ ಕ್ಷೇತದಲ್ಲಿ ಸಾರ್ವಜನಿಕ ಬಂಡವಾಳ ಹೂಡಿಕೆ ಪ್ರಮಾಣ ಕಡಿಮೆಯಾಗುತ್ತಿದೆ. ಆದರೆ ಖಾಸಗಿ ಬಂಡವಾಳ ಹೂಡಿಕೆ ವರ್ಷದಿಂದ ವರ್ಷಕ್ಕೆ ಹೆಚ್ಚುತ್ತಲೇ ಇದೆ.
ರಾಜ್ಯ ಸರ್ಕಾರ ಕೃಷಿಗೆ ಹೆಚ್ಚಿನ ಅಧ್ಯತೆ ನೀಡುತ್ತಿದ್ದು, ಇದಕ್ಕೇ ಪ್ರತ್ಯೇಕ ಇಲಾಖೆ ಹೊಂದಿದೆ. ನೀರಾವರಿ ಇಲಾಖೆ ಕೂಡ ಕೃಷಿಗೆ ಪೂರಕವಾದ ಚಟುವಟಿಕೆಗಳಲ್ಲಿ ತೊಡಗಿಸಿಕೊಂಡಿದೆ. ರಾಜ್ಯ ಪ್ರತ್ಯೇಕವಾದ ಕೃಷಿ ನೀತಿ ಹೊಂದಿದೆ.
(ಣಣಠಿ://ಡಿಚಿಣಚಿಟಣಡಿಚಿ.ಞಚಿಡಿ.ಟಿಛಿ.ಟಿ/ಂರಡಿ%20ಕಠಟಛಿಥಿ%202006%20ಏಚಿಟಿ.ಠಿಜಜಿ) ಸಾವಯವ ಕೃಷಿಗೇ ವಿಶೇಷ ನೀತಿ ಪ್ರಕಟಿಸಲಾಗಿದೆ. ಕೃಷಿ ಉತ್ಪನ್ನ ಮಾರುಕಟ್ಟೆ ರೂಪಿಸಿ, ರೈತರ ಉತ್ಪನ್ನಗಳ ಮಾರಾಟಕ್ಕೆ ನೇರ ವ್ಯವಸ್ಥೆ ಮಾಡಲಾಗಿದೆ. ಅಲ್ಲದೆ, ರೈತ ಸಂತೆ, ಮಾರಾಟ ಕೇಂದ್ರಗಳನ್ನು ತೆರೆಯಲಾಗಿದೆ. ಅನೇಕ ಬೆಳೆಗಳಿಗೆ ಬೆಂಬಲ ಬೆಲೆ ಪ್ರಕಟಿಸಿ ಧಾರಣೆ ಕುಸಿಯದಂತೆ ವ್ಯವಸ್ಥೆ ಮಾಡಲಾಗಿದೆ.
ಕೃಷಿಗೆ ವಿಶೇಷ ಸಾಲ ಯೋಜನೆ ಪ್ರಕಟಿಸಿ, ಸಬ್ಸಿಡಿ ನೀಡಿ ಉತ್ತೇಜನ ನೀಡಲಾಗುತ್ತಿದೆ. ಗ್ರಾಮ ಮಟ್ಟದಲ್ಲಿ ರೈತ ಮಿತ್ರ ಕೇಂದ್ರ, ಬೀಜ ಕೇಂದ್ರ ತೆರೆಯಲಾಗಿದೆ. ರೈತ ಸಹಾಯಕರನ್ನು ನೇಮಿಸಿ ಕೃಷಿಕರಿಗೆ ಮಾರ್ಗದರ್ಶನ ನೀಡಲಾಗುತ್ತಿದೆ. ಸಾವಯವ ಕೃಷಿಗೆ ಹೆಚ್ಚಿನ ಆಧ್ಯತೆ ನೀಡುತ್ತಿದ್ದು, ಸಾವಯವ ಕೃಷಿಕರನ್ನು ಪ್ರೋತ್ಸಾಹಿಸಲೆಂದೇ ಸಾವಯವ ಕೃಷಿ ಮಿಷನ್ ರಚಿಸಲಾಗಿದೆ.
ರಾಷ್ಟ್ರಕವಿ ಕುವೆಂಪು ರಚಿಸಿರುವ ‘ನೇಗಿಲ ಯೋಗಿ’ ಗೀತೆಯನ್ನು ರೈತಗೀತೆ ಎಂದು ಸರ್ಕಾರ ಅಧಿಕೃತವಾಗಿ ಪ್ರಕಟಿಸಿದೆ.
ಪ್ರಮುಖ ಬೆಳೆಗಳು: ಹಲವಾರು ವಿವಿಧ ಆಹಾರ ಮತ್ತು ವಾಣಿಜ್ಯ ಬೆಳೆಗಳನ್ನು ರಾಜ್ಯದಲ್ಲಿ ಬೆಳೆಯಲಾಗುತ್ತಿದೆ. ಭತ್ತ, ರಾಗಿ, ಜೋಳ ಪ್ರಮುಖ ಆಹಾರ ಬೆಳೆಗಳು. ತೊಗರಿ, ಉದ್ದು, ಹೆಸರು ಪ್ರಮುಖ ಬೇಳೆಗಳು. ನೆಲಗಡಲೆ, ಸೂರ್ಯಕಾಂತಿ, ಮೆಣಸನ್ನು ಕೂಡ ರಾಜ್ಯದ ಪ್ರಮುಖ ಬೆಳೆಯಾಗಿವೆ. ಈರುಳ್ಳಿ, ಆಲುಗೆಡ್ಡೆ ಉತ್ಪಾದನೆಯಲ್ಲಿ ರಾಜ್ಯದ ಪಾಲು ದೊಡ್ಡದು. ವಾಣಿಜ್ಯಬೆಳೆಯಾದ ಅಡಿಕೆ, ಕಾಫಿಯನ್ನು ಬೆಳೆಯುವುದರಲ್ಲಿ ರಾಜ್ಯ ದೇಶದಲ್ಲಿಯೇ ಮೊದಲ ಸ್ಥಾನದಲ್ಲಿದೆ. ತಂಬಾಕು, ಟೀ ಯೂ ಇಲ್ಲಿ ಸ್ಥಾನ ಪಡೆದಿವೆ. ತೆಂಗು, ಮಾವು, ಬಾಳೆ ಇನ್ನಿತರ ಪ್ರಮುಖ ಬೆಳೆಗಳು. ಸಾಂಬಾರ ಪದಾರ್ಥಗಳಾಗಿ ಬಳಕೆಯಾಗುವ ಕಾಳು ಮೆಣಸು, ಏಲಕ್ಕಿ, ಲವಂಗ, ವೆನಿಲಾ, ದಾಲ್ಚಿನ್ನಿಯನ್ನು ಹೇರಳವಾಗಿ ಬೆಳೆಯಲಾಗುತ್ತಿದೆ. ವಿವಿಧ ರೀತಿಯ ತರಕಾರಿ ಬೆಳೆದು ಇತರ ರಾಜ್ಯಗಳ ಮಾರುಕಟ್ಟೆಗೂ ಕಳುಹಿಸಲಾಗುತ್ತಿದೆ.
ಔಷಧಿ ಸಸ್ಯಗಳ ಕೃಷಿ ಮತ್ತು ರಫ್ತು ಉದ್ದೇಶದಿಂದ ಹೂ ಬೆಳೆಯುವುದು ಇತ್ತೀಚಿನ ದಿನಗಳಲ್ಲಿ ಹೆಚ್ಚುತ್ತಿದೆ. ಒಟ್ಟಾರೆ ವೈವಿಧ್ಯಮಯ ಕೃಷಿಯಲ್ಲಿ ರಾಜ್ಯ ಮುಂದಿದೆ.
ಸಮಸ್ಯೆಗಳು:ದೇಶದ ರೈತರು ಸಂಕಷ್ಟದಲ್ಲಿರುವಂತೆ ರಾಜ್ಯದ ರೈತರೂ ಹಲವಾರು ಸಮಸ್ಯೆ ಎದುರಿಸುತ್ತಿದ್ದಾರೆ. ಮಾರುಕಟ್ಟೆ, ಕೃಷಿ ಕಾರ್ಮಿಕರ ಕೊರತೆ, ವಿದ್ಯುತ್ ಅಡಚಣೆ, ನೀರಾವರಿ ವ್ಯವಸ್ಥೆ, ಮೂಲ ಸೌಕರ್ಯ, ಸಂಸ್ಕರಣಾ ವ್ಯವಸ್ಥೆಯ ಕೊರತೆ ಹೀಗೆ ಪಟ್ಟಿ ಬೆಳೆಯುತ್ತಾ ಹೋಗುತ್ತಿದೆ. ಜಾಗತಿಕ ವಿದ್ಯಮಾನಗಳು ರಾಜ್ಯದ ರೈತರನ್ನು ಕಂಗೆಡಿಸಿದ್ದು, ರೈತ ಆತ್ಮಹತ್ಯೆ ಪ್ರಕರಣಗಳ ಸಂಖ್ಯೆ ಹೆಚ್ಚುತ್ತಿದೆ.
ಅಜೋಲಾ ಆಂದೋಲನ
ಅದು ಸೆಪ್ಟೆಂಬರ್ ೧, ೨೦೦೯, ಸಂಜೆ ೬ ಗಂಟೆ ಸಮಯ. ಫಲ್ಗುಣಿಯಲ್ಲಿ ಸಾವಯವ ಗ್ರಾಮದ ಹೇಮಾವತಿ ಸಾವಯವ ಕೃಷಿಕರ ಸಂಘದ ಸಭೆ. ಸದಸ್ಯರೆಲ್ಲಾ ಸಭೆಯಲ್ಲಿದ್ದಾರೆ. ತಿಂಗಳ ಕೃಷಿ ಚಟುವಟಿಕೆಗಳು, ಲೆಕ್ಕಾಚಾರಗಳು, ಯೋಜನೆಗಳು, ಕ್ರಿಯಾ ಯೋಜನೆಗಳು.. ಹೀಗೆ ಹಲವು ವಿಚಾರಗಳ ಬಗ್ಗೆ ಚರ್ಚೆಯಾಯಿತು.
ಇನ್ನೇನು ಸಭೆ ಬರ್ಖಾಸ್ತು ಆಗಬೇಕು ಅಷ್ಟರಲ್ಲಿ ಜಲೀಲ್ ಸಾಬ್ ‘ಈ ಬಾರಿ ನಮ್ಮ ಭತ್ತದ ಗದ್ದೆಯಲ್ಲಿ ಕಳೆ ಕಡಿಮೆಯಾಗಿದೆ’ ಅಂತ ಒಂದು ಮಾತನ್ನು ತೂರಿಬಿಟ್ಟರು. ಜಲೀಲ್ ಮಾತು ಮುಗಿಯುಷ್ಟ್ಟರಲ್ಲೇ ರೈತ ಕೋಡದಿಣ್ಣೆಯ ಗೋಡ್ವಿನ್ ‘ಹೌದು, ನಮ್ಮ ಗದ್ದೆಯಲ್ಲೂ ಕಳೆ ಕಡಿಮೆಯಾಗಿದೆ. ಒಂದು ಹಂತದ ಆಳಿನ ಕೂಲಿ ಉಳಿಯಿತು ಮಾರಾಯ್ರೆ ಎಂದರು’. ಸಮಾಪ್ತಿಯಾಗುತ್ತಿದ್ದ ಸಭೆಯಲ್ಲಿ ‘ಅಜೋಲಾ ಕುರಿತು ಚರ್ಚೆ’ ಶುರುವಾಯ್ತು.
ಅಲ್ಲಿಯವರೆವಿಗೂ ಫಲ್ಗುಣಿ ಗ್ರಾಮಸ್ಥರಿಗೆ ‘ಅಜೋಲಾ ಎಂಬ ಕಳೆ ನಿಯಂತ್ರಕ ಪಾಚಿ ಸಸ್ಯದ’ ಬಗ್ಗೆ ಅಷ್ಟಾಗಿ ಮಾಹಿತಿ ಇರಲಿಲ್ಲ. ಕೆಲವರಂತೂ ಇದನ್ನು ನೋಡಿರಲೇ ಇಲ್ಲ. ಈ ಬಗ್ಗೆ ಕೇಳೂ ಇರಲಿಲ್ಲ.
ಜಲೀಲ್ ಮತ್ತು ಗೋಡ್ವಿನ್ ಅಜೋಲಾ ಪರಿಣಾಮವನ್ನು ವಿವರಿಸುತ್ತಿದ್ದಂತೆ, ಸಭೆಯಲ್ಲಿದ್ದ ಸದಸ್ಯರೆಲ್ಲ ‘ಈ ಬಾರಿ ನಮ್ಮ ಭತ್ತದ ಗದ್ದೆಗಳಿಗೂ ಅಜೋಲಾ ಬಿಡೋಣ. ಹೇಗೂ ಈಗಷ್ಟೇ ಸಸಿ ನಾಟಿ ಮಾಡಿದ್ದೇವೆ’ ಅಂತ ಸಭೆಯ ಮುಂದೆ ಪ್ರಸ್ತಾವನೆ ಇಟ್ಟರು. ಸದಸ್ಯರ ಒಗ್ಗಟ್ಟಿನ ಈ ಯೋಜನೆಗೆ ಸಭೆ ಅಸ್ತು ಎಂದಿತು. ಸಭೆಯಲ್ಲಿದ್ದ ಭೂಮಿ ಸಂಸ್ಥೆಯ ಯೋಜನಾ ನಿರ್ದೇಶಕ ಕೆ.ರವಿ ‘ಎಲ್ಲರೂ ಒಟ್ಟಾಗಿ ಒಂದೇ ದಿನ ಅಜೋಲಾವನ್ನು ಗದ್ದೆಗೆ ಬಿಟ್ಟರೆ ಹೇಗೆ. ಅದೊಂದು ಆಂದೋಲನ ರೀತಿಯಾಗುತ್ತದಲ್ಲ’ ಎಂದರು. ಹೊಸ ವಿಚಾರವಾದರೂ, ಒಗ್ಗಟ್ಟಿನ ಕೆಲಸಕ್ಕೆ ಸದಸ್ಯರೆಲ್ಲ ಒಪ್ಪಿಗೆ ನೀಡಿದರು. ಸಭೆಯಲ್ಲೇ ಅಜೋಲಾ ಆಂದೋಲನ ರೂಪುಗೊಂಡಿತು. ದಿನ, ಕಾಲ, ಸೇರುವ ಸ್ಥಳ, ಅಜೋಲಾ ಎಷ್ಟು ಬೇಕೆಂಬ ಲೆಕ್ಕಚಾರಗಳ ಚರ್ಚೆಯಾಯಿತು.
ಅಂದು ಸೆಪ್ಟೆಂಬರ್ ೪, ೨೦೦೯, ಬೆಳಿಗ್ಗೆ ೧೦ ಗಂಟೆ.
ಹೇಮಾವತಿ ಸಾವಯವ ಕೃಷಿಕರ ಸಂಘದ ಸದಸ್ಯರೆಲ್ಲಾ ಕೋಡದಿಣ್ಣೆಯ ದಿಬ್ಬದಲ್ಲಿ ನಿಂತರು. ಅದು ಫಲ್ಗುಣಿಯ ಗದ್ದೆ ಬಯಲು ಆರಂಭವಾಗುವ ಸ್ಥಳ. ಎಲ್ಲ ರೈತರ ಕೈಯಲ್ಲೂ ತನ್ನ ಮನೆಯಲ್ಲಿ ಬೆಳೆದ ಅಜೋಲಾವಿತ್ತು.
ಮೇಲ್ಭಾಗದ ಗದ್ದೆಯಿಂದ ಒಬ್ಬೊಬ್ಬರೇ ಅಜೋಲಾವನ್ನು ಗದ್ದೆಗಳಲ್ಲಿ ಬಿಡಲಾರಂಭಿಸಿದರು. ೧೦ ಗಂಟೆಗೆ ಆರಂಭವಾದ ಈ ಆಂದೋಲನ ಮಧ್ಯಾಹ್ನ ೧ ಗಂಟೆಯವರೆಗೂ ನಡೆಯಿತು. ಸುಮಾರು ೨೫ ಎಕರೆ ಗದ್ದೆಗೆ ಅಜೋಲಾವನ್ನು ಬಿಡಲಾಯಿತು. ಭತ್ತದ ಸಸಿ ನಾಟಿ ಮಾಡಿ ಒಂದು ವಾರ ಕಳೆದಿದ್ದರಿಂದ ಗದ್ದೆಯಲ್ಲಿ ಸಾಕಷ್ಟು ನೀರು ನಿಂತಿತ್ತು. ಅಜೋಲಾ ಬಿಡುತ್ತಿದ್ದಂತೆ ವೇಗವಾಗಿ ಎಲ್ಲ ಪಟ್ಟೆಗಳಲ್ಲೂ ಹರಡಿಕೊಂಡಿತು. ಸಾವಯವ ಕೃಷಿ ಬೇಡ ಎಂದು ಹೇಳುತ್ತಿದ್ದವರ ಗದ್ದೆಗಳಲ್ಲೂ ಅಜೋಲಾ ಹರಿದಾಡುತ್ತಿತ್ತು.
ಆಂದೋಲನ ಮುಗಿದು ಹತ್ತು ಹನ್ನೆರಡು ದಿನವಾಯಿತು. ಕಳೆ ಬೆಳೆದಿರುವುದನ್ನು ನೋಡಿಕೊಂಡು ಬರಲು ರೈತರೆಲ್ಲ ಗದ್ದೆಯ ಕಡೆಗೆ ಹೊರಟರು. ಅಲ್ಲೊಂದು ಅವರಿಗೆ ಅಚ್ಚರಿ ಕಾದಿತ್ತು. ಅದೇನೆಂದರೆ ಬಹುತೇಕ ಗದ್ದೆ ಬಯಲೆಲ್ಲಾ ಅಜೋಲಾ ಮಯವಾಗಿತ್ತು. ಇಪ್ಪತ್ತೈದು ಎಕರೆಗೆ ಅಜೋಲಾ ಬಿಟ್ಟಿದ್ದರೆ, ಅದು ಎಪ್ಪತ್ತೈದು ಎಕರೆಗೆ ಹರಡಿಕೊಂಡಿತ್ತು.
ಭತ್ತ ಕೊಯ್ಲಿಗೆ ಬರುವ ಹೊತ್ತಿಗೆ ಪ್ರತಿ ತೆಂಡೆಯ ಬುಡದಲ್ಲಿ ಅಜೋಲಾ ಹಸಿರು ಚಾಪೆಯಂತೆ ನೆಲವನ್ನು ಅಪ್ಪಿಕೊಂಡಿತ್ತು. ಹೀಗಾಗಿ ಗದ್ದೆಯಲ್ಲಿ ಕಳೆ ಬೆಳೆಯಲು ಅವಕಾಶವೇ ಇರಲಿಲ್ಲ. ’ಆ ವರ್ಷ ನಮಗೆ ಒಂದು ಹಂತದ ಕಳೆ ತೆಗೆಸುವ ಕೂಲಿ ಉಳಿಯಿತು’ ಎಂದರು ಜಲೀಲ್ ಸಾಬ್. ‘ಗದ್ದೆಗೆ ಅಜೋಲಾ ಬಿಟ್ಟಿದ್ದರಿಂದ ಭತ್ತದ ಇಳುವರಿಯೂ ಹೆಚ್ಚಾಯಿತು’ ಎಂದರು ಗೋಡ್ವಿನ್. ಸಾವಯವ ಕೃಷಿಯಲ್ಲೇ ಫಲ್ಗುಣಿಯ ರೈತರೆಲ್ಲ ಭತ್ತ ಬೆಳೆಯುತ್ತಿದ್ದಾರೆ. ಅವರಿಗೆ ಮೊದಲನೇ ವರ್ಷ ಇಳುವರಿ ಕೊರತೆಯಾಗಿತ್ತು. ಎರಡನೇ ವರ್ಷ ಅಜೋಲಾ ಬಿಟ್ಟಿದ್ದರು. ಹಿಂದಿನ ವರ್ಷದ ಇಳುವರಿ ಕೊರತೆಯನ್ನು ಅಜೋಲಾ ತುಂಬಿಕೊಟ್ಟಿತ್ತು.
ಈ ಯಶಸ್ಸಿನಿಂದ ಫಲ್ಗುಣಿ ರೈತರು ಖುಷಿಯಲ್ಲಿದ್ದಾರೆ. ಇವತ್ತಿಗೂ ಗದ್ದೆಗಳಲ್ಲಿ ಅಜೋಲಾ ಬೆಳೆಸುವ ಮತ್ತು ಬಳಸುವ ಪ್ರಕ್ರಿಯೆ ಮುಂದುವರಿಸಿದ್ದಾರೆ.
ಅಜೋಲಾ ಮೇವಿಗೂ ಸೈ, ಗೊಬ್ಬರಕ್ಕೂ ಜೈ
ರೈತರ ಅನುಭವಗಳ ದಾಖಲಾತಿ
ಅಜೋಲಾ ಕುರಿತು ಕೃಷಿ ವಿಶ್ವ ವಿದ್ಯಾಲಯಗಳಲ್ಲಿ ಸಾಕಷ್ಟು ಅಧ್ಯಯನಗಳಾಗಿವೆ. ಸಾವಿರಾರು ಪ್ರಬಂಧಗಳು ಮಂಡನೆ ಯಾಗಿವೆ. ರಾಷ್ಟ್ರ-ಅಂತರರಾಷ್ಟ್ರೀಯ ಮಟ್ಟದಲ್ಲಿ ವಿಚಾರ ಸಂಕಿರಣಗಳು ನಡೆದಿವೆ. ಈ ವಿಷಯ ಕುರಿತು ಅಂತರಜಾಲದಲ್ಲಿ ಜಾಲಾಡಿದರೆ ಲಕ್ಷಾಂತರ ಜಾಲ ತಾಣಗಳು ತೆರೆದುಕೊಳ್ಳುತ್ತವೆ. ಅಜೋಲಾ ಉಪಯೋಗ, ಕೃಷಿಯ ಕುರಿತು ಸಾಗರದಷ್ಟು ಮಾಹಿತಿ ನೀಡುತ್ತವೆ !
ಅಜೋಲಾ ಕುರಿತು ಇಷ್ಟೆಲ್ಲ ಮಾಹಿತಿಯಿದ್ದರೂ, ಅದನ್ನು ಬಳಸಬೇಕಾದ, ಉಪಯೋಗ ಪಡೆಯಬೇಕಾದ ರೈತರಿಗೆ ಮಾತ್ರ ಅವು ಸುಲಭದಲ್ಲಿ ಲಭ್ಯವಾಗುತ್ತಿಲ್ಲ. ಆಕಳುಗಳಿಗೆ ಉತ್ತಮ ಆಹಾರವಾಗುವ, ಗದ್ದೆಗಳಲ್ಲಿ ಕಳೆ ನಿಯಂತ್ರಿಸುವ, ಬೆಳೆಗಳಿಗೆ ಸಾರಜನಕ ಒದಗಿಸುವ ಈ ಜಲಸಿರಿ ಸಸ್ಯದ ಮಾಹಿತಿ ಕೇವಲ ಲೈಬ್ರರಿ, ಸಂಶೋಧನಾ ಕಪಾಟುಗಳಿಷ್ಟೇ ಸೀಮಿತವಾಗಿವೆ. ಕೆಲವು ಅನುಭವಿ ರೈತರ ಆಡು ಮಾತುಗಳಲ್ಲಿ ಉಳಿದುಕೊಂಡಿವೆ. ಪೀಳಿಗೆಯಿಂದ ಪೀಳಿಗೆಗೆ ಹರಿಯಬೇಕಾದ ಮಾಹಿತಿ ಎಲ್ಲೋ ಒಂದೆಡೆ ಹೆಪ್ಪುಗಟ್ಟಿ ನಿಂತಿದೆ.
ಭೂಮಿ ಸುಸ್ಥಿರ ಅಭಿವೃದ್ಧಿ ಸಂಸ್ಥೆ ‘ಹೆಪ್ಪುಗಟ್ಟಿರುವ ಮಾಹಿತಿ’ಯನ್ನು ಹರಿಸುವ ಪ್ರಯತ್ನಕ್ಕೆ ಮುಂದಾಗಿದೆ. ತಮ್ಮ ಯೋಜನಾ ಕ್ಷೇತ್ರದಲ್ಲಿ ಕೆಲವು ರೈತರಿಗೆ ಅಜೋಲಾ ಬೆಳೆಸುವ ತರಬೇತಿ ನೀಡಿ, ಮೂರು ವರ್ಷಗಳ ಅಧ್ಯಯನ ನಡೆಸಿದೆ. ಆ ಪ್ರಕಾರ ಅಜೋಲಾ ಬಳಸಿದ ರೈತರ ಮನೆಗಳಲ್ಲಿ ಹಾಲಿನ ಇಳುವರಿ ತುಸು ಹೆಚ್ಚಾಗಿದೆ. ಗದ್ದೆಗಳಲ್ಲಿ ಕಳೆ ನಿಯಂತ್ರಣವಾಗಿದೆ. ಆಳುಗಳಿಗೆ ಕೊಡುವ ಕೂಲಿ ಉಳಿತಾಯವಾಗಿದೆ. ಕೆಲವು ರೈತರು ‘ತಮ್ಮ ಆಕಳುಗಳ ದೈಹಿಕ ಸಾಮರ್ಥ್ಯ ಹೆಚ್ಚಾಗಿದೆ’’ ಎನ್ನುತ್ತಾರೆ. ಅಂಥ ರೈತರ ಅನುಭವಗಳನ್ನು ಯಥಾವತ್ತಾಗಿ ಈ ಕೃತಿಯಲ್ಲಿ ದಾಖಲಿಸಿದ್ದೇನೆ.
ರೈತರ ಅನುಭವಗಳಿಗೆ ವಿಜ್ಞಾನದ ಬೆಳಕು ಹಿಡಿಯುವ ಪ್ರಯತ್ನವನ್ನೂ ಮಾಡಿದ್ದೇನೆ. ಆದರೂ ಕೆಲವು ಫಲಿತಾಂಶಗಳು ಹಾಗೂ ಅನುಭವಗಳು ಅಚ್ಚರಿ ಮೂಡಿಸುತ್ತವೆ. ಮಾತ್ರವಲ್ಲ, ಹಲವು ಅಧ್ಯಯನಗಳಿಗೆ ದಾರಿ ಮಾಡಿಕೊಟ್ಟಿವೆ. ಅವುಗಳನ್ನು ಬಳಸಿಕೊಂಡು ಸಂಶೋಧನೆ ನಡೆಸುವವರಿಗೆ ಮುಕ್ತ ಸ್ವಾಗತ.
ಈ ಪುಸ್ತಕದಲ್ಲಿ ‘ಗುಂಡಿ ನಿರ್ಮಾಣದಿಂದ, ಅಜೋಲಾ ಸಂಗ್ರಹಿಸಿ, ಬಳಸುವವರೆಗಿನ’ ಹಂತಗಳನ್ನು ಸರಳವಾಗಿ ವಿವರಿಸಲಾಗಿದೆ. ಕೆಲವೊಂದು ಮಾಹಿತಿ ಕ್ಲೀಷೆ ಎನ್ನಿಸಿದರೂ, ಹೊಸದಾಗಿ ಅಜೋಲಾ ಬೆಳೆಸುವವರ ದೃಷ್ಟಿಯಿಂದ ಈ ಮಾಹಿತಿಗಳು ಪ್ರಮುಖ ಎನಿಸಿವೆ.
ಅಜೋಲಾ ಕುರಿತು ದೇಶದ ವಿವಿಧೆಡೆ ಗುರುತಿಸು ವಂತಹ ಅಧ್ಯಯನಗಳಾಗಿವೆ. ಕನ್ಯಾಕುಮಾರಿಯ ವಿವೇಕಾನಂದ ಆಶ್ರಮ ತನ್ನ ಒಂದು ಯೋಜನೆಯಲ್ಲಿ ಅಜೋಲಾ ಬಳಸಿ ಯಶಸ್ವಿಯಾಗಿದೆ. ಆಶ್ರಮದ ಯೋಜನೆಯಿಂದ ಉತ್ತೇಜಿತಗೊಂಡ ಕೊಯಮತ್ತೂರಿನ ಹಾಲು ಉತ್ಪಾದಕರ ಸಹಕಾರ ಸಂಘದವರು ಅಜೋಲಾ ಬಳಸಿ, ಹಾಲಿನ ಇಳುವರಿ ಹೆಚ್ಚಿಸಿಕೊಂಡಿದ್ದಾರೆ. ಫಿಲಿಫೈನ್ಸ್‌ನ ಕೃಷಿಕ ಫಂತಿಲನಾನ್ ಭತ್ತದ ನಡುವೆ ಅಜೋಲಾ ಬೆಳೆಸಿ ಕಳೆ ನಿಯಂತ್ರಿಸಿದ್ದಾರೆ. ಬೆಂಗಳೂರಿನ ಎ‌ಎಂಇ ಫೌಂಡೇಷನ್ ಕೋಲಾರ ಜಿಲ್ಲೆಯ ಹಳ್ಳಿಯೊಂದ ರಲ್ಲಿ ಅಜೋಲಾ ಬಳಕೆ ಕುರಿತು ಅಧ್ಯಯನ ನಡೆಸಿದೆ. ಈ ಎಲ್ಲ ಮಾಹಿತಿಗಳನ್ನು ಪುಸ್ತಕದಲ್ಲಿ ಅಳವಡಿಸಲಾಗಿದೆ.
ಪುಸ್ತಕಕ್ಕೆ ಮಾಹಿತಿ ನೀಡಿದ ಸಂಪನ್ಮೂಲ ವ್ಯಕ್ತಿಗಳಿಗೆ, ವಿಜ್ಞಾನಿಗಳಿಗೆ, ವೈದ್ಯರು ಹಾಗೂ ಸಂಶೋಧಕರಿಗೆ ನಾನು ಅಭಾರಿಯಾಗಿದ್ದೇನೆ. ಅಧ್ಯಯನಕ್ಕಾಗಿ ಅಜೋಲಾ ಬೆಳೆಸಿ, ಬಳಸಿದ ರೈತರಿಗೆ, ಭೂಮಿ ಸುಸ್ಥಿರ ಅಭಿವೃದ್ಧಿ ಸಂಸ್ಥೆಯ ಎಲ್ಲ ಸಿಬ್ಬಂದಿಗೆ ಪುಸ್ತಕಕ್ಕೆ ನೆರವು ನೀಡಿದ ಕರ್ನಾಟಕ ಸರ್ಕಾರದ, ಕೃಷಿ ಇಲಾಖೆಗೆ ಕೃತಜ್ಞನಾಗಿದ್ದೇನೆ.
ಅಜೋಲಾ ಎಂಬ ಜಲಸಸ್ಯದ ಸುತ್ತಾ…
‘ಏನ್ರಿ ಸೋಮಶೇಖರ್ ಇತ್ತೀಚೆಗೆ ಅರ್ಧ ಲೀಟರ್ ಹಾಲು ಹೆಚ್ಚಾಗಿ ಹಾಕ್ತಿದ್ದೀರಿ’? ಬಾಳ್ಳುಪೇಟೆ ಹಾಲಿನ ಡೇರಿ ಕಾರ್ಯದರ್ಶಿ ಅಚ್ಚರಿಯಿಂದ ಪ್ರಶ್ನಿಸಿದರು. ಪ್ರಶ್ನೆ ಕೇಳುತ್ತಲೇ ಖುಷಿಯಾದ ಸೋಮಶೇಖರ್, ‘ನಮ್ಮ ಆಕಳಿಗೆ ಸ್ವಲ್ಪ ದಿವಸದಿಂದ ಬೂಸಾ ಜೊತೆಗೆ ಅರ್ಧ ಕೆ.ಜಿ ಅಜೋಲಾ ಕೊಡ್ತಿದ್ದೀವಿ. ಅದಕ್ಕೆ ಇರಬೇಕು. ಅರ್ಧ ಲೀಟರ್ ಹಾಲು ಹೆಚ್ಚಾಗಿರೋದು’ ಎಂದರು. ಅಲ್ಲೇ ನಿಂತಿದ್ದ ನಿಂಗರಾಜು, ‘ನಮ್ ಕೋಳಿಗಳೂ ಅಜೋಲಾ ತಿಂತಾವಯ್ಯ. ಅದನ್ನು ತಿನ್ನೋಕೆ ಶುರುಮಾಡಿದ ಮೇಲೆ ಅವುಗಳ ತೂಕ, ಬೆಳವಣಿಗೆ ಕೂಡ ಹೆಚ್ಚಾಗಿದೆ’ ಅಂತ ಸೋಮಣ್ಣನ ಮಾತಿಗೆ ತಮ್ಮ ಮಾತನ್ನು ಪೋಣಿಸಿದರು.
ಯೆಡೆಹಳ್ಳಿ ಸೋಮಶೇಖರ್, ನಿಂಗರಾಜು, ಫಲ್ಗುಣಿಯ ಮಲ್ಲೇಶಗೌಡ್ರು,
ಗೋಪಾಲ್.. ಹೀಗೆ ಈ ಎರಡು ಊರಿನ ರೈತರು ‘ಅಜೋಲಾ’ ಉಪಯೋಗ, ಪರಿಣಾಮದ ಬಗ್ಗೆ ಅಧಿಕೃತ ವಕ್ತಾರರಂತೆ ಮಾತನಾಡುತ್ತಾರೆ. ಒಬ್ಬರು ‘ಅಜೋಲಾ ತಿನ್ನಿಸಿದ್ದರಿಂದ ಆಕಳುಗಳಲ್ಲಿ ಹಾಲಿನ ಇಳುವರಿ ಹೆಚ್ಚಿದೆ’ ಎಂದರೆ ಇನ್ನು ಕೆಲವರು ‘ಅಜೋಲಾವನ್ನು ಗದ್ದೆಗೆ
ಬಿಟ್ಟಿದ್ದರಿಂದ ಕಳೆ ನಿಯಂತ್ರಣವಾಯಿತು. ಆಳುಗಳ ಕೂಲಿ ಉಳಿಯಿತು’ ಎನ್ನುತ್ತಿದ್ದಾರೆ. ಮೂರು ವರ್ಷದ ಹಿಂದೆ ಭೂಮಿ ಸಂಸ್ಥೆ ಈ ಎರಡು ಗ್ರಾಮಗಳಲ್ಲಿ ಸಾವಯವ ಗ್ರಾಮ ಯೋಜನೆ ಅನುಷ್ಠಾನಗೊಳಿಸಿದಾಗ ಅಜೋಲಾವನ್ನು ಪರಿಚಯಿಸಿತು. ಈಗ ಅಜೋಲಾ ಎನ್ನುವುದು ಈ ಗ್ರಾಮಗಳಲ್ಲಿ ಆಹಾರ, ಗೊಬ್ಬರ ಹಾಗೂ ಮನೆಯ ಮುಂದಿನ ಅಲಂಕಾರಿಕ ರಚನೆಯಾಗಿದೆ.
ಏನಿದು ಅಜೋಲಾ ?
ಅಜೋಲಾ – ನೀರಿನಲ್ಲಿ ವೇಗವಾಗಿ ಬೆಳೆಯುವ ‘ಜಲಸಸ್ಯ’. ನೀಲಿ-ಹಸಿರು ಆಲ್ಗೆ ಅಥವಾ ಪಾಚಿಯನ್ನು ಹೋಲುವ ಸಸ್ಯ. ನೋಡುವುದಕ್ಕೆ ಚಿಗುರಿದ ಎಲೆಯಂತೆ ಕಾಣುವ ಈ ಸಸ್ಯದ ಮೇಲ್ಭಾಗ ನೀರಿನ ಮೇಲೆ ಹರಡಿಕೊಂಡಿರುತ್ತದೆ. ಬೇರುಗಳು ನೀರಿನಾಳಕ್ಕೆ ಇಳಿದು ಕೆಸರಿನಲ್ಲಿ ಊರಿಕೊಳ್ಳುತ್ತವೆ. ಈ ಸಸ್ಯಮೂಲದಿಂದ ಸಂತಾನೋತ್ಪತ್ತಿ ಸುಲಭ. ಸೂಕ್ತ ಹವಾಮಾನದಲ್ಲಿ ಬೆಳೆಸಿದರೆ ಶೀಘ್ರ ಉತ್ಪಾದನೆ ಜೊತೆಗೆ ಇಳುವರಿಯೂ ಹೆಚ್ಚು.
ಅಜೋಲಾದಲ್ಲಿ ಆರು ಜಾತಿಗಳಿವೆ. ಅಜೋಲಾ ಪಿನ್ನಾಟ, ಅಜೋಲಾ
ಫಿಲಿಕ್ಯುಲೊಯಿಡಿಸ್, ಅಜೋಲಾ ಮಕೆಸಿಕಾನ, ಅಜೋಲಾ ಕರೊಲಿನಿಯಾನ, ಅಜೋಲಾ ಮೈಕ್ರೋಫಿಲ್ಲಾ, ಅಜೊಲಾ
ನಿಲೋಟಿಕಾ. ಅಜೋಲಾ ಪಿನ್ನಾಟ ಎಂಬ ಜಾತಿ ಏಷ್ಯಾ ಮತ್ತು ಫಿಲಿಪೈನ್ಸ್‌ಗಳಲ್ಲಿ ಹೆಚ್ಚಾಗಿದೆ. ಈ ಸಸ್ಯದಲ್ಲಿ ಅಧಿಕ ಪ್ರೊಟೀನ್, ವಿಟಮಿನ್, ಖನಿಜಾಂಶಗಳು ಮತ್ತು ಅಮೈನೋ ಆಮ್ಲಗಳಿರುವುದು ಸಂಶೋಧನೆಗಳಿಂದ ದೃಢಪಟ್ಟಿದೆ. ತಜ್ಞರ ಪ್ರಕಾರ ಅಜೋಲಾದಲ್ಲಿ ಶೇ ೩ ರಿಂದ ೫ರಷ್ಟು ಸಾರಜನಕ, ಶೇ ೧ ರಿಂದ ೧.೫ರಷ್ಟು ರಂಜಕ ಮತ್ತು ಶೇ ೨ ರಿಂದ ೩ರಷ್ಟು ಪೊಟಾಷಿಯಂ ಇದೆ. ಉಳಿದ ೯೩ ಭಾಗದಷ್ಟು ನೀರು ಇದೆ. ಈ ಸಸ್ಯವನ್ನು ಒಣಗಿಸಿದರೆ ಅದರಲ್ಲಿ ಶೇ. ೩೦ರಷ್ಟು ಪ್ರೊಟೀನ್ ಕೂಡ ಲಭ್ಯವಾಗುತ್ತದೆ. ಹಾಗಾಗಿ ಅಜೋಲಾ ಮೇವು ಹಾಗೂ ಗೊಬ್ಬರವಾಗಿಯೂ ಬಳಕೆಯಾಗುತ್ತದೆ.
ಎಲ್ಲಿ ಬೆಳೆಯಬಹುದು ?
ಅಜೊಲ್ಲಾವನ್ನು ‘ಇಂಥದ್ದೇ ಸ್ಥಳದಲ್ಲಿ, ಇಷ್ಟೇ ಅಳತೆಯಲ್ಲೇ ಬೆಳೆಸಬೇಕೆಂಬ’ ನಿಯಮವಿಲ್ಲ. ಅಂಗೈ ಅಗಲದ ಬಟ್ಟಲಿಂದ, ಮನೆ ಅಂಗಳ, ಮರದ ಕೆಳಗೆ, ಕೊಟ್ಟಿಗೆ ಹತ್ತಿರ, ಬಚ್ಚಲು ಹಿಂಭಾಗ, ಹಿತ್ತ್ತಿಲು.. ಹೀಗೆ ಎಲ್ಲಿ ಬೇಕಾದರೂ ಆಗಬಹುದು. ಆದರೆ ಗುಂಡಿ ತೆಗೆಯುವ ಜಾಗದಲ್ಲಿ ನೆರಳಿರಬೇಕು. ನೆರಳಿಲ್ಲದಿದ್ದರೆ ಅಜೋಲಾ ಕೆಂಪಾಗಿ, ಸತ್ತು ಹೋಗುತ್ತದೆ. ಪೋಷಕಾಂಶ ಕ್ಷೀಣಿಸುತ್ತದೆ. ಗುಂಡಿಗೆ ಹೊದಿಸಿರುವ ಪ್ಲಾಸ್ಟಿಕ್ ಬಿಸಿಲಿಗೆ ಒಣಗಿ ಒಣಗಿ ಬಹುಬೇಗ ಹರಿದುಹೋಗುತ್ತದೆ.
ಮನೆಯ ಹಿತ್ತಲಿನಲ್ಲಿ ಒಂದು ದೊಡ್ಡ ಗುಂಡಿ ತೆಗೆದು, ಅದಕ್ಕೆ ಪ್ಲಾಸ್ಟಿಕ್ ಹಾಳೆ ಹೊದ್ದಿಸಿ, ಅದರೊಳಗೆ ನೀರು ನಿಲ್ಲಿಸಿ ಬೆಳೆಸುವುದು ಸಾಮಾನ್ಯ ಕ್ರಮ. ಇದು ರೈತರಿಗೆ ಅನು ಕೂಲ ವಾದ, ಸರಳ ಹಾಗೂ ಶಾಶ್ವತ ವಿಧಾನ ಕೂಡ.
ಮಹಿಳೆಯರೂ ಮಾಡಿಕೊಳ್ಳ್ಳಬಹುದಾದ ಈ ವಿಧಾನಕ್ಕೆ ಹೊರಗಿನಿಂದ ಕೊಳ್ಳುವ ಏಕೈಕ ಪರಿಕರವೆಂದರೆ ಅದು ಪ್ಲಾಸ್ಟಿಕ್ ಮಾತ್ರ.
ದೇಶದ ವಿವಿಧೆಡೆ ಇತರೆ ವಿಧಾನಗಳಲ್ಲಿಯೂ ಅಜೋಲಾ ಬೆಳೆಸಲಾಗುತ್ತಿದೆ. ಕೆಲವು ಸಂಶೋಧನಾ ಸಂಸ್ಥೆಗಳು ಅಜೋಲಾ ಬೆಳೆಸಲೆಂದೇ ವಿಶೇಷ ಟಾರ್ಪಾಲಿನ್‌ಗಳನ್ನು ಅನುಶೋಧಿಸಿವೆ. ತಮಿಳುನಾಡಿನ ಕನ್ಯಾಕುಮಾರಿಯ ವಿವೇಕಾನಂದ ಕೇಂದ್ರ – ‘ಸ್ವಾಭಾವಿಕ ಸಂಪನ್ಮೂಲ ಅಭಿವೃದ್ಧಿ ಯೋಜನೆ’ಯಡಿ ದಪ್ಪನೆಯ ‘ಅಲ್ಟ್ರಾ ವೈಲೆಟ್ ಸ್ಟೆಬಲೈಸ್ಡ್ ಪ್ಲಾಸ್ಟಿಕ್ ಶೀಟ್’ ಅನ್ನು ಆವಿಷ್ಕರಿಸಿದೆ.
ಬೆಳೆಯುವ ವಿಧಾನ :
೧.  ನೆರಳಿರುವ ಸ್ಥಳದಲ್ಲಿ ೧೦ ಅಡಿ ಉದ್ದ, ಮುಕ್ಕಾಲು ಅಡಿ ಆಳ ಹಾಗೂ ಮೂರರಿಂದ ಮೂರೂವರೆ ಅಡಿ ಅಗಲದ ಅಳತೆಯಲ್ಲಿ ಗುಂಡಿ ತೆಗೆಯಿರಿ. (ಇದು ಮಾದರಿ ವಿಸ್ತೀರ್ಣ. ನಿಮ್ಮ ಅಗತ್ಯತೆಗೆ ತಕ್ಕಂತೆ ಅಜೋಲಾ ಘಟಕದ ವಿಸ್ತೀರ್ಣ ವಿಸ್ತರಿಸಿಕೊಳ್ಳಬಹುದು)
೨. ಗುಂಡಿಯೊಳಗಿನ ಮಣ್ಣನ್ನು ಪೂರ್ಣ ಖಾಲಿ ಮಾಡಿ. ಅದೇ ಮಣ್ಣಿನಿಂದ ಗುಂಡಿಯ ಮೇಲ್ಭಾಗದಲ್ಲಿ ಸುತ್ತ ದಿಂಡು ಕಟ್ಟಿ. ಗುಂಡಿಯ ಗೋಡೆಗೆ ಪ್ಲಾಸ್ಟಿಕ್ ಹಾಳೆ ತೊಡಿಸಿ. ಗುಂಡಿಯ ಅಳತೆಗಿಂತ ಪ್ಲಾಸ್ಟಿಕ್ ಹಾಳೆ ದೊಡ್ಡದಾಗಿರಲಿ. ಒಂದು ಸೂಚನೆ; ಪ್ಲಾಸ್ಟಿಕ್ ಹಾಳೆಯ ಸಾಂದ್ರ್ರತೆ (ಡೆನ್ಸಿಟಿ) ದಪ್ಪವಿದ್ದಷ್ಟೂ ಒಳಿತು.
೩. ಪ್ಲಾಸ್ಟಿಕ್ ಹಾಳೆ ಹೊದಿಸುವ ಮುನ್ನ ಗುಂಡಿ ತಳಭಾಗದಲ್ಲಿ ಮರದ ಬೇರುಗಳಿರುವುದನ್ನು ಖಚಿತಪಡಿಸಿಕೊಳ್ಳಿ. ಈ ಬೇರುಗಳಿದ್ದರೆ ಪ್ಲಾಸ್ಟಿಕ್ ಹರಿಯುತ್ತದೆ. ಅಂಥ ಸಮಯದಲ್ಲಿ ಬೇರು ಮುಚ್ಚುವವರೆಗೂ (ಅರ್ಧ ಅಡಿ) ಮರಳುನ್ನು ಸಮತಟ್ಟಾಗಿ ಹರಡಿ.
೪. ಗುಂಡಿಗೆ ಹಾಳೆ ಹೊದಿಸಿದ ನಂತರ ಮೇಲ್ಭಾಗದಲ್ಲಿ ಗುಂಡಿಯ ಸುತ್ತ ಕಲ್ಲುಗಳನ್ನು ಜೋಡಿಸಿ (ಚಿತ್ರ ನೋಡಿ). ಹೀಗೆ ಮಾಡುವುದರಿಂದ ಪ್ಲಾಸ್ಟಿಕ್ ಹಾಳೆ ಗಾಳಿಗೆ ಹಾರಿ ಹೋಗುವುದನ್ನು ತಪ್ಪಿಸಬಹುದು.
೫. ಗುಂಡಿಯ ಮುಕ್ಕಾಲು ಭಾಗಕ್ಕೆ ನೀರು ತುಂಬಿ. (ರಾಸಾಯನಿಕ, ಕೀಟನಾಶಕದಂತಹ ಅಪಾಯಕಾರಿ ವಸ್ತುಗಳು ಸೇರಿರದ ಯಾವುದೇ ನೀರಾದರೂ ಪರವಾಗಿಲ್ಲ).
೬. ಒಂದೇ ಭಾಗದಲ್ಲಿ ನೀರು ಸುರಿಯಬೇಡಿ. ಪ್ಲಾಸ್ಟಿಕ್ ಹರಿಯತ್ತದೆ. ಗುಂಡಿಯ ಸುತ್ತಲೂ ನೀರು ಸುರಿಯಿರಿ.
೭.  ಗುಂಡಿಯ ತಳಭಾಗದಲ್ಲಿ ಒಂದು ಇಂಚು ಫಲವತ್ತಾದ ಒಂದು ಬೊಗಸೆ ಮಣ್ಣಿನ ಹುಡಿಯನ್ನು ತೆಳ್ಳಗೆ ಹರಡಿ.
೮. ಒಂದು ಬುಟ್ಟಿ (ನಾಲ್ಕರಿಂದ ಐದು ಕೆ.ಜಿ) ಆಕಳ ಸಗಣಿಯನ್ನು (ಹಸಿಯಾದರೆ ಒಳ್ಳೆಯದು. ೨ ರಿಂದ ಮೂರು ದಿನದ್ದಾದರೂ ಪರವಾಗಿಲ್ಲ)
ನೀರಿನೊಂದಿಗೆ ಬೆರೆಸಿ ಸ್ಲರಿ (ಬಗ್ಗಡ) ಮಾಡಿಕೊಳ್ಳಿ (ಗೋಬರ್ ಗ್ಯಾಸ್ ಸ್ಲರಿಯಾಗಬಹುದು).
೯.ಒಂದು ಬೊಗಸೆ ಪರಿಶುದ್ಧವಾದ, ಆರೋಗ್ಯಪೂರ್ಣ ಅಜೋಲಾವನ್ನು ಗುಂಡಿಗೆ ಸುರಿಯಿರಿ.
೧೦. ಒಂದು ವಾರ ಅಥವಾ ಎಂಟನೇ ದಿನ ಅಜೋಲಾ ಗುಂಡಿಯತ್ತ ಕಣ್ಣಾಡಿಸಿ. ಗುಂಡಿ ತುಂಬಾ ಅಚ್ಚ ಹಸುರಿನ ಚಾಪೆಯಂತೆ ಅಜೋಲಾ ಹರಡಿಕೊಂಡಿರುತ್ತದೆ. ಹತ್ತರಿಂದ ಹನ್ನೆರಡು ದಿನಗಳ ನಂತರ ಪ್ರತಿ ದಿನ ಒಂದರಿಂದ ಎರಡು ಕೆ.ಜಿಯಷ್ಟು ಅಜೋಲಾವನ್ನು ಬೊಗಸೆಯಲ್ಲಿ ಎತ್ತಿ, ಪಾತ್ರೆಯಲ್ಲಿ ಸಂಗ್ರಹಿಸಿಕೊಂಡು ಬಳಸಿಕೊಳ್ಳಬಹುದು.
೧೧. ಅಜೋಲಾವನ್ನು ಒಂದೇ ಭಾಗದಿಂದ ತೆಗೆಯಬೇಡಿ. ಒಂದು ಸಾರಿ ಪೂರ್ವದಿಂದ ತೆಗೆದರೆ, ಮತ್ತೊಂದು ಸಾರಿ ಪಶ್ಚಿಮ, ನಂತರ ಉತ್ತರ, ದಕ್ಷಿಣ.. ಹೀಗೆ ಎಲ್ಲಾ ದಿಕ್ಕುಗಳಿಂದಲೇ ತೆಗೆಯಿರಿ.
ಬೆಳೆಯುವ ಮುನ್ನ ಗಮನಿಸಿ:
೧. ಇಳಿಜಾರು ಪ್ರದೇಶದಲ್ಲಿ ಅಜೋಲಾ ಗುಂಡಿ ತೆಗೆಯಬೇಡಿ. ಹೊರಗಿನ ನೀರು ಗುಂಡಿಯೊಳಗೆ ನುಗ್ಗಿದರೆ ಫಲಿತ ಅಜೋಲ್ಲವೆಲ್ಲಾ ‘ಮಣ್ಣುಪಾಲಾಗುತ್ತದೆ’ ಜೊತೆಗೆ ಮಳೆಗಾಲದಲ್ಲಿ ಗುಂಡಿಯಲ್ಲಿ ನೀರು ತುಂಬಿಕೊಳ್ಳುತ್ತದೆ. ಹಾಗಾಗಿ ಹೊರಗಡೆ ನೀರು ಒಳ ನುಗ್ಗದಂತೆ ಎಚ್ಚರ ವಹಿಸುವುದಕ್ಕಾಗಿ ಎತ್ತರ ಪ್ರದೇಶದಲ್ಲಿ ಗುಂಡಿ ತೆಗೆಯಿರಿ.
೨. ಗುಂಡಿಗೆ ಹೊದಿಸಿರುವ ಪ್ಲಾಸ್ಟಿಕ್ ಒಡೆದು/ಹರಿದು ಹೋಗದಂತೆ ನಿಗಾವಹಿಸಿ. ಒಂದು ಪಕ್ಷ ನಿಮಗೆ ಅರಿವಿಲ್ಲದಂತೆ ಪ್ಲಾಸ್ಟಿಕ್ ಹರಿದಿದ್ದರೆ, ನೀರು ಸೋರಿ ನೆಲದಲ್ಲಿ ಇಂಗುತ್ತದೆ. ಅಜೋಲಾ ಸೊರಗುತ್ತದೆ.
೩. ಅಜೋಲಾ ಬೆಳವಣಿಗೆಯನ್ನು ಗಮನಿಸುತ್ತಿರಿ. ವಾತಾವರಣದ ಏರಿಳಿತದಿಂದ ಎಲೆಗಳು ಕೆಂಪಾಗುತ್ತಿದ್ದರೆ, ಅದು ಗುಂಡಿಯಲ್ಲಿರುವ ನೀರನ್ನು ಬದಲಾಯಿಸಬೇಕು ಎಂಬ ಸೂಚನೆಯಾಗಿರುತ್ತದೆ. ನೀರು ಬದಲಾಯಿಸುವಾಗ ಹೊಸದಾಗಿ ಅಜೋಲಾ ಬೆಳೆಸುವ ವಿಧಾನಗಳನ್ನೇ (ಪ್ಲಾಸ್ಟಿಕ್ ಹಾಳೆ ಸ್ವಚ್ಛಗೊಳಿಸಿ, ಮುಕ್ಕಾಲು ಭಾಗ ನೀರು ತುಂಬಿ. ಮಣ್ಣಿನ ಹುಡಿ ಹರಡಿ. ಸಗಣಿ ಸ್ಲರಿ ತುಂಬಿ, ಬೊಗಸೆ ಅಜೋಲಾ ಬಿಡಿ) ಅನುಸರಿಸಿ.
೪.ಅಜೋಲಾ ಬೆಳೆಸುವ ವಿಧಾನ ಒಂದೇ. ಆದರೆ ಅಳತೆ, ಬಳಸುವ
ಪರಿಕರಗಳು(ಪಾತ್ರೆಗಳು) ಮಾತ್ರ ಬೇರೆ ಬೇರೆ. ಮೂಡಿಗೆರೆ ತಾಲ್ಲೂಕಿನ ಫಲ್ಗುಣಿ ಹಾಗೂ ಸಕಲೇಶಪುರ ತಾಲ್ಲೂಕಿನ ಯೆಡೆಹಳ್ಳಿ ಗ್ರಾಮಗಳ ರೈತರು ಅಜೋಲಾವನ್ನು ಬಾಣಲೆ, ಪ್ಲಾಸ್ಟಿಕ್ ಬಕೆಟ್‌ನಂತಹ ‘ಬಳಸಿ ಬಿಸಾಡಿದ’ ವಸ್ತುಗಳಲ್ಲಿ ಬೆಳೆಸಿ ಖರ್ಚನ್ನು ಕಡಿಮೆಗೊಳಿಸುವ ಸಣ್ಣದೊಂದು ‘ಸಾಧ್ಯತೆಗೆ’ ಬೆಳಕು ಚೆಲ್ಲಿದ್ದಾರೆ.
ಅಜೋಲಾ ಉಪಯೋಗ:
ಅಜೋಲಾವನ್ನು ಜಾನುವಾರುಗಳಿಗೆ ಮೇವಾಗಿ, ಭತ್ತದ ಗದ್ದೆಯಲ್ಲಿ ಕಳೆ ನಿಯಂತ್ರಕವಾಗಿ ಮತ್ತು ಹಸಿರೆಲೆಗೊಬ್ಬರದಲ್ಲಿ ಹೆಚ್ಚುವರಿ ಪೋಷಕಾಂಶಕ್ಕಾಗಿ ಬಳಸುತ್ತಾರೆ.
ಆಕಳುಗಳಿಗೆ ಪೌಷ್ಟಿಕ ಆಹಾರವಾಗಿ ಹೆಚ್ಚಾಗಿ ಬಳಕೆಯಲ್ಲಿದೆ. ಮೃದುವಾಗಿರುವ, ಅಷ್ಟೇ ಪೌಷ್ಟಿಕವಾಗಿರುವ ಅಜೋಲಾ ಜಾನುವಾರುಗಳಿಗೆ ಬಲು ಇಷ್ಟ. ಪ್ರತಿ ನಿತ್ಯ ಅರ್ಧ ಕೆ.ಜಿ ಅಜೋಲಾವನ್ನು ಆಕಳುಗಳಿಗೆ ತಿನ್ನಿಸುವುದರಿಂದ ಹಾಲಿನ ಇಳುವರಿ ಏರಿಕೆಯಾಗುತ್ತದೆ ಎನ್ನುವುದು ಹಲವು ಸಂಶೋಧನೆ, ಅಧ್ಯಯನಗಳಿಂದ ದೃಢಪಟ್ಟಿದೆ. ಅದೇ ರೀತಿ ಹಾಲಿನಲ್ಲಿ ಕೊಬ್ಬಿನಂಶ ಹೆಚ್ಚಿರುವುದು, ಆಕಳುಗಳ ಮೈಕಟ್ಟು ಸುಧಾರಿಸಿರುವುದನ್ನು ಕೆಲವು ರೈತರು ಗಮನಿಸಿದ್ದಾರೆ. ‘ಪಶು ವೈದ್ಯ ಶಾಸ್ತ್ರದ ಪ್ರಕಾರ ಅಜೋಲಾ ಸೇವನೆಯಿಂದ ಆಕಳುಗಳಲ್ಲಿ ಹಾಲಿನ ಇಳುವರಿ ಹೆಚ್ಚಾಗುತ್ತದ, ನಿಜ. ಆದರೆ ಹಾಲಿನ ಸಾಂದ್ರತೆ ಮತ್ತು ಕೊಬ್ಬಿನಂಶ ಸುಧಾರಿಸಿರುವ ಕುರಿತು ಎಲ್ಲೂ ಪ್ರಯೋಗಗಳಾಗಿಲ್ಲ ಎನ್ನುತ್ತಾರೆ ಪಶು ವೈದ್ಯ ಡಾ.ಮುರಳಿ ಕೃಷ್ಣ.
ಹಸಿರು ಮೇವಿಗೆ ಹೋಲಿಸಿದರೆ ಅಜೋಲಾದಲ್ಲಿ ಫೆರಸ್, ಮೆಗ್ನೀಷಿಯಂ, ಕಾಪರ್‌ನಂತಹ ಖನಿಜ, ಪೋಷಕಾಂಶಗಳು ಶೇ ೩೦ರಿಂದ ೪೦ರಷ್ಟು ಹೆಚ್ಚಾಗಿರುತ್ತವೆ. ಈ ಕಾರಣದಿಂದಾಗಿಯೇ ಆಕಳುಗಳಿಗೆ ಅಜೋಲಾ ತಿನ್ನಿಸುವುದರಿಂದ ಶೇ.೧೦ರಿಂದ ೧೫ರಷ್ಟು ಖನಿಜಾಂಶಗಳು ಹಾಗೂ ಶೇ.೭ರಿಂದ ೧೦ರಷ್ಟು ಜೈವಿಕ ಕಿಣ್ವಗಳು ಮತ್ತು ಅಮೈನೋ ಆಸಿಡ್ ಹೆಚ್ಚುವರಿಯಾಗಿ ಲಭ್ಯವಾಗುತ್ತವೆ. ಇದರಿಂದಾಗಿ ಸಹಜ ವಾಗಿಯೇ ಹಾಲಿನ ಉತ್ಪಾದನೆ ಮತ್ತು ಗುಣಮಟ್ಟ ಹೆಚ್ಚಾಗುತ್ತದೆ ಎನ್ನುವುದು ತಜ್ಞರ ಅಭಿಪ್ರಾಯ.
ಮೂರು ವರ್ಷಗಳಿಂದ ಫಲ್ಗುಣಿಯ ಗೋಪಾಲ್ ಹಾಗೂ ಮಲ್ಲೇಶ್ ಗೌಡರು ತಮ್ಮ ಆಕಳುಗಳಿಗೆ ಅಜೋಲಾ ತಿನ್ನಿಸುತ್ತಿದ್ದಾರೆ. ಕಳೆದ ಎರಡು ವರ್ಷಗಳಿಂದ ಪ್ರತಿ ನಿತ್ಯ ಅರ್ಧ ಕೆ.ಜಿ ಅಜೋಲಾವನ್ನು ಪಶು ಆಹಾರದ ಜೊತೆ ಬೆರೆಸಿ ಕೊಡುತ್ತಿದ್ದಾರೆ. ಅವರ ಪ್ರಕಾರ ಅಜೋಲಾವನ್ನು ತಿನ್ನಿಸಲು ಆರಂಭಿಸಿದ ಮೇಲೆ ಒಂದು ಹೊತ್ತಿಗೆ ಅರ್ಧ ಲೀಟರ್ ಹಾಲು ಹೆಚ್ಚಾಗಿದೆ.
ಯೆಡೇಹಳ್ಳಿಯ ವೈ.ವಿ.ಸೋಮಶೇಖರ್ ಅವರು ತಮ್ಮ ಎಮ್ಮೆಗೆ ಅಜೋಲಾ ತಿನ್ನಿಸಲು ಆರಂಭಿಸಿದ ಮೇಲೆ, ಅದಕ್ಕೆ ಅಂಟುಕೊಂಡಿದ್ದ ಕಾಯಿಲೆಯೊಂದು ಗುಣವಾಯಿತು ಎನ್ನುತ್ತಾರೆ. ಅಷ್ಟೇ ಅಲ್ಲ, ಅಜೋಲಾ ಬಳಸುತ್ತಿರ ರೈತರ ಅನುಭವದ ಪ್ರಕಾರ ವಾರ್ಷಿಕವಾಗಿ ೨೦ ರಿಂದ ೨೫ರಷ್ಟು ಮೇವಿನ ಖರ್ಚು ಉಳಿದಿದೆ. ‘ಆರಂಭದಲ್ಲಿ ಹಸುಗಳು ಅಜೋಲಾ ತಿನ್ನಲು ಒಲ್ಲೆ ಎನ್ನುತ್ತವೆ. ಸ್ವಲ್ಪ ಸ್ವಲ್ಪ ಅಜೋಲಾವನ್ನು ಬೇರೆ ಆಹಾರದ ಜೊತೆ ಮಿಶ್ರ ಮಾಡಿ ಕೊಡಬೇಕು. ಅಭ್ಯಾಸವಾದರೆ ಆಕಳುಗಳು ಇಷ್ಟಪಟ್ಟು ಅಜೋಲಾ ತಿನ್ನುತ್ತವೆ’ ಎನ್ನುತ್ತಾರೆ ಫಲ್ಗುಣಿಯ ರೈತರು.
‘ಸೆಗಣಿ ನೀರಿನೊಂದಿಗೆ ಬೆಳೆಯುವುದರಿಂದ ಅಜೋಲಾ ಸ್ವಲ್ಪ ವಾಸನೆಯುಕ್ತ ವಾಗಿರುತ್ತದೆ. ಆದ್ದರಿಂದ ಗುಂಡಿಯಿಂದ ಅಜೋಲಾ ಹೊರ ತೆಗೆದ ನಂತರ ನೀರಿನಲ್ಲಿ ಚೆನ್ನಾಗಿ ತೊಳೆದು (ಸೆಗಣಿ ವಾಸನೆ ಹೋಗುವವರೆಗೂ) ನಂತರ ಆಕಳುಗಳಿಗೆ ತಿನ್ನಿಸಬೇಕು’ ಎನ್ನುತ್ತಾರೆ ಪಶುವೈದ್ಯ ಡಾ.ಮುರಳಿ ಕೃಷ್ಣ.
ಅಜೋಲಾ – ಪಶು ಆಹಾರವಾಗಿ ಬಳಸಲು ಆರಂಭಿಸಿದ ನಂತರ ತಮಿಳುನಾಡಿನ ಕೊಯಮತ್ತೂರು ಜಿಲ್ಲೆಯ ಹಾಲು ಉತ್ಪಾದಕರ ಸಹಕಾರ ಸಂಘದಲ್ಲಿ ಹಾಲಿನ ಸಂಗ್ರಹಣೆಯಲ್ಲಿ ಏರಿಕೆ ಕಂಡಿದೆ. ಸಂಘದ ವ್ಯವಸ್ಥಾಪಕ ನಿರ್ದೇಶಕ ಡಾ.ಎ.ಸುಬ್ರಹ್ಮಣ್ಯ ಹೇಳುವಂತೆ ‘ಸಂಘ ರೈತರಿಗೆ ಅಜೋಲಾವನ್ನು ಪಶು ಆಹಾರವಾಗಿ ಪರಿಚಯಿಸಿದ ನಂತರ ೧.೨೧ ಲಕ್ಷ ಲೀಟರ್ ಸಂಗ್ರಹವಾಗುತ್ತಿದ್ದ ಹಾಲಿನ ಪ್ರಮಾಣ ೧.೬೧ ಲಕ್ಷ ಲೀಟರ್‌ಗೆ ಏರಿದೆ.
ಕನ್ಯಾಕುಮಾರಿಯ ವಿವೇಕಾನಂದ ಆಶ್ರಮದಲ್ಲಿರುವ ‘ಅಜೋಲಾ’ ಘಟಕ ಗಳನ್ನು ನೋಡಿ, ಅದರ ಪರಿಣಾಮದಿಂದ ಉತ್ತೇಜಿತರಾದ ಸುಬ್ರಹ್ಮಣ್ಯಂ ‘ಅಜೋಲಾ’ ಬಳಕೆ ಕುರಿತು ಜಿಲ್ಲೆಯಾದ್ಯಂತ ಜಾಗೃತಿ ಮೂಡಿಸಿದ್ದಾರೆ. ಎಲ್ಲರೂ ಮರೆತಿದ್ದ ಈ ಮೇವಿನ ಸಸ್ಯದ ಬಳಕೆ ಕುರಿತು ರೈತರ ಮನವೊಲಿಸಲು ಒಂದು ವರ್ಷ ಹರಸಾಹಸಪಟ್ಟಿದ್ದಾರೆ. ಅವರ ಅನುಭವದ ಪ್ರಕಾರ ಅಜೋಲಾ ಜಾನುವಾರುಗಳಿಗೆ ‘ಕಾಂಪ್ಲಿಮೆಂಟ್ ಮತ್ತು ಸಪ್ಲಿಮೆಂಟ್ ಆಹಾರ. ‘ಹಸಿರು ಮೇವಿನ ಕೊರತೆ ಎದುರಿಸುತ್ತಿರುವ ಪರಿಸ್ಥಿತಿಯಲ್ಲಿ ಅಜೋಲಾ ಉತ್ತಮ ಪಶು ಆಹಾರವಾಗುತ್ತದೆ’ ಎನ್ನುತ್ತಾರೆ ಅವರು. ಇಷ್ಟೆಲ್ಲ ಹೇಳುತ್ತಾ, ಸರಳ ಮತ್ತು ಸುಲಭವಾಗಿರುವ ಈ ತಂತ್ರಜ್ಞಾನವನ್ನು ಜನರಿಗೆ ತಲುಪಿಸುವಲ್ಲಿ ವಿಫಲಾಗಿರುವ ಕುರಿತು ಸುಬ್ರಹ್ಮಣ್ಯ ವಿಷಾದಿಸುತ್ತಾರೆ.
೯ ಅಡಿ ಉದ್ದ, ೬ ಅಡಿ ಅಗಲ, ಎರಡೂವರೆ ಅಡಿ ಆಳದ ಅಳತೆಯ ಎರಡು ತೊಟ್ಟಿಗಳಲ್ಲಿ(ಮೈಕ್ರೋ ಪಾಂಡ್ಸ್) ಬೆಳೆಸಿದ ಅಜೋಲಾವನ್ನು ಇತರ ಸಾಮಾನ್ಯ ಮೇವಿನೊಂದಿಗೆ ಒಂದು ಹಸುವಿಗೆ, ನಿತ್ಯ ಆಹಾರವಾಗಿ ನೀಡಿದರೆ ಹಾಲಿನ ಉತ್ಪಾದನೆಯಲ್ಲಿ ಶೇ.೩೦ರಷ್ಟು ಹೆಚ್ಚಾಗುತ್ತದೆ. ಮಾತ್ರವಲ್ಲ ಹಾಲಿನಲ್ಲಿರುವ ಪ್ರೊಟೀನ್ ಅಂಶ ಕೂಡ ಹೆಚ್ಚಾಗುತ್ತದೆ ಎನ್ನುತ್ತಾರೆ ಸುಬ್ರಹ್ಮಣ್ಯ
ಕೋಳಿಗೂ ಉತ್ತಮ ಆಹಾರ :
ವಿವೇಕಾನಂದ ಆಶ್ರಮ- ರಾಷ್ಟ್ರೀಯ ಸ್ವಾಭಾವಿಕ ಸಂಪನ್ಮೂಲಗಳ ಅಭಿವೃದ್ಧಿ ಯೋಜನೆ ನಡೆಸಿದ ಸಂಶೋಧನೆಯ ಪ್ರಕಾರ, ಅಜೋಲಾ ಕೋಳಿಗಳಿಗೂ ಉತ್ತಮ ಆಹಾರವಾಗಿದೆ. ಅಜೋಲಾ ಆಕಳುಗಳಂತೆ ಕೋಳಿಗಳಿಗೂ ಬಲು ಇಷ್ಟವಾದ ಆಹಾರ. ಅಜೋಲಾ ಸೇವಿಸುವುದರಿಂದ ಕೋಳಿಗಳು ಶೀಘ್ರ ಬೆಳವಣಿಗೆಯಾಗುತ್ತವೆ. ಅವುಗಳ ದೇಹದ ತೂಕ ಶೇ.೧೦ರಿಂದ ೧೨ರಷ್ಟು ಹೆಚ್ಚಾಗುತ್ತದೆ (ಬೇರೆ ಕೋಳಿಗಳಿಗೆ ಹೋಲಿಸಿದಾಗ). ಅಷ್ಟೇ ಅಲ್ಲ ಕೋಳಿ ಮೊಟ್ಟೆಯೊಳಗಿನ ಹಳದಿ ಬಣ್ಣದ ವಸ್ತು ಕೂಡ ದೊಡ್ಡದಾಗುತ್ತದೆ. ಮೇಲ್ಮೈ ನಯವಾಗಿ, ಹೊಳಪಾಗಿರುತ್ತದೆ.
ಸಕಲೇಶಪುರ ತಾಲ್ಲೂಕಿನ ಯಡೇಹಳ್ಳಿಯ ರೈತ ವೈ.ಪಿ.ಲಿಂಗರಾಜು ಅವರು ಕಳೆದ ಒಂದು ವರ್ಷದಿಂದ ತಮ್ಮ ಕೋಳಿಗಳಿಗೆ ಅಜೋಲಾವನ್ನೇ ಆಹಾರವಾಗಿ ಕೊಡುತ್ತಿದ್ದಾರೆ. ‘ಗೂಡು ಬಿಟ್ಟು ಹೊರ ಬಂದರೆ ಸಾಕು, ಅಜೊಲ್ಲಾ ತೊಟ್ಟಿಯಲ್ಲಿ ಬಾಯಿ ಹಾಕಿಕೊಂಡು ನಿಂತಿರುತ್ತವೆ’ ಎಂದು ಕೋಳಿ ಮತ್ತು ಅಜೋಲಾ ನಡುವಿನ ಸಂಬಂಧ ವಿವರಿಸುತ್ತಾರೆ ಲಿಂಗರಾಜು. ಬೇರೆ ಆಹಾರದ ಜೊತೆಗೆ ಅಜೋಲಾ ಮಿಶ್ರ ಮಾಡಿ ತಿನ್ನಿಸುವುದಕ್ಕೆ ಆರಂಭಿಸಿದ ಮೇಲೆ ಕೋಳಿಯ ತೂಕದಲ್ಲಿ ಗಣನೀಯವಾಗಿ ಏರಿಕೆ ಕಂಡಿದ್ದೇವೆ ಎನ್ನುತ್ತಾರೆ.
ಅಜೋಲಾ ತೊಟ್ಟಿಗಳನ್ನು ಕೋಳಿಗೂಡಿನ ಸಮೀಪ ಮಾಡಿಟ್ಟರೆ, ಕೋಳಿಗಳಿಗೆ ಪ್ರತ್ಯೇಕ ಆಹಾರ ಕೊಡುವ ಅಗತ್ಯವೇ ಬೀಳುವುದಿಲ್ಲ. ‘ಮನೆ ಸುತ್ತಾ ಭತ್ತದ ತೌಡು, ಅಕ್ಕಿ ನುಚ್ಚು.. ಹೀಗೆ ಮನೆಯಲ್ಲಿ ಬಳಸಿ ಉಳಿದ ಧಾನ್ಯಗಳನ್ನು ಚೆಲ್ಲಿರುತ್ತೇವೆ. ಅವನ್ನೆಲ್ಲ ತಿನ್ನುತ್ತಾ, ಅಜೋಲಾ ತೊಟ್ಟಿಯ ಬಳಿ ಬಂದು ಸೊಂಪಾಗಿ ಮೇಯುತ್ತವೆ’ ಎನ್ನುವುದು ಲಿಂಗರಾಜು ಅವರ ಅಭಿಪ್ರಾಯ.
ಪಶು ವೈದ್ಯಕೀಯ ಶಾಸ್ತ್ರದ ಪ್ರಕಾರ ಅಜೋಲಾವನ್ನು ಕೋಳಿಗಳಿಗೆ ಅತಿಯಾಗಿ ತಿನ್ನಿಸುವುದರಿಂದ ಅಜೀರ್ಣವಾಗಿ, ಆಹಾರ ವಿಷವಾಗುವ ಸಾಧ್ಯತೆ ಇದೆ. ಹಾಗಾಗಿ ನಿಯಮಿತವಾಗಿ ಅಜೋಲಾ ಕೊಡುವುದು ಒಳಿತು.
ಗದ್ದೆಗಳಲ್ಲಿ ಕಳೆ ನಿಯಂತ್ರಣ :
ಭತ್ತದ ಗದ್ದೆಗಳಲ್ಲಿ ಸಸಿ ನಾಟಿ ಮಾಡಿದ ಮೇಲೆ ಅಜೋಲಾ ಬಿಡುವುದು ಸಂಪ್ರದಾಯ. ಆದರೆ ನಾಟಿಗಿಂತ ಹತ್ತು ಹದಿನೈದು ದಿನಗಳ ಮುನ್ನ ಗದ್ದೆಗಳಲ್ಲಿ ಅಜೋಲಾ ಬಿತ್ತಿದರೆ ಮಣ್ಣಿಗೆ ಪೂರಕ ‘ಪೋಷಕಾಂಶಗಳು’ ಲಭ್ಯವಾಗುತ್ತವೆ ಎನ್ನುತ್ತಾರೆ ಮಣ್ಣು ವಿಜ್ಞಾನಿಗಳು. ನಾಟಿಗೆ ಮುನ್ನ ಬಿತ್ತಿದ ಅಜೋಲಾವನ್ನು ಭೂಮಿಗೆ ಸೇರಿಸಿ ನಂತರ ಭತ್ತದ ಸಸಿಗಳನ್ನು ನಾಟಿ ಮಾಡಬೇಕು. ಎರಡು ಮೂರು ದಿನಗಳ ನಂತರ ಅದೇ ಗದ್ದೆಯಲ್ಲಿ ಮತ್ತೆ ಅಜೋಲಾ ಬಿಡಬೇಕು. ವಾರಗಳ ನಂತರ ಅಜೋಲಾ ಗದ್ದೆ ತುಂಬಾ ಚಾದರದಂತೆ ಹರಡಿಕೊಳ್ಳುತ್ತದೆ. ಸೂರ್ಯನ ಬೆಳಕು ಮಣ್ಣಿಗೆ ತಾಕದಷ್ಟು ಒತ್ತೊತ್ತಾಗಿ ಆವರಿಸಿಕೊಳ್ಳುತ್ತದೆ. ಬಿಸಿಲು ಬೆಳಕಿನ ಕೊರತೆಯಿಂದ  ಕಳೆಬೀಜಗಳು ಮೊಳೆಯುವುದಿಲ್ಲ. ಮೊಳೆತ ಬೀಜಗಳು ಅಲ್ಲೇ ಸುರುಟಿಕೊಂಡು ಹಣ್ಣಾಗಿ ಸಾಯುತ್ತವೆ. ಭತ್ತದ ಗದ್ದೆಯಲ್ಲಿ ಕಳೆ ನಿಯಂತ್ರಣವಾಗುತ್ತದೆ.
‘ಅಜೋಲಾ ಕಳೆ ನಿಯಂತ್ರಣದ ಜೊತೆಗೆ ಮಣ್ಣಿನಲ್ಲಿ ಸಾರಜನಕ ಸ್ಥಿರೀಕರಣಗೊಳಿಸುತ್ತದೆ. ಮಣ್ಣಿನ ಫಲವತ್ತತೆ ಹೆಚ್ಚಿದಂತೆ ಬೆಳೆ ಇಳುವರಿಯಲ್ಲೂ ಏರಿಕೆಯಾಗುತ್ತದೆ. ಅಜೋಲಾ ಗದ್ದೆಗೆ ಬಿಡುವ ವಿಧಾನ ಭತ್ತದ ಗದ್ದೆಗಳಿಗೆ ಮೇಲುಗೊಬ್ಬರ ಕೊಡುವ ಪ್ರಮಾಣದಲ್ಲಿ ಕಡಿತಗೊಳಿಸಬಹುದು’. ಭೂಮಿ ಸುಸ್ಥಿರ ಅಭಿವೃದ್ಧಿ ಸಂಸ್ಥೆ ೨೦೦೮ರಲ್ಲಿ ಮೂಡಿಗೆರೆ ತಾಲ್ಲೂಕು ಫಲ್ಗುಣಿಯ ಕೃಷಿಕರಾದ ಜಲೀಲ್‌ಸಾಬ್, ಗೋಡ್ವಿನ್, ಮಲ್ಲೇಶಗೌಡರ ಭತ್ತದ ಗದ್ದೆಯಲ್ಲಿ ಅಜೋಲಾ ಬೆಳೆಸಿ, ಅದರಿಂದಾಗುವ ಪರಿಣಾಮವನ್ನು ದಾಖಲಿಸಿದೆ. ವರದಿಯಲ್ಲಿ ಕಳೆ ನಿಯಂತ್ರಣ ಗೊಂಡಿರುವುದು ಹಾಗೂ ಇದರಿಂದ ಆಳಿನ ಕೂಲಿ ಉಳಿದಿರುವುದರ ವಿಚಾರವನ್ನು ಸಂಸ್ಥೆ ದಾಖಲಿಸಿದೆ.
ಭತ್ತದ ಗದ್ದೆಯಲ್ಲಿ ಅಜೋಲಾ ಬೆಳೆಸುವ ಪದ್ಧತಿ ನಾಲ್ಕು ದಶಕಗಳಿಂದಲೂ ಚಾಲ್ತಿಯಲ್ಲಿದೆ. ಚೀನಾ, ಫಿಲಿಪೈನ್ಸ್, ಯೂರೋಪ್ ಮತ್ತಿರ ಭತ್ತ ಬೆಳೆಯುವ ರಾಷ್ಟ್ರಗಳಲ್ಲಿ ಕಳೆ ನಿಯಂತ್ರಕ್ಕಾಗಿ ಭತ್ತದ ಗದ್ದೆಯಲ್ಲಿ ಅಜೋಲಾ ಬೆಳೆಸುತ್ತಿದ್ದಾರೆ. ಸಾವಯವ ಕೃಷಿ ಅನುಸರಿಸುವವರೆಲ್ಲರೂ ಅಜೋಲಾವನ್ನು ಸಪ್ಲಿಮೆಂಟ್ (ಹೆಚ್ಚುವರಿ) ಗೊಬ್ಬರವಾಗಿ ಬಳಸುತ್ತಾರೆ.  ತಜ್ಞರ ಪ್ರಕಾರ ಅಜೋಲಾ ಕಳೆ ನಿಯಂತ್ರಿಸುವ ಜೊತೆಗೆ ಭೂಮಿಗೆ ಸಾರಜನಕವನ್ನು ಸ್ಥಿರೀಕರಿಸುತ್ತದೆ. ಒಂದು ಎಕರೆಯಲ್ಲಿ ಭತ್ತದ ಜೊತೆ ಬೆಳೆಸುವ ಅಜೋಲಾ ಎಕರೆಗೆ ೮.೫ ಟನ್ನಷ್ಟು ಇಳುವರಿ ನೀಡುತ್ತದೆ. ನಂತರ ಪ್ರತಿ ಹೆಕ್ಟೇರ್‌ನಲ್ಲಿ ೩೦ ರಿಂದ ೬೦ ಕೆಜಿಯಷ್ಟು ಸಾರಜನಕವನ್ನು ಸ್ಥಿರೀಕರಿಣವಾಗುತ್ತದೆ. (ಫಂತಿಲನಾನ್ ಯಶೋಗಾಥೆ ನೋಡಿ).
ಹಸಿರೆಲೆ ಗೊಬ್ಬರವಾಗಿ ಅಜೋಲಾ :
ಎರೆಗೊಬ್ಬರ, ಹಸಿರೆಲೆ ಗೊಬ್ಬರದ ಜೊತೆ ಹಾಗೂ ಹಲವು ನೈಸರ್ಗಿಕ ಗೊಬ್ಬರಗಳ ತಯಾರಿಕೆಯಲ್ಲಿ ಅಜೋಲಾವನ್ನು ಮಿಶ್ರಣ ವಸ್ತುವನ್ನಾಗಿ ಬಳಸುತ್ತಾರೆ. ಅಜೋಲಾ ಮಿಶ್ರಿತ ಸಾವಯವ ಗೊಬ್ಬರಗಳಲ್ಲಿ ಸಾರಜನಕದ ಪ್ರಮಾಣ ಹೆಚ್ಚಾಗಿರುತ್ತದೆ. ಹಾಗಾಗಿ ಅಜೋಲಾ ಮಿಶ್ರಿತ ಗೊಬ್ಬರ ಬಳಸಬಹುದು. ಹೀಗೆ ಬಳಸುವುದರಿಂದ ಬೆಳೆಗಳ ಇಳುವರಿಯಲ್ಲಿ ಏರಿಕೆಯಾಗುವುದರ ಜೊತೆಗೆ, ಭೂಮಿಯ ಫಲವತ್ತತೆಯೂ ಹೆಚ್ಚುತ್ತದೆ ಎನ್ನುತ್ತಾರೆ ಬೇಸಾಯ ಶಾಸ್ತ್ರಜ್ಞ, ಪ್ರೊ.ದೇವಕುಮಾರ್.
ಅಜೋಲಾ ಘಟಕದ ತಳಭಾಗದಲ್ಲಿ ಹರಡಿರುವ ಫಲವತ್ತಾದ ಮಣ್ಣಿನ ಹಾಸಿಗೆ(ಬೆಡ್)ಯನ್ನು ಅಜೋಲಾ ಬೆಳೆದ ನಂತರ ಪರೀಕ್ಷೆಗೆ ಒಳಪಡಿಸಿದರೆ, ಆ ಮಣ್ಣಿನಲ್ಲಿ ಸಾರಜನಕ, ರಂಜಕ ಮತ್ತು ಪೊಟಾಷ್ ಅಂಶಗಳು ಎಷ್ಟೆಷ್ಟಿವೆ ಎಂಬುದು ತಿಳಿಯುತ್ತದೆ. ಒಂದು ಮಾಹಿತಿ ಪ್ರಕಾರ ಆರು ತಿಂಗಳು ಅಜೋಲಾ ಬೆಳೆಸಿದ ಘಟಕದ ತಳಭಾಗದಲ್ಲಿನ ಎರಡು ಕೆ.ಜಿ ತೂಕದ ಮಣ್ಣಿನಲ್ಲಿ ಒಂದು ಕೆ.ಜಿ ಎನ್‌ಪಿಕೆ ಪೋಷಕಾಂಶಕ್ಕೆ ಸಮನಾಗುವ ಪೋಷಕಾಂಶಗಳು ಮಿಳಿತವಾಗಿತ್ತಂತೆ.
ಅಜೋಲಾಗೆ ಹೋಲಿಕೆ: ಯಾವ ಮೇವಿನಲ್ಲಿ ಎಷ್ಟು ಪೋಷಕಾಂಶ ?
ಕ್ರಮ    ಮೇವಿನ                         ವಾರ್ಷಿಕ ಉತ್ಪಾದನೆ        ಒಣಪದಾರ್ಥ     ಪ್ರೊಟಿನ್
ಸಂಖ್ಯೆ  ಬೆಳೆಗಳು                   (ಟನ್/ಹೆಕ್ಟೇರ್)               (ಶೇಕಡಾವಾರು) (ಶೇಕಡಾವಾರು)
೧        ಹೈಬ್ರಿಡ್ ನೇಪಿಯರ್
ಹುಲ್ಲು                      ೨೫೦                       ೫೦                         ೪
೨        Lucern                         ೮೦                         ೧೬                         ೩.೨
೩        ಅಲಸಂದೆ                  ೩೫                         ೦೭                         ೧.೪
೪       ಜೋಳ                     ೪೦                         ೩.೨                         ೦.೬
೫       ಅಜೋಲಾಗೆ               ೭೩೦                       ೫೬                         ೨೦
ಗೋಬರ್ ಘಟಕದ ಸುತ್ತ ಅಜೋಲಾ ಕೃಷಿ
ಮೂರು  ವರ್ಷಗಳ  ಹಿಂದೆ,  ಭೂಮಿ  ಸುಸ್ಥಿರ  ಅಭಿವೃದ್ಧಿ  ಸಂಸ್ಥೆ, ಸಾವಯವ ಗ್ರಾಮ ಯೋಜನೆಯಡಿ ಫಲ್ಗುಣಿ ಹಾಗೂ ಯೆಡೇಹಳ್ಳಿ ಗ್ರಾಮಸ್ಥರಿಗೆ ಅಜೋಲಾ ಬೆಳೆಸುವ ಮತ್ತು ಬಳಸುವ ಕುರಿತು ಮಾಹಿತಿ ನೀಡಿದು. ಇದಾದ ಮೇಲೆ ಫಲ್ಗುಣಿಯ ಯಶೋದಮ್ಮ ಮತ್ತು ಮಲ್ಲೇಶ ಗೌಡರು ಮನೆ ಅಂಗದಲ್ಲೇ ಮರದ ಕೆಳಗೆ ಗುಂಡಿ ತೆಗೆದು, ಪ್ಲಾಸ್ಟಿಕ್ ಹಾಳೆ ಹೊದಿಸಿ ಅಜೋಲಾ ಬೆಳೆಯುತ್ತಿದ್ದರು.
ಯಶೋದಮ್ಮ ಅವರಿಗೆ ಕೈತೋಟ ಮಾಡುವ ಹವ್ಯಾಸ. ಒಂದು ಸುಂದರ ಮುಂಜಾವಿನಲ್ಲಿ ಕೈತೋಟದಲ್ಲಿ ಔಷಧಿ ಸಸ್ಯಗಳನ್ನು ‘ಮಾತನಾಡಿಸಿಕೊಂಡು’ ತಮ್ಮ ಗೋಬರ್ ಘಟಕದ ಕಡೆಗೆ ಸ್ಲರಿ ಸರಿಪಡಿಸೋಣ ಅಂತ ಬಂದರು. ಕೋಲಿನಲ್ಲಿ ಸ್ಲರಿ ತಿರುವುತ್ತಾ, ಗೋಬರ್ ಡ್ರಮ್ಮಿನ ಕಡೆಗೆ ದೃಷ್ಟಿ ಹಾಯಿಸಿದರು. ಡ್ರಮ್ ಮೇಲ್ಭಾಗದಲ್ಲಿ ನಿಂತಿದ್ದ ನೀರಿನಲ್ಲಿ ನಾಲ್ಕೈದು ಅಜೋಲಾಗಳು ಹರಡಿರುವುದು ಕಂಡಿತು. ಕೈತೋಟದ ‘ಪ್ರೀತಿ’ ಸೂರ್ಯನ ಕಿರಣದ ಬೆಳಕಿನಲ್ಲಿ ಮಿನುಗುತ್ತಿದ್ದ ಅಜೋಲಾ ಎಲೆಗಳತ್ತ ಕರೆದೊಯ್ಯಿತು.
‘ಎಲ್ಲಿ ಬೇಕಾದರೂ ಬೆಳೆಯುವ ಅಜೋಲಾವನ್ನು, ನಾವು ಗುಂಡಿ ತೆಗೆದು, ಪ್ಲಾಸ್ಟಿಕ್ ಹಾಕಿ ಫಜೀತಿ ಪಟ್ಟುಕೊಂಡು ಏಕೆ ಬೆಳೆಯಬೇಕು?’ ಅಂತ ಮನಸ್ಸಿನಲ್ಲೇ ಪ್ರಶ್ನೆ ಹಾಕಿಕೊಂಡು, ಹಳೇ ಅಜೋಲಾ ಪದ್ಧತಿಗೆ ‘ಬೈ’ ಹೇಳಿದರು. ಗೋಬರ್ ಗ್ಯಾಸ್ ಘಟಕದ ಟ್ಯಾಂಕ್ ಸುತ್ತಾ ನಿಲ್ಲುವ ನೀರಲ್ಲೇ ಅಜೋಲಾ ಬೆಳೆಸೋದಕ್ಕೆ ಶುರು ಮಾಡಿದರು !
ಈಗ ಅಜೋಲಾ ಎಂಬುದು ಯಶೋದಮ್ಮಾ ಅವರ ಮನೆಯ ಆಕಳುಗಳ ಆಹಾರ ಮಾತ್ರವಾಗಿಲ್ಲ, ಎರೆಹುಳು ಗೊಬ್ಬರ, ಹಸಿರೆಲೆ ಗೊಬ್ಬರಕ್ಕೆ ಹೆಚ್ಚುವರಿ ಪೋಷಕಾಂಶ ನೀಡುವ ಇನ್‌ಗ್ರೇಂಡಿಯಂಟ್ ಆಗಿದೆ. ತೋಟಗಾರಿಕಾ ಬೆಳೆಗಳಿಗೆ ಗೊಬ್ಬರವೂ ಆಗಿದೆ.
ಗೋಬರ್ ಘಟಕದಲ್ಲಿ ಹರಡಿಕೊಂಡಿರುವ ಅಜೋಲಾ ಮನೆಯ ಅಂದವನ್ನೂ ಹೆಚ್ಚಿಸಿದೆ. ನೋಡುಗರ ಕಣ್ಣಿಗೆ ಸುಂದರವಾಗಿ ಕಾಣುತ್ತಿದೆ. ಇವರ ಮನೆಗೆ ಬಂದ ನೆಂಟರಿಷ್ಟರು ‘ಆಪ್ತೇಷ್ಟರೆಲ್ಲಾ’ ‘ಇದ್ಯಾವ ಶೋ ಪ್ಲಾಂಟ್’ ಅಂತ ಕೇಳುತ್ತಾರಂತೆ. ‘ಹಾಗೆ ಕೇಳಿದಾಗ ಸ್ವಲ್ಪ ಅಜೋಲಾದ ಬಗ್ಗೆ ವಿವರಣೆ ಕೊಡ್ತೀನಿ. ತಕ್ಷಣ ‘ಪ್ಲಾಸ್ಟಿಕ್ ಬ್ಯಾಗ್‌ನಲ್ಲಿ ಕಾಲು ಕೆಜಿ ಹಾಕಿಕೊಡಿ’ ಎಂದು ಹೇಳುತ್ತಾರೆ. ಹೀಗೆ ನಮ್ಮ ಮನೆಯಿಂದ ಸಾಕಷ್ಟು ಅಜೋಲಾ ನೆರೆ-ಹೊರೆಯ ಗ್ರಾಮಗಳಲ್ಲಿರುವ ನೆಂಟರು, ಗೆಳೆಯರ ಮನೆಯಲ್ಲೆಲ್ಲಾ ಬೆಳೆಯುತ್ತಿದೆ’ ಎನ್ನುತ್ತಾರೆ ಪತಿ ಮಲ್ಲೇಶಗೌಡರು.
‘ಅಜೋಲಾ ಬೆಳೆಯೋದಕ್ಕೆ ಗೋಬರ್ ಘಟಕವನ್ನೇಕೆ ಆರಿಸಿಕೊಂಡಿರಿ’ ಎಂಬ ಪ್ರಶ್ನೆಗೆ ಯಶೋದಮ್ಮ ಹೀಗೆ ಪ್ರತಿಕ್ರಿಯಿಸುತ್ತಾರೆ. ‘ಕೈತೋಟದ ಎದುರೇ ಈ ಘಟಕವಿದೆ. ಜೊತೆಗೆ ಪಕ್ಕದಲ್ಲೇ ಸಗಣಿ ಸ್ಲರಿ ಸಿಗುತ್ತದೆ. ಹಾಗಾಗಿ ನಿರ್ವಹಣೆ ಸುಲಭ’ ಎನ್ನುತ್ತಾರೆ.
ಈ ಘಟಕದಿಂದ ದಿನಕ್ಕೆ ಕನಿಷ್ಠ ಕಾಲು ಕೆಜಿ ಅಜೋಲಾ ತೆಗೆಯುತ್ತಾರೆ. ಮೊದಲು ಅಜೋಲಾ ಬೆಳೆಸುವುದು ಕಷ್ಟ ಎನ್ನುತ್ತಿದ್ದ ಯಶೋಧಮ್ಮ.  ಗೋಬರ್ ಘಟಕದ ಮೇಲೆ ಅಜೋಲಾ ಬೆಳೆಸಲು ಆರಂಭಿಸಿದಾಗಿನಿಂದ ಬಹಳ ಸುಲಭವಾಗಿದೆ ಎನ್ನುತ್ತಿದ್ದಾರೆ.
ಎರೆಗೊಬ್ಬರದ ತೊಟ್ಟಿಗೆ ‘ಅಜೋಲಾ’ ಅಲಂಕಾರ
ಸಕಲೇಶಪುರ ತಾಲ್ಲೂಕು ಯೆಡೇಹಳ್ಳಿ ಸಮೀಪದ ಕಾಡುಗದ್ದೆಯ ನಿವೃತ್ತ ಯೋಧ ಚಿದಂಬರ ಅವರದ್ದು ಅನುಶೋಧನಾತ್ಮಕ ಗುಣ. ಪ್ರತಿ ಹಂತದಲ್ಲೂ ‘ಹೀಗೆ ಮಾಡಿದರೆ ಹೇಗೆ’ ಎಂದು ಯೋಚಿಸುವ ಮನಸ್ಸು. ಹೀಗಾಗಿಯೇ ಅವರು ತಮ್ಮ ಕೃಷಿ ಚಟುವಟಿಕೆಗಳಲ್ಲಿ ಹಲವು ಅನುಶೋಧನೆಗಳನ್ನು ಕೈಗೊಂಡಿದ್ದಾರೆ. ಆ ಪಟ್ಟಿಯಲ್ಲಿ ‘ಎರೆಗೊಬ್ಬರದ ತೊಟ್ಟಿ ಸುತ್ತ ಅಜೋಲಾ ಬೆಳೆಸಿರುವ’ ವಿಧಾನವೂ ಒಂದು.
ಎರೆಹುಳುಗಳಿಗೆ ಇರುವೆ ಕಾಟ. ಅದನ್ನು ನಿಯಂತ್ರಿಸುವ ಸಲುವಾಗಿ ಎರೆಗೊಬ್ಬರದ ತೊಟ್ಟಿಯ ಸುತ್ತ ಒಂದು ಇಟ್ಟಿಗೆ ದಾಯದ ಪುಟ್ಟದೊಂದು ಕಾಲುವೆ ಮಾಡಿದರು. ಮುಕ್ಕಾಲು ಅಡಿ ಅಗಲ, ನಾಲ್ಕರಿಂದ ಐದು ಇಂಚು ಆಳದ ಈ ಕಾಲುವೆಯಲ್ಲಿ ಸದಾ ನೀರು ಇರುವಂತೆ ನಿಗಾವಹಿಸಿದ್ದರು. ಇದೇ ಸಮಯದಲ್ಲಿ ಸಾವಯವ ಗ್ರಾಮ ಯೋಜನೆ ಅನುಷ್ಠಾನಗೊಳಿಸುತ್ತಿದ್ದ ಭೂಮಿ ಸಂಸ್ಥೆ ಅಜೋಲಾ ಬೆಳೆಸಲು ಚಿದಂಬರ ಅವರಿಗೆ ಸಲಹೆ ನೀಡಿತು.
ಅಜೋಲಾ ಘಟಕ್ಕೆ ನಿರ್ಮಾಣಕ್ಕೆ ಬೇಕಾದ ನೆರಳು, ನೀರು, ಸಗಣಿ.. ಇತ್ಯಾದಿ ಸಂಪನ್ಮೂಲ ಸೌಲಭ್ಯಗಳೆಲ್ಲ ಎರೆಗೊಬ್ಬರದ ತೊಟ್ಟಿಯ ಸುತ್ತಾ ನಿರ್ಮಿಸಿದ ಪುಟ್ಟ ಕಾಲುವೆಯಲ್ಲಿ ಲಭ್ಯವಾಯಿತು. ಪ್ರತ್ಯೇಕವಾಗಿ ಅಜೋಲಾ ಘಟಕ ನಿರ್ಮಾಣದ ಚಿಂತನೆಯನ್ನು ಕೈಬಿಟ್ಟರು ಎರೆಹುಳು ಗೊಬ್ಬರದ ತೊಟ್ಟಿ ಸುತ್ತ ಇರುವ ಕಾಲುವೆಯಲ್ಲೇ ಅಜೋಲಾ’ ಹರಿಯಬಿಟ್ಟರು.
‘ಹೇಗೂ ಗೊಬ್ಬರಕ್ಕೆ ನೆರಳು ಮಾಡಿರುತ್ತೇವೆ. ಇರುವೆ ನಿಯಂತ್ರಣಕ್ಕೆ ಕಾಲುವೆಯಲ್ಲಿ ನೀರು ಹರಿಸುತ್ತೇವೆ. ಪಕ್ಕದಲ್ಲೇ ಸಗಣಿಯಿದೆ. ಸ್ಲರಿ ಮಾಡಿ ನೀರಿಗೆ ಕದಡಿದರೆ ಅಜೋಲಾ ಬೆಳೆಸಬಹುದಲ್ಲಾ ಅಂತ ಯೋಚಿಸಿದೆ. ಕಳೆದ ಮೂರು ವರ್ಷಗಳಿಂದ ಹೀಗೆ ಅಜೋಲಾ ಬೆಳೆಯುತ್ತಿದ್ದೆನೆ. ಲಾಭ, ನಷ್ಟ, ಉಪಯೋಗದ ಬಗ್ಗೆ ಚಿಂತಿಸುತ್ತಿಲ್ಲ. ಅಜೋಲಾ ಮಾಡೋದಕ್ಕೆ ಪ್ರತ್ಯೇಕ ಸ್ಥಳ, ಸಮಯ, ಶ್ರಮ ಉಳಿಯಿತಲ್ಲ ಎನ್ನುವುದೊಂದೇ ಸಮಾಧಾನ’ ಎನ್ನುತ್ತಾರೆ ಚಿದಂಬರ.
‘ಅಜೋಲಾ ಬಳಸುವ ಸ್ಥಳದ ಸಮೀಪದಲ್ಲೇ ಅದನ್ನು ಬೆಳೆಸುವ ಘಟಕ ಸ್ಥಾಪಿಸಬೇಕು. ಇದರಿಂದ ಶ್ರಮ ಉಳಿತಾಯದ ಜೊತೆಗೆ, ಖರ್ಚು ಕಡಿಮೆಯಾಗುತ್ತದೆ. ಅಜೋಲಾ ಬೆಳೆಯಲು ಅತಿಯಾದ ಶ್ರಮ ಬೇಡ. ಇಂಥ ಸರಳ ವಿಧಾನಗಳನ್ನು ಅನುಸರಿಸಿದರೆ ಸಾಕು’ ಎಂದು ತಮ್ಮ ವಿಧಾನವನ್ನು ಚಿದಂಬರ ಸಮರ್ಥಿಸಿಕೊಳ್ಳುತ್ತಾರೆ.
ಎರಡರಿಂದ ಮೂರು ತಿಂಗಳಿಗೊಂದು ಸಾರಿ ನೀರನ್ನು ಬದಲಾಯಿಸುತ್ತಾರೆ. ಪ್ರತಿ ದಿನ ಒಂದರಿಂದ ಒಂದೂವರೆ ಕೆ.ಜಿ ಅಜೋಲಾ ತೆಗೆದು ಆಕಳುಗಳಿಗೆ ಮೇವು ಹಾಗೂ ಬೂಸಾ ಜೊತೆಗೆ ಬೆರೆಸಿಕೊಡುತ್ತಾರೆ. ಆದರೆ ಈ ವಿಧಾನ ಗಮನಿಸಿದ ಕೆಲ ರೈತರು ‘ತೊಟ್ಟಿ ಸುತ್ತ ನೀರು ನಿಲ್ಲಿಸುವುದು ಇರುವೆ ನಿಯಂತ್ರಣಕ್ಕೆ. ಆದರೆ ಅಜೋಲಾ ಬೆಳೆಸುವುದರಿಂದ ಇರುವೆ ಹರಿದಾಡಲು ಸೇತುವೆ ನಿರ್ಮಿಸಿದಂತಾಗುತ್ತದಲ್ಲಾ’ ಎಂದು ಪ್ರಶ್ನಿಸುತ್ತಾರೆ.
‘ಶ್ರಮ, ಖರ್ಚು ಕಡಿಮೆ ಮಾಡುವ ವಿಧಾನಗಳನ್ನು ಅನುಸರಿಸುವಾಗ ಇಂಥವುಗಳ ಬಗ್ಗೆ ಸ್ವಲ್ಪ ಎಚ್ಚರವಹಿಸಿದರೆ ಅಪಾಯ ತಪ್ಪಿಸಬಹುದು. ‘ಇರುವೆ’ಯಂತಹ ಕಾರಣಕ್ಕಾಗಿ ಸರಳ ವಿಧಾನವನ್ನೇ ತಳ್ಳಿ ಹಾಕಿದರೆ, ಬೆಟ್ಟದಂತಹ ಖರ್ಚು, ಶ್ರಮ, ಇತ್ಯಾದಿಗಳನ್ನು ಎದುರಿಸಬೇಕಾಗುತ್ತದೆ. ಈ ವಿಧಾನಗಳ ಆಯ್ಕೆ ‘ಆಯಾ ರೈತರಿಗೆ’ ಬಿಟ್ಟಿದ್ದು ಎಂದು ಸರಳವಾಗಿ ಉತ್ತರಿಸುತ್ತಾರೆ ಚಿದಂಬರಂ.
 
ಫಂತಿಲನಾನ್ ಎಂಬ ಅಜೋಲಾ ಕೃಷಿಕ
ಫಿಲಿಪೈನ್ಸ್‌ನ ಕೃಷಿಕ ಫಂತಿಲನಾನ್ ಅವರದ್ದು ಅಪ್ಪಟ ಸಾವಯವ ಕೃಷಿ.
ಇವರಿಗೆ ಪ್ರತಿ ತಿಂಗಳು ಬರುತ್ತಿದ್ದ ಸರ್ಕಾರಿ ಸಂಬಳ ಹದಿಮೂರು ಜನರ ಕುಟುಂಬಕ್ಕೆ ಸಾಕಾಗುತ್ತಿರಲಿಲ್ಲ. ಮೊದ ಮೊದಲು ರಾಸಾಯನಿಕಗಳನ್ನು ಬಳಸಿ ಮಾಡಿದ ಕೃಷಿ ಸಮಾಧಾನ ಪಡುವಷ್ಟು ಆದಾಯ ತರಲಿಲ್ಲ. ಓದುವ ಗೀಳು ಹಚ್ಚಿಕೊಂಡಿದ್ದ ಫಂತಿಲನಾನ್‌ಗೆ ಈ ಘಟ್ಟದಲ್ಲಿ ಸೆಳದದ್ದು ಸಾವಯವ ಕೃಷಿ. ‘ನನ್ನ ಕ್ಷೇತ್ರ ಚಿಕ್ಕದು. ಕೂಲಿ ಮತ್ತು ಕೃಷಿಗೆ ಬೇಕಾದ ವಸ್ತುಗಳ ಮೇಲಿನ ಭಾರಿ ವೆಚ್ಚ ಉಳಿಸಲು ನಾನು ಸಾವಯವ ಕೃಷಿ ಆರಿಸಿಕೊಂಡೆ’ ಎಂದು ತಮ್ಮ ಹಳೆಯ ದಿನಗಳನ್ನು ನೆನಪಿಸಿಕೊಳ್ಳುತ್ತಾರೆ. ಫಂತಿಲನಾನ್ ಸಾವಯವ ಕೃಷಿ ಪದ್ಧತಿ ಅನುಸರಿಸಲು ಆರಂಭಿಸಿದಾಗ ಅವರು ಗೊಬ್ಬರಕ್ಕಾಗಿ ಆಯ್ಕೆ ಮಾಡಿಕೊಂಡಿದ್ದು ಅಜೋಲಾವನ್ನು.
ಮೂರೂವರೆ ಹಿಡಿ ಅಜೋಲಾದಿಂದ…
ಅದು ೮೦ರ ದಶಕದ ಆರಂಭ. ಅಂತರರಾಷ್ಟ್ರೀಯ ಭತ್ತ ಸಂಶೋಧನಾ ಕೇಂದ್ರದಿಂದ ಫಂತಿಲನಾನ್ ಮೂರೂವರೆ ಹಿಡಿಯಷ್ಟು ಅಜೋಲಾ ತಂದರು. ಕೃಷಿಯಲ್ಲಿ ತುಂಬಾ ಆಸಕ್ತಿ ಬೆಳೆಸಿಕೊಂಡಿದ್ದ ಕ್ಯಾಫಿಝ್ ಪ್ರಾಂತದ ಗವರ್ನರ್ ಕಾರ್ನೆಲಿಯೋ ವಿಲ್ಲಾರಿಯಲ್ ಜ್ಯೂ. ಫಂತಿಲನಾನ್‌ಗೆ ಹೊಸ ಹೊಸ ಕೃಷಿ ಕ್ರಮಗಳಲ್ಲಿ ಇದ್ದ ಒಲವು, ಛಲಗಳನ್ನು ಕಂಡು ಈ ವ್ಯಕ್ತಿ ಅಜೋಲಾವನ್ನು ತನ್ನ ಗದ್ದೆಯಲ್ಲಿ ಪ್ರಯೋಗಿಸಲು ತಕ್ಕ ವ್ಯಕ್ತಿ ಎಂಬ ನಂಬಿಕೆಯಿಂದ ಭತ್ತ ಸಂಶೋಧನಾ ಕೇಂದ್ರದಿಂದ ಅಜೋಲಾವನ್ನು ತರಿಸಿಕೊಟ್ಟರು. ಸಿಕ್ಕಿದ ಅಜೋಲಾವನ್ನು ಭಾರಿ ಎಚ್ಚರಿಕೆಯಿಂದ ಕೊಳದಲ್ಲಿ ಹಾಕಿ ಬೆಳಸಿದ ಫಂತಿಲನಾನ್‌ಗೆ ಅದರ ಬೆಳವಣಿಗೆ ಖುಷಿಕೊಟ್ಟಿತ್ತು. ಎರಡು ವರ್ಷಗಳಲ್ಲಿ ಅವರ ಅರ್ಧ ಹೆಕ್ಟೇರ್ ಭತ್ತದ ಗದ್ದೆಗೆ ಬೇಕಾದಷ್ಟು ಅಜೋಲಾ ತಯಾರು ಮಾಡಿದರು. ಭತ್ತದ ಬೆಳೆಗೆ ಅಜೋಲಾ ಬಳಸತೊಡಗಿದ ಮೊದಲ ವರ್ಷವೇ ಶೇ ೧೦ ರಷ್ಟು ಇಳುವರಿ ಹೆಚ್ಚಾಯಿತು. ರಸಗೊಬ್ಬರಗಳಿಂದ ಹೆಚ್ಚು ಅವದಿಯವರೆಗೆ ಈ ನೈಸರ್ಗಿಕ ಗೊಬ್ಬರ ಮಣ್ಣಿನ ಫಲವತ್ತತೆ ಉಳಿಸುತ್ತದೆ ಎಂಬುದನ್ನು ಫಂತಿಲನಾನ್ ಗಮನಿಸಿದರು.
ಭತ್ತ ನಾಟಿಗೆ ತಿಂಗಳ ಮುನ್ನ ಅಜೋಲಾ ಕೃಷಿ:
ಭತ್ತದ ಸಸಿ ನಾಟಿ ಮಾಡುವ ಒಂದು ತಿಂಗಳ ಮೊದಲೇ ಫಂತಿಲನಾನ್‌ರ ಅಜೋಲಾ ಕೃಷಿ ಶುರು. ಗದ್ದೆಯನ್ನು ಅವರು ವಿಶೇಷವಾಗಿ ಉಳುವುದಿಲ್ಲ. ಒಂದು ಚದರ ಮೀಟರಿಗೆ ಒಂದು ಬೊಗಸೆ ಅಜೋಲಾ ಗಿಡಗಳನ್ನು ಬಿತ್ತುತ್ತಾರೆ. ಒಂದು ತಿಂಗಳಲ್ಲಿ ಅದು ಅಭಿವೃದ್ಧಿಯಾಗಿ ೨೦ ಟನ್ ಆಗುತ್ತದೆ. ಸಸಿ ನೆಡುವ ಮುನ್ನ ಅಜೋಲಾವನ್ನು ಮಣ್ಣಿಗೆ ಸೇರಿಸುತ್ತಾರೆ.
ಬಹೂಪಯೋಗಿ ಗೊಬ್ಬರ :
‘ಅಜೋಲಾ ಅತಿ ವೇಗವಾಗಿ ಬೆಳೆದು ಕಳೆಗಳನ್ನು ನಿಯಂತ್ರಿಸುತ್ತದೆ’ – ಇದು ತನ್ನ ಗದ್ದೆಗೆ ಭೇಟಿ ನೀಡುವ ಸಂದರ್ಶಕರಿಗೆ ಫಂತಿಲನಾನ್ ಅಜೋಲಾ ತೋರಿಸುತ್ತಾ ಹೇಳುವ ಮೊದಲ ಮಾತು. ‘ಇದರಿಂದಾಗಿ ನನಗೆ ಕಳೆ ಕೀಳುವ ಖರ್ಚಿನಲ್ಲಿ ಭಾರಿ ಉಳಿತಾಯವಾಗುತ್ತಿದೆ. ಗದ್ದೆಯ ಭೂಮಿ ತಯಾರಿಗೂ ಶ್ರಮ ಕಡಿಮೆಗೊಳಿಸುತ್ತದೆ. ಅಜೋಲಾ ಗದ್ದೆಯನ್ನು ನಿರ್ಮಲವಾಗಿಟ್ಟು ಮಣ್ಣನ್ನು ವರ್ಷದುದ್ದಕ್ಕೂ ಮೆದುವಾಗಿ ಇರಿಸುತ್ತದೆ. ಮಾತ್ರವಲ್ಲ, ಮಣ್ಣಿನ ರಚನೆ ಮತ್ತು ರಸಸಾರ ಮೌಲ್ಯ(ಪಿ‌ಎಚ್ ವ್ಯಾಲ್ಯು)ದಲ್ಲೂ ಅಭಿವೃದ್ಧಿಯಾಗುತ್ತದೆ’ ಎಂದು ವಿವರಿಸುತ್ತಾರೆ.
ಫಂತಿಲನಾನ್ ಭತ್ತವನ್ನು ಪರ್ಯಾಯ ಸಾಲುಗಳಲ್ಲಿ ಬೆಳೆಸುತ್ತಾರೆ. ಭತ್ತದ ಸಾಲುಗಳ ನಡುವಣ ಜಾಗದಲ್ಲಿ ಭತ್ತದ ಕೃಷಿ ಮತ್ತು ಇತರ ಉಪಯೋಗಗಳಿಗೆ ಬೇಕಾದುದು ಅಜೋಲಾ ಕೃಷಿ. ಅವರ ಭತ್ತದ ಕೃಷಿಗೆ ಕೀಟದ ಹಾವಳಿ ಕಡಿಮೆ. ರಾಸಾಯನಿಕ ಕೀಟನಾಶಕಗಳ ಬಳಕೆ ಇಲ್ಲವೆನ್ನುವಷ್ಟು ಕಡಿಮೆ. ಇವರು ಒಂದೇ ಬೆಳೆಯನ್ನು ನೆಚ್ಚಿಕೊಂಡಿಲ್ಲ. ಭತ್ತದ ಜತೆ ಜತೆಗೆ ತರಕಾರಿ, ಕೆಸು, ಜೋಳ ಮತ್ತು ದ್ವಿದಳ ಧಾನ್ಯಗಳನ್ನು ಬೆಳೆಯುತ್ತಾರೆ. ಅಜೋಲಾವನ್ನು ಭತ್ತ ಮಾತ್ರವಲ್ಲದೇ ತರಕಾರಿ, ಹಣ್ಣಿನ ಗಿಡಗಳು ಮತ್ತು ವಾಣಿಜ್ಯ ಬೆಳೆಗಳಿಗೂ ಉಣಿಸುತ್ತಾರೆ.
ಒಳಸುರಿ ಕಡಿತ :
ಫಂತಿಲನಾನ್ ಅಜೋಲಾ ಬಳಸಿ ಬಹು ಬೆಳೆಗಳನ್ನು ಬೆಳೆಯುತ್ತಾರೆ. ‘ಅಜೋಲಾ ಬಳಸುತ್ತಿರುವುದರಿಂದ ನನಗೆ ಸಾಕಷ್ಟು ಒಳಸುರಿ ಕಡಿಮೆಯಾಗಿದೆ. ಕಳೆ ಕೀಳುವುದು, ಉಳುಮೆ ಮಾಡುವುದು ತಪ್ಪುತ್ತಿದೆ. ರಸಗೊಬ್ಬರ, ಕೀನಾಶಕಗಳ ಹಾವಳಿ ಕಡಿಮೆಯಾಗಿದೆ. ಜಮೀನಿನಲ್ಲಿ ಸ್ನೇಹಪರ ಕೀಟಗಳು ಹೆಚ್ಚಿವೆ. ಇವುಗಳು ಗದ್ದೆಯ ಮೇಲೆ ಹಾರಾಡುವ ಶತ್ರು ಕೀಟಗಳನ್ನು ನಿಯಂತ್ರಿಸುತ್ತಿವೆ’ ಎನ್ನುತ್ತಾರೆ.
ಫಂತಿಲನಾನ್ ನಿತ್ಯ ೫೦೦ ಕೆ.ಜಿ ಅಜೋಲಾ ಉತ್ಪಾದಿಸುತ್ತಿದ್ದರು. ೩೦೦ ಕೆ.ಜಿ ಹೊಸ ಅಜೋಲಾ ಗಿಡಗಳು ಸಾಕುಪ್ರಾಣಿಗಳಿಗೆ ಆಹಾರ. ಅನುಕೂಲಕರ ಪರಿಸ್ಥಿತಿಗಳಲ್ಲಿ ೨ ಟನ್ ಅಜೋಲಾ ಒಂದು ತಿಂಗಳಲ್ಲಿ ೧೬ ರಿಂದ ೨೦ ಟನ್ ಆಗಿಬಿಡುತ್ತದೆ. ಇದನ್ನೆಲ್ಲಾ ಒಂದು ತಿರುಗುವ ನೇಗಿಲು ಬಳಸಿ ಮಣ್ಣಿಗೆ ಸೇರಿಸಿದರೆ, ೧೦ ದಿನಗಳ ನಂತರ ಸಸಿ ನಾಟಿ ಮಾಡಲು ಅನುಕೂಲ.
ಅಜೋಲಾವನ್ನು ತಾವು ಸಾಕುವ ಹಂದಿ ಮತ್ತು ಬಾತುಕೋಳಿಗಳಿಗೂ ಮುಖ್ಯ ಆಹಾರವಾಗಿ ಕೊಡುತ್ತಾರೆ ಫಂತಿಲನಾನ್. ಮೊದ ಮೊದಲು ಅವರು ಅಕ್ಕಿ ತೌಡಿನೊಡನೆ ಸ್ವಲ್ಪ ಸ್ವಲ್ಪ ಅಜೊಲ್ಲಾ ಮಿಶ್ರಮಾಡಿಕೊಟ್ಟು ಪ್ರಾಣಿಗಳಿಗೆ ಇದರ ರುಚಿ ಹಿಡಿಸುತ್ತಾರೆ. ಅಭ್ಯಾಸವಾದ ಮೇಲೆ ಪಶು ಆಹಾರದಲ್ಲಿ ಅಜೋಲಾ ಬೆರೆಸಿ ಕೊಡುತ್ತಾರೆ.
ಒಂದು ಪಾಲು ಅಜೋಲಾ ಉಣಿಸಿದ ಕೋಳಿಗಳ ಹಿಕ್ಕೆಗೆ ೫ ಪಾಲು ಅಜೋಲಾ ಮಿಶ್ರ ಮಾಡಿ ಫಂತಿಲನಾನ್ ತನ್ನ ಮನೆಯಲ್ಲೇ ಮಾಡಿದ ಬಯೋಗ್ಯಾಸ್ ಸ್ಥಾವರಕ್ಕೆ ತುಂಬಿಸುತ್ತಾರೆ. ಇದರಿಂದ ಉತ್ಪಾದನೆಯಾದ ಮಿಥೇನ್ ಅನಿಲದಿಂದ ತಮ್ಮ ತೋಟದ ಮನೆಗೆ ಬೆಳಕು, ಅಡಿಗೆ ಕೋಣೆಗೆ ಇಂಧನ, ಪುಟ್ಟ ಗಿರಣಿ ಚಾಲನೆಗೆ ಶಕ್ತಿ, ಬಾತುಕೋಳಿ ಮತ್ತು ಕೋಳಿಗಳ ಕಾವು ಪೆಟ್ಟಿಗೆ (ಇನ್ ಕ್ಯುಬೇಟರ್)ಗಳಿಗೆ ಉಷ್ಣತೆ ಪೂರೈಕೆಯಾಗುತ್ತದೆ. ಪೋಷಕಾಂಶಗಳಿಂದ ಸಮೃದ್ಧ ಬಗ್ಗಡವನ್ನು ಮರಳಿ ಎಲ್ಲಾ ಬೆಳೆಗಳಿಗೂ ಉಣಿಸುತ್ತಾರೆ.
ಅಜೋಲಾದ ಬಳಕೆಯ ವ್ಯಾಪ್ತಿ ಕಂಡು ನಿಬ್ಬೆರಗಾಗುವ ಕೃಷಿಕರು ‘ತಮಗೊಂದಿಷ್ಟು ಅಜೋಲಾ ಗಿಡ ಕೊಡಿ’ ಎಂದು ಫಂತಿಲನಾನ್ ಅವರನ್ನು ವಿನಂತಿಸುತ್ತಾರೆ. ಒಂದು ಚೀಲ ಅಜೋಲಾಕ್ಕೆ ೧೭ ರೂಪಾಯಿ. ಸಾಕು ಪ್ರಾಣಿಗಳಿಗೆ ಉಣಿಸಿ ಉಳಿದ ಆಜೋಲ್ಲಾವನ್ನು ಕಾಂಪೋಸ್ಟ್ ಹೊಂಡ ಸೇರಿಸುತ್ತಾರೆ. ಅದು ಕಳಿತ ಗೊಬ್ಬರವಾಗಿ ‘ಕೃಷಿ ಚಕ್ರ’ಕ್ಕೆ ಮತ್ತೆ ಸೇರುತ್ತದೆ.
– ಅಡಿಕೆ ಪತ್ರಿಕೆ, ಆಗಸ್ಟ್ ೧೯೯೦
ಬೇರು.. ಹುಷಾರು !
ಬೇರು ಇಲ್ಲದೇ ಅಜೋಲಾ ಸಸ್ಯಗಳು ಬೆಳೆಯುವುದಿಲ್ಲ. ಒಂದು ಕಡೆಯಿಂದ ಮತ್ತೊಂದು ಕಡೆಗೆ ಅಜೋಲಾ ಕಲ್ಚರ್ ಅನ್ನು ಸಾಗಿಸಬೇಕಾದರೆ ಅವುಗಳಲ್ಲಿ ಬೇರಿರುವುದನ್ನು ಖಚಿತಪಡಿಸಿಕೊಳ್ಳಿ. ಅಂಥ ಸಸ್ಯಗಳನ್ನು ನೀರಿನಲ್ಲಿ ಹಾಕಿಕೊಂಡೇ ಸಾಗಿಸಬೇಕು.
ಅಜೋಲಾ – ಕ್ಷೇತ್ರೋತ್ಸವ
ಅಜೋಲಾ ಅಂದ್ರೆ ಬಟ್ಟೆಗೆ ಹಾಕೊ ಉಜಾಲಾನಾ !  ಸಕಲೇಶಪುರ ಸಮೀಪದ ಯೆಡೇಹಳ್ಳಿಯಲ್ಲಿ ಸಾವಯವ ಗ್ರಾಮದ ರೈತರು ‘ಅಜೋಲಾ’ ಹೆಸರು ಕೇಳುತ್ತಲೇ ಹೀಗೊಂದು ಜೋಕು ಜೋಕಾಲಿಯ ಪ್ರಶ್ನೆ ಕೇಳಿದ್ದರು. ಆ ಪ್ರಶ್ನೆಯಿಂದಲೇ ಗೊತ್ತಾಗಿದ್ದು, ಈ ಭಾಗದ ರೈತರಿಗೆ ಅಜೋಲಾ ಎಂಬ ಮೇವು – ಗೊಬ್ಬರದ ಬೆಳೆ ಪರಿಚಯವೇ ಇಲ್ಲ ಎಂದು.
ಈ ವಿಷಯ ತಿಳಿಯುತ್ತಲೇ ಭೂಮಿ ಸುಸ್ಥಿರ ಅಭಿವೃದ್ಧಿ ಸಂಸ್ಥೆ ಸಾವಯವ ಕೃಷಿ ಅನುಷ್ಠಾನದಲ್ಲಿ ಅಜೋಲಾ ಸೇರಿಸಿತು. ಕೇವಲ ಯೋಜನೆಯಲ್ಲಿ ಸೇರಿಸಿದರೆ ಪ್ರಯೋಜನವಿಲ್ಲ. ಅಜೋಲಾ ಬಳಕೆ ಕುರಿತು ರೈತರಿಗೆ ದೊಡ್ಡ ಮಟ್ಟದಲ್ಲಿ ಪರಿಚಯಿಸಬೇಕು ಎನ್ನುವ ಸಂಕಲ್ಪ ಮಾಡಿತು. ಸಂಘದ ಸಭೆಗಳಲ್ಲಿ ಈ ಕುರಿತು ಸಾಕಷ್ಟು ಚರ್ಚೆಯಾಯಿತು. ಅಜೋಲಾಕ್ಕಾಗಿ ಕ್ರಿಯಾ ಯೋಜನೆ ಸಿದ್ಧಪಡಿಸಿ, ಯೋಜನೆ ಪ್ರತಿಯೊಬ್ಬ ಫಲಾನುಭವಿಗೂ ಅಜೋಲಾ ತರಬೇತಿ ನೀಡಿ, ಮನೆ ಮುಂದೆ ಅಜೋಲಾ ಘಟಕಗಳನ್ನು ರಚಿಸಿಕೊಳ್ಳಲು ಸಂಸ್ಥೆ ತಾಂತ್ರಿಕ ಹಾಗೂ ಆರ್ಥಿಕ ನೆರವು ನೀಡಿತು.
ಅಜೋಲಾ ಕೃಷಿ ಮತ್ತು ಬಳಕೆ ಹೆಚ್ಚಿದಂತೆ ರೈತರು ತಮ್ಮ ಆಕಳುಗಳ ಆರೋಗ್ಯ, ಹಾಲಿನ ಇಳುವರಿ ಹೆಚ್ಚಳ, ಕೊಬ್ಬಿನ ಅಂಶ ಹೆಚ್ಚಿದ ಅಂಶವನ್ನು ಗಮನಿಸಿದರು. ಇದೇ ಸಮಯದಲ್ಲಿ ಅಜೋಲಾ ಬಿಟ್ಟ ಗದ್ದೆಗಳಲ್ಲಿ ಕಳೆ ನಿಯಂತ್ರಣವಾಯಿತು. ಆಳಿನ ಕೂಲಿ ಉಳಿಯಿತು. ರೈತರು ಖುಷಿಯಾದರು. ಆದರೂ ಕೆಲವು ರೈತರು ಅಜೊಲಾ ಬಗ್ಗೆ ಒಲವು ತೋರಲಿಲ್ಲ.
ಇದನ್ನು ಮನಗಂಡ ಸಂಸ್ಥೆ ‘ಅಜೋಲಾದ ಯಶಸ್ಸು, ರೈತರಲ್ಲಿರುವ ಮಾಹಿತಿ ಕೊರತೆ’ ಎರಡಕ್ಕೂ ಪರಿಹಾರ ನೀಡುವ ಸಲುವಾಗಿ ‘ಅಜೋಲಾ ಹಬ್ಬ’ ಮಾಡೋಣ ಎಂದು ತೀರ್ಮಾನಿಸಿತು. ಈ ಹೊಸ ಪರಿಕಲ್ಪನೆಗೆ ಸಹಾಯಕ ಕೃಷಿ ನಿರ್ದೇಶಕ ಯೋಗೇಶ್ ‘ಕ್ಷೇತ್ರೋತ್ಸವ’ ರೂಪ ಕೊಟ್ಟರು ಸಾವಯವ ಗ್ರಾಮದ ನಿಸರ್ಗ ಸಾವಯವ ಕೃಷಿ ಸಂಘ, ಸಕಲೇಶಪುರದ ಕೃಷಿ ಇಲಾಖೆ ಸಂಸ್ಥೆಯ ಜೊತೆ ಕೈ ಜೋಡಿಸಿದವು.
ಅದು ನವೆಂಬರ್ ೨೮, ೨೦೦೯.
ಬೆಳಿಗ್ಗೆ ೧೧ ಗಂಟೆಗೆ ರೈತ ವೈ.ಪಿ.ನಿಂಗರಾಜು ಗದ್ದೆಯ ಬಯಲಿಲ್ಲಿ ಸಂಘದ ಸದಸ್ಯರೆಲ್ಲ ಜಮಾಯಿಸಿದರು. ನಿಂಗರಾಜು ತಮ್ಮ ಗದ್ದೆಗೆ ಬಿಟ್ಟ ಅಜೋಲಾ ಬೇರೆಯವರ ಗದ್ದೆಗೆ ವಿಸ್ತರಿಸಿಕೊಂಡಿದ್ದನ್ನು ತೋರಿಸಿದರು. ಇಡೀ ಗದ್ದೆಯ ಬಯಲೆಲ್ಲಾ ಅಜೋಲಾಮಯವಾಗಿದ್ದನ್ನು ಕಂಡ ರೈತರು ತಮ್ಮ ಗದ್ದೆಗಳಲ್ಲೂ ಇದೇ ರೀತಿ ಅಜೋಲಾ ಬೆಳೆ ವಿಸ್ತರಣೆಗೊಂಡಿದ್ದರ ಕುರಿತು ಮಾಹಿತಿ ವಿನಿಮಯ ಮಾಡಿಕೊಂಡರು.
ಅಜೋಲಾವನ್ನು ನೀರಿಗೆ ಬಿಡುವ ಮೂಲಕ ‘ಕ್ಷೇತ್ರೋತ್ಸವ’ ಉದ್ಘಾಟನೆಗೊಂಡಿತು. ‘ಅಜೋಲಾ ಬಹು ಉಪಯೋಗಿ ಸಸ್ಯ. ಇದು ಗದ್ದೆಗೆ ಗೊಬ್ಬರವಾಗಿ, ದನಗಳಿಗೆ ಪಶು ಆಹಾರವಾಗುತ್ತದೆ. ಇನ್ನೂ ವಿಶೇಷ ಅಂದ್ರೆ ಅಜೋಲಾವನ್ನು ಮನುಷ್ಯರೂ ತಿನ್ನಬಹುದು’ ಎಂದರು ಕಾರ್ಯಕ್ರಮ ಉದ್ಘಾಟಿಸಿದ ಸಾವಯವ ಕೃಷಿ ಮಿಷನ್ ಜಿಲ್ಲಾ ಸಂಚಾಲಕರಾದ ಯಡೂರು ರಾಜು.
ಯೆಡೇಹಳ್ಳಿ ಗ್ರಾಮದ ರೈತರು ಅಜೋಲಾವನ್ನು ಕಳೆದ ಎರಡು ವರ್ಷಗಳಿಂದ ಗದ್ದೆ, ಮನೆ ಹೀಗೆ ಎಲ್ಲೆಡೆ ಬೆಳೆಯುತ್ತಿದ್ದಾರೆ. ಇದರಿಂದ ಗದ್ದೆಗಳಲ್ಲಿ ಕಳೆ ನಿಯಂತ್ರಣಗೊಂಡಿದೆ. ಬೆಳೆಗಳಿಗೆ ಸಾರಜನಕ ಲಭ್ಯವಾಗಿದೆ. ಹಾಲು ಕೊಡುವ ರಾಸುಗಳಿಗೆ ತಿನ್ನಿಸುವುದರಿಂದ ಹಾಲಿನ ಉತ್ಪಾದನೆ ಹಾಗೂ ಕೊಬ್ಬಿನಾಂಶ ಹೆಚ್ಚಾಗಿದೆ ಎಂದು ತಮ್ಮ ಅನುಭವ ಹಂಚಿಕೊಂಡವರು ಸಾವಯವ ಸಂಘದ ಅಧ್ಯಕ್ಷ ವೈ ಸಿ ರುದ್ರಪ್ಪ.
ಸಹಾಯಕ ಕೃಷಿ ನಿರ್ದೇಶಕ ಜಿ ಹೆಚ್ ಯೋಗೇಶ್ ಅಜೋಲಾ ಬೆಳೆ ಹಾಗೂ ಬಳಕೆ ಬಗ್ಗೆ ವಿವರವಾಗಿ ಮಾಹಿತಿ ನೀಡಿದರು. ‘ಗದ್ದೆ ನಾಟಿ ನಂತರ ಒಂದು ಹಿಡಿ ಅಜೋಲಾವನ್ನು ಹಾಕುವುದರಿಂದ ಯೂರಿಯಾ ಬಳಕೆಯನ್ನು ನಿಲ್ಲಸಬಹುದು. ಇದರಿಂದ ಯೂರಿಯಾ ಹಾಗೂ ಕಳೆ ತೆಗೆಯುವ ಖರ್ಚು ಉಳಿತಾಯವಾಗುತ್ತದೆ. ಕೂಲಿ ಕಾರ್ಮಿಕರ ಸಮಸ್ಯೆಗೆ ಪರಿಹಾರ ಸಿಕ್ಕಂತಾಗುತ್ತದೆ. ಶ್ರಮ ಕಡಿಮೆ ಹಾಗೂ ಸಮಯದ ಉಳಿತಾಯವಾಗುತ್ತದೆ. ಆಕಳುಗಳಿಗೆ ತಿನ್ನಿಸುವುದರಿಂದ ಹಾಲಿನ ಉತ್ಪಾದನೆ ಜಾಸ್ತಿಯಾಗುವುದರ ಜೊತೆಗೆ ಹಾಲಿನಲ್ಲಿ ಕೊಬ್ಬಿನಂಶ ಕೂಡ ಹೆಚ್ಚುತ್ತದೆ. ಇದರಲ್ಲಿ ಪ್ರೋಟೀನ್ ಇದೆ. ಕೆಲವರು ಆಹಾರವಾಗಿಯೂ ಬಳಸುತ್ತಾರೆ’ ಎಂದು ರೈತರಿಗೆ ಮನವರಿಕೆ ಮಾಡಿಕೊಟ್ಟರು.
ಅಜೋಲಾ ಬೆಳೆದಿರುವ ಭತ್ತದ ಗದ್ದೆಗಳನ್ನು ಕ್ಷೇತ್ರೋತ್ಸವಕ್ಕೆ ಬಂದ ರೈತರೆಲ್ಲ ವೀಕ್ಷಿಸಿದರು. ಕಾರ್ಯಕ್ರಮದ ಕೊನೆಯಲ್ಲಿ ಕಳೆ ನಿಯಂತ್ರಕವಾಗಿ, ಉತ್ತಮ ಗೊಬ್ಬರವಾಗುವ ಈ ಅಜೋಲಾವನ್ನು ಇನ್ನು ಮುಂದೆ ಪ್ರತಿ ವರ್ಷ ಕಡ್ಡಾಯವಾಗಿ ಗದ್ದೆಯಲ್ಲಿ ಬಿಡುತ್ತೇವೆ ಎಂದು ರೈತರು ಪ್ರತಿಜ್ಞಾ ವಿಧಿ ಸ್ವೀಕರಿಸಿದರು. ಅಜೋಲಾ ಕ್ಷೇತ್ರೋತ್ಸವದ ಹೊಸ ಪರಿಕಲ್ಪನೆ ಸುತ್ತಲಿನ ಅನೇಕ ರೈತರಲ್ಲಿ ಅಜೋಲಾ ಬೆಳೆಯುವ ಮತ್ತು ಬಳಸುವುದಕ್ಕೆ ಪ್ರೇರೇಪಣೆ ನೀಡಿತು. ಯೆಡೇಹಳ್ಳಿಯ ಸಾವಯವ ಗ್ರಾಮ ನೋಡಲು ಬರುವ ಕೃಷಿಕರಿಗೆ ಈ ಊರಿನ ರೈತರು ಅಜೋಲಾ ಕುರಿತು ಸಾಕಷ್ಟು ಮಾಹಿತಿ ನೀಡುತ್ತಾರೆ. ಅಷ್ಟರ ಮಟ್ಟಿಗೆ ಕ್ಷೇತ್ರೋತ್ಸವ ಪರಿಣಾಮಬೀರಿತು.
 
ಅಜೋಲಾ- ಕೃಷಿ ಮಾನವ ಪರಿಸರ ಸಂಸ್ಥೆ ಅಧ್ಯಯನ
ಭಾರತ ಸರ್ಕಾರದ ಜೈವಿಕ ತಂತ್ರಜ್ಞಾನ ಇಲಾಖೆಯ ನೆರವಿನೊಂದಿಗೆ ಕೃಷಿ ಮಾನವ ಪರಿಸರ ಪ್ರತಿಷ್ಠಾನ ಕೋಲಾರ ಜಿಲ್ಲೆಯ ಕೆಲವು ಹಳ್ಳಿಗಳ ರೈತರಿಗೆ ಅಜೋಲಾ ಬಳಕೆ ಕುರಿತು ತರಬೇತಿ ನೀಡಿತು. ಸರಳ ವಿಧಾನಗಳ ಮೂಲಕ ಪರಿಶಿಷ್ಟ ಜಾತಿ, ಪಂಗಡದ ಕುಟುಂಬಗಳ ಜೀವನಮಟ್ಟ ಸುಧಾರಣೆ ಯೋಜನೆಯ ಅಡಿಯಲ್ಲಿ ಅಜೋಲಾ ಬಳಕೆಗೆ ಉತ್ತೇಜನ ನೀಡಿತು.
ಅಜೋಲಾ ತಯಾರಿಕೆ, ಬಳಕೆಯಲ್ಲಿ ಅನುಭವ ಪಡೆದ ರೈತರು ಪ್ರೊಟೀನ್, ಪೋಷಕಾಂಶಗಳಿಂದ ಸಮೃದ್ಧವಾದ ಅಜೋಲಾವನ್ನು ಜಾನುವಾರುಗಳಿಗೆ ಮೇವಿನೊಂದಿಗೆ ನೀಡಿದರು. ‘ಇದರಲ್ಲಿ ಲಿಗ್ನೈನ್ ಅಂಶ ಕಡಿಮೆ ಪ್ರಮಾಣದಲ್ಲಿ ಇರುವುದರಿಂದ ಪ್ರಾಣಿಗಳು ಇದನ್ನು ಸುಲಭವಾಗಿ ಜೀರ್ಣಿಸಿಕೊಳ್ಳುತ್ತವೆ. ಜಾನುವಾರುಗಳಿಗೆ ಅಜೋಲಾ ತಿನ್ನಿಸುವುದರಿಂದ
ಹಾಲಿನ ಉತ್ಪನ್ನದಲ್ಲಿ ಹೆಚ್ಚಳ ಹಾಗೂ ಗುಣಮಟ್ಟವನ್ನೂ ಅಧಿಕಗೊಳಿಸಬಹುದು. ಮೇವಿನೊಂದಿಗೆ ಇದನ್ನು ಕೊಡುವ ಕಾರಣ,
ಆಹಾರದ ವೆಚ್ಚ ಕಡಿಮೆಯಾಗುತ್ತದೆ. ಕುರಿ, ಮೇಕೆ ಹಾಗೂ ಮೊಲಗಳಿಗೂ ಅಜೋಲಾ ನೀಡಬಹುದು. ಭತ್ತದ ಗದ್ದೆಗಳಲ್ಲಿ ಅಜೋಲಾವನ್ನು ಹಸಿರೆಲೆ ಗೊಬ್ಬರವನ್ನಾಗಿ ಬಳಸಲಾಗುತ್ತಿದ್ದು, ಇದು ಸಾರಜನಕ ಸ್ಥಿರೀಕರಣ ಮಾಡುವ ಜತೆಗೆ, ಕಳೆ ನಿಯಂತ್ರಣ ಹಾಗೂ ನೀರು ಆವಿಯಾಗುವುದನ್ನು ತಡೆಯುತ್ತದೆ’ ಎನ್ನುತ್ತಾರೆ ಪ್ರತಿಷ್ಠಾನದ ಸಂಶೋಧಕರು.
ಕೋಲಾರ ಜಿಲ್ಲೆಯಯಲ್ಲಿ ಆಯ್ದುಕೊಳ್ಳಲಾದ ಒಟ್ಟು ೩೧೫ ಕುಟುಂಬಗಳ ಪೈಕಿ ೧೮೧ ರೈತರು ಶಾಶ್ವತ ರಚನೆ ಮಾಡಿಕೊಂಡಿದ್ದರೆ, ಉಳಿದ ೧೩೪ ರೈತರು ಅಲ್ಪ ವೆಚ್ಚದ ಘಟಕ ಸ್ಥಾಪಿಸಿಕೊಂದ್ದಾರೆ. ರೈತರು ತಮಗೆ ಸೂಕ್ತವೆನಿಸಿದ ಎರಡು ಬಗೆಯ ರಚನಾ ವ್ಯವಸ್ಥೆ ರೂಪಿಸಿಕೊಂಡಿದ್ದಾರೆ- ಇಟ್ಟಿಗೆ ಹಾಗೂ ಸಿಮೆಂಟ್‌ನಿಂದ ಶಾಶ್ವತ ರಚನೆ ಹಾಗೂ ಪ್ಲಾಸ್ಟಿಕ್ ಹಾಳೆಯಿಂದ ಅಲ್ಪ ವೆಚ್ಚದ ರಚನೆಗಳು.
ಕೆಲವು ರೈತರು ತಮ್ಮಲ್ಲಿರುವ ಜಾನುವಾರುಗಳ ಸಂಖ್ಯೆಗೆ ಅನುಗುಣವಾಗಿ ಒಂದಕ್ಕಿಂತ ಹೆಚ್ಚು ಅಜೋಲಾ ಘಟಕಗಳನ್ನು ರಚಿಸಿಕೊಂಡಿದ್ದಾರೆ. ಶಾಶ್ವತ ರಚನೆಗಳು ಪ್ರತಿ ಘಟಕಕ್ಕೆ ೮೦೦ರಿಂದ ೧೦೦೦ ರೂಪಾಯಿವರೆಗೆ ಇದ್ದರೆ, ಅಲ್ಪ ವೆಚ್ಚದ ಘಟಕಗಳು ೧೫೦ರಿಂದ ೨೦೦ ರೂಪಾಯಿಗಳಲ್ಲಿ ಸ್ಥಾಪನೆಗೊಂಡಿವೆ.
ಅಜೋಲಾ ಕೃಷಿಯಲ್ಲಿ ರೈತರೇ ನಡೆಸಿದ ಕೆಲವು ಸಂಶೋಧನೆಗಳು ಹೀಗಿವೆ:
*  ಕೆಲವು ರೈತರು ಅಜೋಲಾ ಜತೆಗೆ ಎರೆಗೊಬ್ಬರ ಬೆರೆಸಿದ್ದಾರೆ.
* ಹೆಚ್ಚಿನ ಸಂಖ್ಯೆಯ ಜಾನುವಾರುಗಳನ್ನು ಹೊಂದಿರುವ ರೈತರು, ಅಧಿಕ ಅಜೋಲಾ ಉತ್ಪಾದನೆಗೆ ಚಾವಣಿ ಮೇಲೆ ಘಟಕ ಸ್ಥಾಪಿಸಿಕೊಂಡ್ದಿದಾರೆ. ಆ ಮೂಲಕ ಸ್ಥಳಾವಕಾಶ ಕೊರತೆಗೆ ತಮ್ಮದೇ ವಿಧಾನದಲ್ಲಿ ಪರಿಹಾರ ಕಂಡುಕೊಂಡಿದ್ದಾರೆ.
* ಕೋಳಿಗೊಬ್ಬರ ಎರಚಿ, ಅಜೋಲಾ ಉತ್ಪಾದನೆಯನ್ನು ಹೆಚ್ಚಿಸಿಕೊಂಡಿದ್ದಾರೆ.
ಅಜೋಲಾವನ್ನು ಜಾನುವಾರುಗಳಿಗೆ ನೀಡಿ, ಪ್ರಯೋಗ ನಡೆಸುವ ಬಗ್ಗೆ ರೈತರ ಮನವೊಲಿಸಲಾಯಿತು. ಅಜೋಲಾ ತಿನಿಸುವುದರಿಂದ, ಹಾಲಿನ ಉತ್ಪಾದನೆಯಲ್ಲಿ ಹೆಚ್ಚಳವಾಗಿ, ಗುಣಮಟ್ಟ ಕೂಡ ಅಧಿಕವಾಗುತ್ತದೆ ಎಂಬುದನ್ನು ರೈತರು ಕಂಡುಕೊಂಡಿದ್ದಾರೆ. ಹೀಗಾಗಿ ಮೇವಿನ ಜೊತೆ ಅಜೋಲಾ ನೀಡಲು ಮುಂದಾಗಿದ್ದಾರೆ. ಅಜೋಲಾ ನೀಡುವುದರಿಂದ ಆಗುವ ಲಾಭಗಳ ಬಗ್ಗೆ ಈ ಕೆಳಗಿನ ಕೋಷ್ಟಕದಲ್ಲಿ ಮಾಹಿತಿ ನೀಡಲಾಗಿದೆ.
ಕೋಷ್ಠಕ :  ಜಾನುವಾರುಗಳಿಗೆ ಅಜೋಲಾ ನೀಡುವುದರಿಂದ ಆಗುವ ಪ್ರಯೋಜನಗಳು
ಹಾಲಿನ ಉತ್ಪಾದನೆ         ಹೆಚ್ಚಳವಾಗಿದ್ದು
ಗ್ರಾಮ   ಹೆಸರು  ಆಕಳು/  (ಲೀ/ ಪ್ರತಿ ದಿನ)
ಎಮ್ಮೆ   ಮೊದಲು         ನಂತರ ಎಷ್ಟು?
ಗುಟ್ಟಹಳ್ಳಿ         ಸಂಪಂಗಿಗೌಡ    ಆಕಳು  ೪.೫    ೪.೭೫   ೦.೨೫ ಲೀಟರ್ ಹೆಚ್ಚಳ
ಸುರೇಶ ಆಕಳು  ೭.೫     ೮.೦೦   ೦.೫ ಲೀಟರ್ ಹೆಚ್ಚಳ
ಪಿ.ರಾಮಗೋಳ  ಗಣೆಪ್ಪ   ಆಕಳು  ೭.೫      ೭.೭೫    ೦.೨೫ ಲೀಟರ್ ಹೆಚ್ಚಳ
ಪ್ರಭಾಕರ         ಆಕಳು  ೪.೫    ೪.೭೫   ೦.೨೫ ಲೀಟರ್ ಹೆಚ್ಚಳ
ಕೃಷ್ಣಪ್ಪ  ಆಕಳು  ೫.೫    ೫.೭೫   ೦.೨೫ ಲೀಟರ್  ಹೆಚ್ಚಳ
ಸಿದ್ನಳ್ಳಿ  ಹನುಮಂತ್ರಾಜಪ್ಪ         ಆಕಳು  ೬.೦     ೭.೦೦   ೧ ಲೀಟರ್ ಹೆಚ್ಚಳ
ಕುಪ್ಪನಹಳ್ಳಿ       ಶಕುಂತಲಪ್ಪ     ಎಮ್ಮೆ   ೧.೦     ೧.೨೦   ೦.೨೦ ಲೀಟರ್ ಹೆಚ್ಚಳ
ಗೌರಮ್ಮ          ಆಕಳು  ೭.೦     ೭.೩೦   ೦.೩೦ ಲೀಟರ್ ಹೆಚ್ಚಳ
ಪಿಳ್ಳಪ್ಪ  ಎಮ್ಮೆ   ೧.೧     ೧.೫೦   ೦.೫೦ ಲೀಟರ್ ಹೆಚ್ಚಳ
ಪ್ರತಿ ದಿನ ಎರಡು ಹೊತ್ತು ಅಜೋಲಾ ನೀಡುವುದರಿಂದ ಪ್ರತಿ ಆಕಳು/ ಎಮ್ಮೆಯಿಂದ ಪ್ರತಿ ದಿನ ೦.೨೫ರಿಂದ .೫ ಲೀಟರ್ ಹಾಲು ಹೆಚ್ಚು ಸಿಗುವ ಸಾಧ್ಯತೆಯನ್ನು ಬಹುತೇಕ ರೈತರು ಕಂಡುಕೊಂಡಿದ್ದಾರೆ. ವೆಂಕಟೇಶಪ್ಪ, ಮೂರ್ತಿ ಇತರ ಕೆಲವು ರೈತರು ಜಾನುವಾರುಗಳಿಗೆ ಅಜೋಲಾ ನೀಡುವುದರಿಂದ ಅವುಗಳ ಹಾಲಿನಲ್ಲಿ ಕೊಬ್ಬಿನ ಪ್ರಮಾಣ ಹೆಚ್ಚಾಗಿ, ಪ್ರತಿ ಲೀಟರ್ ಹಾಲಿಗೆ ೦.೨೫ ರಿಂದ ೧.೩೫ ರೂ ಬೆಲೆ ಹೆಚ್ಚಿಗೆ ಪಡೆದಿದ್ದಾರೆ. ಅವರ ಆದಾಯ ಪ್ರತಿ ತಿಂಗಳಿಗೆ ೨೧೦ ರಿಂದ ೫೪೦ ರೂಪಾಯಿವರೆಗೆ ಏರಿಕೆಯಾಗಿದೆ.
ಇದೆಲ್ಲವನ್ನೂ ಗಮನದಲ್ಲಿ ಇಟ್ಟುಕೊಂಡು, ಅಜೋಲಾವನ್ನು ಬಳಸುವ ರೈತರ ಸಂಖ್ಯೆ ಹೆಚ್ಚುತ್ತಿದೆ. ಅಜೋಲಾದಿಂದ ಸಿಗುವ ಪ್ರಯೋಜನ ನೋಡಿದ ರೈತರು, ತಮ್ಮ ಅಲ್ಪ ವೆಚ್ಚದ ಘಟಕಗಳನ್ನು ಶಾಶ್ವತ ರಚನೆಗಳನ್ನಾಗಿ ಪರಿವರ್ತಿಸಿಕೊಳ್ಳಲು ನಿರ್ಧರಿಸಿದ್ದಾರೆ.
ಅಜೋಲಾ ಬೆಳೆದವರು ಏನಂತಾರೆ ?
ಸಿದ್ನಳ್ಳಿ ಗ್ರಾಮದ ಹನುಮಂತರಾಯಪ್ಪ ಅವರ ಆಕಳು ನಿತ್ಯ  ೬ ಲೀಟರ್ ಹಾಲು ಕರೆಯುತ್ತಿದ್ದರು. ಸ್ಥಳೀಯವಾಗಿ ಸಿಗುವ ಮೇವನ್ನು ಆಕಳಿಗೆ ನೀಡುತ್ತಿದ್ದರು. ಅಜೋಲಾ ಕುರಿತ ತgಬೇತಿಯಲ್ಲಿ ಪಾಲ್ಗೊಂಡು ಪ್ರಾತ್ಯಕ್ಷಿಕೆ ನೋಡಿದ ನಂತರ ಅವರು, ಅಜೋಲಾ ಕೃಷಿಗೆ ಮುಂದಾದರು. ತಮ್ಮ ಆಕಳಿಗೆ ನಿತ್ಯ ಒಂದು ಕೆಜಿ ಅಜೋಲಾ ನೀಡಿದರು. ‘ಒಂದು ತಿಂಗಳ ನಂತರ ಗಮನಿಸಿದಾಗ, ನಮ್ಮ ಆಕಳು ಒಂದು ಲೀಟರ್ ಹೆಚ್ಚಿಗೆ ಹಾಲು ನೀಡುತ್ತಿರುವುದು ಗೊತ್ತಾಯಿತು. ಮಾತ್ರವಲ್ಲ, ಆಕಳಿನ ಆರೋಗ್ಯ ಕೂಡ ಸುಧಾರಿಸಿದೆ’ ಎನ್ನುತ್ತಾರೆ ಹನುಮಂತರಾಯಪ್ಪ.
ಬಲಮಂಡೆ ಗ್ರಾಮದ ವೆಂಕಟೇಶಪ್ಪ ಅವರಲ್ಲಿ ಒಂದು ಜರ್ಸಿ ಆಕಳು ಇದೆ. ಅದು ನಿತ್ಯ ೪.೪೪ ಲೀಟರ್ ಹಾಲು ಕೊಡುತ್ತದೆ. ಅಜೋಲಾವನ್ನು ಆಕಳಿಗೆ ನೀಡಿದ ಒಂದು ತಿಂಗಳ ನಂತರ, ಹಾಲಿನ ಪ್ರಮಾಣ ೪.೮ಕ್ಕೆ ಏರಿದೆ. ಎರಡು ತಿಂಗಳ ನಂತರ ಹಾಲಿನ ಉತ್ಪಾದನೆ ಅರ್ಧ ಲೀಟರ್ ಹೆಚ್ಚಿದೆ ಹಾಗೂ ಕೊಬ್ಬಿನ ಪ್ರಮಾಣ ೪.೦ಯಿಂದ ೬.೦ಗೆ ಏರಿದೆ ಎಂದು ವೆಂಕಟೇಶಪ್ಪ ತಮ್ಮ ಅನುಭವ ಹಂಚಿಕೊಳ್ಳುತ್ತಾರೆ.
ಈವರೆಗೆ ಅವರಿಗೆ ಪ್ರತಿ ಲೀಟರ್ ಹಾಲಿಗೆ ದೊರೆಯುತ್ತಿದ್ದ ಹಣ ೧೧.೭೫ ರೂ.ಗಳಿಂದ ೧೨ ರೂ.ಗೆ ಹೆಚ್ಚಿದೆಯೆಂತೆ. ಈ ಅಧಿಕ ಇಳುವರಿ ಹಾಗೂ ಗುಣಮಟ್ಟದಿಂದ ಅವರ ಆದಾಯ ಪ್ರತಿ ದಿನಕ್ಕೆ ೭ ರೂ. ಏರಿಕೆಯಾಗಿದ್ದು, ತಿಂಗಳಿಗೆ ೨೧೦ ರೂ.ಗಳಷ್ಟು ಹೆಚ್ಚಿದೆ. ಗೊಡಗಮಂದೆ ಗ್ರಾಮದ ಮೂರ್ತಿ ಅವರ ಅನುಭವ ಕೂಡ ಇದಕ್ಕಿಂತ ಭಿನ್ನವಾಗಿಲ್ಲ. ಹೈನುಗಾರಿಕೆಯಿಂದ ಅವರ ಆದಾಯ ಪ್ರತಿನಿತ್ಯ ೧೮ ರೂ.ಗಳಷ್ಟು ಅಥವಾ ತಿಂಗಳಿಗೆ ೫೪೦ ರೂ. ಹೆಚ್ಚಿದೆ.
ಕುಪ್ಪನಹಳ್ಳಿ ಶಕುಂತಲಮ್ಮ ರೈತಮಹಿಳೆ. ಇವರು ಅಜೋಲಾ ಬೆಳೆಯಲು ಸಿಮೆಂಟ್ ತೊಟ್ಟಿ ರಚಿಸಿಕೊಂಡಿದ್ದಾರೆ.  ತಮ್ಮ ಎಮ್ಮೆಗಳಿಗೆ ನಿತ್ಯ ಅಜೋಲಾ ನೀಡುತ್ತಿದ್ದಾರೆ. ಆರಂಭದಲ್ಲಿ ಒಂದು ಎಮ್ಮೆಗೆ ದಿನಕ್ಕೆ ಒಂದು ಕೆ.ಜಿಯಂತೆ ಅಜೋಲಾ ನೀಡುತ್ತಿದ್ದರು. ಹಾಲು ಹೆಚ್ಚಿ, ಆರೋಗ್ಯದಲ್ಲಿ ಸುಧಾರಣೆಯಂತಹ ಉತ್ತಮ ಫಲಿತಾಂಶ ಕಂಡುಕೊಂಡ ಬಳಿಕ, ಮೂರೂ ಎಮ್ಮೆಗಳಿಗೆ ಅಜೋಲಾ ನೀಡುತ್ತಿದ್ದಾರೆ. ಇದಕ್ಕಾಗಿ ಅಲ್ಪ ವೆಚ್ಚದ ಘಟಕಗಳನ್ನು ನಿರ್ಮಿಸಿಕೊಂಡ್ದಿದಾರೆ. ಇದಲ್ಲದೇ  ಅಜೋಲಾವನ್ನು ರೈತರಿಗೆ ಮಾರಾಟ ಮಾಡಿದ್ದಾರೆ.
ಐ‌ಆರ್‌ಆರ್ ಐನಲ್ಲಿರುವ ಅಜೋಲಾ ಜೀನ್ ಸಂಗ್ರಹ
ಅಂತರರಾಷ್ಟ್ರೀಯ ಭತ್ತ ಸಂಶೋಧನಾ ಕೇಂದ್ರದಲ್ಲಿ ೧೯೭೫ರಿಂದೀಚೆಗೆ ಅಜೋಲಾದ ಬಗ್ಗೆ ಸಂಶೋಧನೆಗಳಾಗುತ್ತಿವೆ. ವಿಶ್ವದ ಅತಿ ದೊಡ್ಡ ಅಜೋಲಾ ತಳಿ ಸಂಗ್ರಹವಿರುವುದೂ ಅಲ್ಲೇ. ಅವುಗಳ ಪಟ್ಟಿ ಹೀಗಿದೆ.
The International Rice Research Institute Azolla germplasm Collection
Species                        code Number            Number
A. pinnata var. mbricata          PI001-                         93
A. filiculoides                                     FI1001-                       135
A. mexicana                            ME2001-                     56
A. caroliniana                          CA3001-                     72
A. microphylla                                    MI4001-                      129
A. nilotica                               NI5001-                      3
A. pinnata var. pinnata                        PP7001-                      53
Unknown                                8001-                           17
Groun‚„total                                                                562
ಅಜೋಲಾ ಮೇವಾಯ್ತು, ಹಾಲು ಹೆಚ್ಚಾಯ್ತು
‘ಅಜೋಲಾ’ ಹಾಲಿನ ಇಳುವರಿ ಹೆಚ್ಚಾಗಿದ್ದಕ್ಕೆ ನಾನೇ ಸಾಕ್ಷಿ’ – ಹೀಗೆ ಕಡಕ್ ಆಗಿ ಮಾತನಾಡಿದ್ದು ಕೃಷಿಕ ಯೆಡೇಹಳ್ಳಿಯ ವೈ.ವಿ.ಸೋಮಶೇಖರ್.
ಸೋಮಶೇಖರ್ ಅಡಕೆ ಮತ್ತು ಕಾಫಿ ಬೆಳೆಗಾರರು. ಅಡಿಕೆ ನಡುವೆ ಸ್ವಲ್ಪ ವೆನಿಲ್ಲಾ ಇದೆ. ಕಾಫಿ ಇನ್ನೂ ಫಸಲು ಕೊಡದ ಬೆಳೆ. ಆದರೆ ತೋಟದ ತುಂಬಾ ಕಿತ್ತಳೆ, ಮಾವು, ಹಲಸು ಇತ್ಯಾದಿ ಮರಗಳನ್ನು ಬೆಳೆಸಿದ್ದಾರೆ. ಕಾಫಿಯನ್ನು ಸಾವಯವ ಕೃಷಿ ವಿಧಾನದಲ್ಲೇ ಬೆಳೆಯಬೇಕೆನ್ನುವುದು ಅವರ ಉದ್ದೇಶ. ಇಂಥ ಕೃಷಿ ವೈವಿಧ್ಯದ ಜೊತೆ ಸಾವಯವ ಕೃಷಿಗೆ ಪೂರಕವಾಗಿ ಎರಡು ಎಮ್ಮೆಗಳನ್ನು ಸಾಕಿಕೊಂಡಿದ್ದಾರೆ.
ಒಮ್ಮೆ ಸೋಮಶೇಖರ್ ಅವರ ಒಂದು ಎಮ್ಮೆ ರೋಗಕ್ಕೀಡಾಯಿತು. ಹಾಲಿನ ಇಳುವರಿಯೂ ಕಡಿಮೆಯಾಯಿತು. ‘ಹಾಲಿನಲ್ಲಿ ಕೊಬ್ಬಿನಂಶ ಕಡಿಮೆ ಇದೆ. ಡಿಗ್ರಿ ಬರುವುದಿಲ್ಲ’ ಎಂದು ಡೇರಿಯವರು ಪದೇ ಪದೇ ವಾಪಸ್ ಕಳುಹಿಸುತ್ತಿದ್ದರು. ಸೋಮಶೇಖರ್ ಚಿಂತೆಗೀಡಾದರು. ಇದೇ ಸಮಯದಲ್ಲಿ ಭೂಮಿ ಸಂಸ್ಥೆ ಸಾವಯವ ಗ್ರಾಮ ಯೋಜನೆಯಡಿ ‘ಅಜೋಲಾ’ ಪ್ರಚಾರ ಆರಂಭಿಸಿತ್ತು. ‘ಆಕಳುಗಳಿಗೆ ಉತ್ತಮ ಆಹಾರವಾಗುವ ಅಜೋಲಾವನ್ನು ಪಶು ಆಹಾರದ ಜೊತೆ ಬೆರೆಸಿ ಕೊಡುವಂತೆ ಫಲಾನುಭವಿಗಳಿಗೆ ಸಲಹೆ ನೀಡಿತು. ಅಜೋಲಾ ಘಟಕ ನಿರ್ಮಾಣಕ್ಕೆ ಧನ ಸಹಾಯ, ತಾಂತ್ರಿಕ ಮಾಹಿತಿ ಕುರಿತು ತರಬೇತಿ ಕೂಡ ನೀಡಿತು.
ಯೋಜನೆಯ ಫಲಾನುಭವಿಯಾಗಿದ್ದ ಸೋಮಶೇಖರ್, ಮನೆಯ ಅಂಗಳದಲ್ಲಿ ಅಜೋಲಾ ತೊಟ್ಟಿ ನಿರ್ಮಿಸಿದರು. ತೊಟ್ಟಿಯಲ್ಲಿ ಬೆಳೆದ ಅಜೋಲಾವನ್ನು ಪ್ರತಿ ನಿತ್ಯ ಪಶು ಆಹಾರದ ಜೊತೆ ಅರ್ಧ ಕೆ.ಜೆ. ತಿನ್ನಿಸಲು ಆರಂಭಿಸಿದರು. ಸುಮಾರು ಒಂದರಿಂದ ಒಂದೂವರೆ ತಿಂಗಳು ಕಳೆಯಿತು. ಎಮ್ಮೆಗೆ ಅಂಟಿಕೊಂಡಿದ್ದ ರೋಗ ವಾಸಿಯಾಗಿತ್ತು. ಅಚ್ಚರಿಯ ಸಂಗತಿ ಎಂದರೆ,  ಹಾಲಿನ ಇಳುವರಿ ಒಂದು ಹೊತ್ತಿಗೆ ಅರ್ಧ ಲೀಟರ್ ಹೆಚ್ಚಾಯಿತು !
ಆರಂಭದಲ್ಲಿ ‘ಡಿಗ್ರಿ ಬರುವುದಿಲ್ಲ’ ಎಂದು ಹಿಂದಕ್ಕೆ ಕಳುಹಿಸುತ್ತಿದ್ದ ಡೇರಿಯವರಿಗೆ ಸೋಮಶೇಖರ್ ಅವರ ಹಾಲಿನ ಇಳುವರಿ ಹಾಗೂ ಕೊಬ್ಬಿನಂಶ ಹೆಚ್ಚಳದಲ್ಲಾದ ಏರಿಕೆ ಕಂಡು ಅಚ್ಚರಿಯಾಯಿತು. ಡಿಗ್ರಿ ಬರಲು ಹಾಲಿಗೆ ಯೂರಿಯಾ, ಸಕ್ಕರೆ ಬೆರೆಸಿದ್ದಾರೆಂಬ ಅನುಮಾನದ ಮೇಲೆ ಅದನ್ನು ಪರೀಕ್ಷೆಗೆ ಒಳಪಡಿಸಿದರು. ಆ ಎಲ್ಲ ಪರೀಕ್ಷೆಗಳಲ್ಲೂ  ಅಜೋಲಾ ತಿಂದ ಎಮ್ಮೆಯ ಹಾಲು ಪಾಸ್ ಆಯಿತು. ‘ಒಂದು ಹೊತ್ತಿಗೆ ಅರ್ಧ ಕೆ.ಜಿ ಅಜೋಲಾ ಕೊಡುತ್ತಿದ್ದೆವು. ಜೊತೆಗೆ ಬೂಸಾ ಹಾಗೂ ಹಸಿರು ಮೇವನ್ನು ಕೊಟ್ಟಿದ್ದೇವೆ. ಇದಾದ ನಂತರ ಒಂದು ಹೊತ್ತಿಗೆ ಅರ್ಧ ಲೀಟರ್ ಹಾಲು ಹೆಚ್ಚಾಗಿದೆ. ಡಿಗ್ರಿ ಚೆನ್ನಾಗಿ ಬರುತ್ತಿದೆ. ಬೂಸಾ, ಹಿಂಡಿಯ ಖರ್ಚು ಕಡಿಮೆಯಾಗಿದೆ’ ಎನ್ನುತ್ತಾರೆ ಸೋಮಶೇಖರ್.
ಸುಸ್ಥಿರ ಅಜೋಲಾ ತೊಟ್ಟಿ
ಕಾಯಂ ನೆರಳಿಗೆ ತರಕಾರಿ ಚಪ್ಪರ, ಸೆಗಣಿಗಾಗಿ ಪಕ್ಕದಲ್ಲೇ ಗೋಬರ್ ಸ್ಲರಿ, ನೀರಿಗಾಗಿ ಹತ್ತಿರದಲ್ಲೇ ನಲ್ಲಿ… ! ಇಷ್ಟೆಲ್ಲಾ ಕಾಯಂ ರಚನೆಗಳು ಇದ್ದ ಮೇಲೆ ಅಜೋಲಾ ಘಟಕ ನಿರ್ಮಾಣಕ್ಕೆ ಇನ್ನೇನು ಬೇಕು ?
ಫಲ್ಗುಣಿಯ ರೈತ ಗೋಪಾಲ್ ಅವರ ತೋಟದಲ್ಲಿ ಇಂಥದ್ದೊಂದು ‘ಸುಸ್ಥಿರ ಅಜೋಲಾ ಘಟಕವಿದೆ’. ಅವರ ಐದೂವರೆ ಎಕರೆ ಜೀವವೈವಿಧ್ಯದ ತೋಟಕ್ಕೆ ಪ್ರವೇಶಿಸುತ್ತಲೇ ಬಲಬದಿಯಲ್ಲಿ ಈ ಅಜೋಲಾ ಘಟಕ ಸ್ವಾಗತಿಸುತ್ತದೆ. ಅಪರೂಪದ ಜೀವ ವೈವಿಧ್ಯ ತೋಟ ನಿರ್ಮಾಣಕ್ಕಾಗಿ ಅವರು ಅಳವಡಿಸಿಕೊಂಡಿರುವ ಕೃಷಿ ಚಟುವಟಿಕೆಗಳಲ್ಲಿ ಅಜೋಲಾ ಬೆಳೆ ಕೂಡ ಒಂದು.
ಗೋಪಾಲ್, ಅಜೋಲಾವನ್ನು ಪ್ಲಾಸ್ಟಿಕ್ ಹೊದಿಸಿದ ಗುಂಡಿಯಲ್ಲಿ ಬೆಳೆದಿದ್ದಾರೆ. ಈ ಗುಂಡಿ ಸಮೀಪದಲ್ಲೇ ಎರೆಗೊಬ್ಬರದ ಘಟಕವಿದೆ. ಅದರ ಪಕ್ಕ ‘ಸಾವಯವ ಯೂರಿಯಾ’ ಘಟಕವಿದೆ. ಅಜೊಲ್ಲಾಕ್ಕೆ ಬೇಕಾದ ನೀರು ಸರಬರಾಜಿಗೆ ಒಂದು ತೊಟ್ಟಿ ಮಾಡಿಕೊಂಡಿದ್ದಾರೆ. ಅದಕ್ಕೆ ನಲ್ಲಿ ಸಂಪರ್ಕವಿದೆ.
ಈ ಘಟಕಕ್ಕೆ ನೆರಳಾಗಿ ಚಪ್ಪರ ನಿರ್ಮಿಸಿದ್ದಾರೆ. ಅದರ ಮೇಲೆ ಬಳ್ಳಿ ತರಕಾರಿಗಳನ್ನು ಬೆಳೆಸಿದ್ದಾರೆ. ಈ ಚಪ್ಪರ ಅಜೋಲಾ ತೊಟ್ಟಿಯನ್ನು ಬಿಸಿಲಿನಿಂದ ರಕ್ಷಿಸುತ್ತದೆ. ಒಂದು ಕಡೆ ಅಜೋಲಾ ಆಕಳುಗಳಿಗೆ ಮೇವಾದರೆ, ಬಸಳೆ, ಚಪ್ಪರದವರೆಯಂತಹ ತರಕಾರಿಗಳು ಗೋಪಾಲ್ ಕುಟುಂಬಕ್ಕೆ ಪೌಷ್ಟಿಕ ಆಹಾರವಾಗುತ್ತಿದೆ. ಅಜೋಲಾ ಪಶು ಆಹಾರ ಕೊಳ್ಳುವುದನ್ನು ತಪ್ಪಿಸಿದರೆ, ಬಳ್ಳಿ, ತರಕಾರಿಗಳು ಹಣ ಉಳಿಸುತ್ತಿವೆ.
ಚಪ್ಪರದ ಬಳ್ಳಿಗಳ ಸೂರು ಶಾಶ್ವತವಾಗಿರುವುದರಿಂದ ನೆರಳು ಕಾಯಂ ಆಗಿರುತ್ತದೆ. ನೀರು ಬದಲಾಯಿಸುವ ಅವಧಿ ಕಡಿಮೆ. ಪ್ಲಾಸ್ಟಿಕ್ ಶೀಟ್ ಹರಿಯುವುದಿಲ್ಲ. ಹೀಗಾಗಿ ಇವರದ್ದೊಂದು ‘ಸುಸ್ಥಿರ ವಿಧಾನ’. ಈ ವಿಧಾನದಿಂದ ಗೋಪಾಲ್ ಅವರಿಗೆ ಶ್ರಮ ಉಳಿತಾಯವಾಗಿದೆ. ಕನಿಷ್ಠ ಆರು ತಿಂಗಳವರೆಗೆ ನಿರಂತವಾಗಿ ಅಜೋಲಾವನ್ನು ತೆಗೆಯುತ್ತಾರೆ. ಮೂರು ವರ್ಷದಿಂದ ಇದೇ ವಿಧಾನವನ್ನು ಅನುಸರಿಸುತ್ತಿದ್ದಾರೆ.
‘ಆರಂಭದಲ್ಲಿ ಸ್ವಲ್ಪ ಶ್ರಮವಹಿಸಿ, ಹಣ ಖರ್ಚು ಮಾಡಿ ಇಂಥ ಘಟಕಗಳನ್ನು ನಿರ್ಮಿಸಿದರೆ, ಪದೇ ಪದೇ ನೀರು ಬದಲಾಯಿಸುವ, ಪ್ಲಾಸ್ಟಿಕ್‌ಗೆ ಹಣ ಹೊಂದಿಸುವ ಶ್ರಮ ತಪ್ಪುತ್ತದೆ’ ಎನ್ನುತ್ತಾರೆ ಗೋಪಾಲ್.
 
 
ಲೇಖಕರು : ಮಲ್ಲಿಕಾರ್ಜುನ ಹೊಸಪಾಳ್ಯ : ಭತ್ತ : ಬರಿದಾಗುತ್ತಿರುವ ಅನ್ನದ ಬಟ್ಟಲು
ಭತ್ತದ ಬಗ್ಗೆ ಔಪಚಾರಿಕ ಪರಿಚಯ ಅನಗತ್ಯ. ಏಕೆಂದರೆ ನಮಗೆಲ್ಲಾ ಭತ್ತ ಅತ್ಯಂತ ಚಿರಪರಿಚಿತ ಬೆಳೆ. ಗದ್ದೆ ಬಯಲುಗಳ ನೋಟ ನಮಗೆ ಹೊಸದಲ್ಲ, ಅಪರೂಪವೂ ಅಲ್ಲ. ಜಗತ್ತಿನ ಅತಿ ಹೆಚ್ಚು ಜನರ ಆಹಾರ ಮತ್ತು ಹೆಚ್ಚು ಪ್ರದೇಶದಲ್ಲಿ ಬೆಳೆಯುತ್ತಿರುವ ಬೆಳೆ ಎಂಬ ಹಿರಿಮೆ ಭತ್ತದ್ದು. ಪ್ರತಿ ವರ್ಷ ಅಂದಾಜು ೧೮೫ ರಿಂದ ೨೦೦ ಮಿಲಿಯನ್ ಟನ್ ಅಕ್ಕಿ ಜಗತಿನಾದ್ಯಂತ ಬಳಸಲ್ಪಡುತ್ತಿದೆ. ಅಂದರೆ ಒಟ್ಟು ಜನಸಂಖ್ಯೆಯ ಅರ್ಧದಷ್ಟು ಜನರಿಗೆ ಅಕ್ಕಿ ಮತ್ತು ಅದರ ಇತರ ಉತ್ಪನ್ನಗಳೇ ಮುಖ್ಯ ಆಹಾರ.
ಎಂತಹ ವಾತಾವರಣಕ್ಕೆ ಬೇಕಾದರೂ ಒಗ್ಗಿಕೊಂಡು ಬೆಳೆಯುವ ಗುಣ ಭತ್ತದ್ದು. ಸಮುದ್ರ ಮಟ್ಟಕ್ಕಿಂತ ೭೦೦೦ ಅಡಿ  ಎತ್ತರದ ನೇಪಾಳದಿಂದ ಹಿಡಿದು ಸಮುದ್ರ ಮಟ್ಟಕ್ಕಿಂತ ೧೦ ಅಡಿ ಕೆಳಮಟ್ಟದ ಕೇರಳದಲ್ಲಿಯೂ ಭತ್ತ ಬೆಳೆಯಲ್ಪಡುತ್ತಿದೆ. ಅಲ್ಲದೆ ವಾರ್ಷಿಕ ೫೦೦ ಮಿ.ಮೀ ಮಳೆ ಬೀಳುವ ಪ್ರದೇಶದಿಂದ ಹಿಡಿದು ೫೦೦೦ ಮಿ.ಮೀ. ಮಳೆ ಬೀಳುವ ಪ್ರದೇಶಗಳೆರಡರಲ್ಲೂ ಬೆಳೆಯುವ ಸಾಮರ್ಥ್ಯ ಭತ್ತಕ್ಕಿದೆ. ಈ ರೀತಿ ಹೊಂದಿಕೊಳ್ಳುವ ಗುಣವುಳ್ಳ ಕೆಲವೇ ಬೆಳೆಗಳಲ್ಲಿ ಭತ್ತಕ್ಕೆ ಮೊದಲ ಸ್ಥಾನ.
ಭತ್ತದಲ್ಲಿರುವ ಅಗಾಧ ತಳಿ ವೈವಿಧ್ಯತೆಯಿಂದ  ಇದು ಸಾಧ್ಯವಾಗಿದೆ ಎಂದರೆ ತಪ್ಪಲ್ಲ. ‘ಪೊಯೆಸಿಯೆ’ ಅಥವಾ ‘ಗ್ರಾಮಿನಿಯೇ’ ಕುಟುಂಬಕ್ಕೆ ಸೇರಿದ ಭತ್ತದ ಸಸ್ಯಶಾಸ್ತ್ರೀಯ ಹೆಸರು ‘ಒರೈಸಾ’. ಒರೈಸಾದಲ್ಲಿ ಒಟ್ಟು ೨೩ ಪ್ರಕಾರಗಳಿದ್ದು ಅವುಗಳಲ್ಲಿ ‘ಒರೈಸ ಸಟೈವಾ’ ಮತ್ತು ‘ಒರೈಸಾ ಗ್ಲಾಬರಿಮ’ ಪ್ರಕಾರಗಳು ಬೆಳೆಯಲ್ಪಡುತ್ತಿವೆ. ಉಳಿದವುಗಳೆಲ್ಲಾ ಕಾಡುತಳಿ ಭತ್ತದ ಗುಂಪಿಗೆ ಸೇರಿದವು. ಒರೈಸಾ ಸಟೈವಾದಲ್ಲಿ ಮತ್ತೆ ಎರಡು ಉಪಗುಂಪುಗಳಿವೆ, ಅವು ಕ್ರಮವಾಗಿ ‘ಇಂಡಿಕಾ’ ಮತ್ತು ‘ಜಪಾನಿಕಾ’. ತೀರಾ ಇತ್ತೀಚೆಗೆ ಜವನಿಕಾ ಎಂಬ ಮತ್ತೊಂದು ಉಪ ಗುಂಪನ್ನೂ ಸಹ ಗುರುತಿಸಿದ್ದಾರೆ.
ಇಂಡೊ-ಬರ್ಮಾ ಪ್ರದೇಶ-ಅಂದರೆ ಭಾರತ, ಬಾಂಗ್ಲಾದೇಶ, ಮ್ಯಾನ್ಮಾರ್ (ಹಿಂದಿನ ಬರ್ಮಾ), ವಿಯಟ್ನಾಮ್, ಲಾವೊಸ್, ಕಾಂಬೋಡಿಯಾ ಮುಂತಾದ ದೇಶಗಳ ಪ್ರದೇಶವು ಭತ್ತದ ಜನ್ಮ ಸ್ಥಾನ.
ಭಾರತವನ್ನೂ ಒಳಗೊಂಡಂತೆ ಪೂರ್ವ ಏಷ್ಯಾ ಮತ್ತು ಫಿಲಿಫೈನ್ಸ್‌ಗಳಲ್ಲಿ ಇಂಡಿಕಾ ಗುಂಪಿನ ಭತ್ತದ ತಳಿಗಳು ಬಳಕೆಯಲ್ಲಿವೆ. ಪ್ರತಿಕೂಲ ವಾತಾವರಣ ಮತ್ತು ರೋಗನಿರೋದಕ ಶಕ್ತಿ ಈ ತಳಿಗಳ ವಿಶೇಷ ಗುಣ. ಬೆಳವಣಿಗೆ ಮತ್ತು ತೆಂಡೆ ಹೊಡೆಯುವ ಸಾಮರ್ಥ್ಯ ಹೆಚ್ಚು ಹಾಗೂ ಕಡಿಮೆ ಹಾರೈಕೆಯಲ್ಲಿಯೂ ಉತ್ತಮ ಇಳುವರಿ ನೀಡುತ್ತವೆ. ಜಪಾನಿಕಾ ಗುಂಪಿನ ತಳಿಗಳು ಜಪಾನ್, ಕೊರಿಯಾ, ಚೀನಾ ಮತ್ತು ಯೂರೋಪಿನ ಕೆಲ ಭಾಗಗಳಲ್ಲಿ ಬಳಕೆಯಲ್ಲಿವೆ.
ಭತ್ತದ ಬೇಸಾಯಕ್ಕೆ ಸಾವಿರದೈನೂರು ವರ್ಷಗಳ ಇತಿಹಾಸ…
೧೫೦೦ ವರ್ಷಗಳ ಹಿಂದೆ ಮೊಟ್ಟ ಮೊದಲ ಬಾರಿಗೆ ಪೂರ್ವ ಮತ್ತು  ದಕ್ಷಿಣ ಎಷ್ಯಾದಲ್ಲಿ ಭತ್ತದ ಸಾಗುವಳಿ ಆರಂಭವಾಯಿತೆಂದು ಅಂದಾಜು. ಇಲ್ಲಿ ಜನರು ನದಿ ಬಯಲುಗಳಲ್ಲಿ ನೆಲೆಯೂರಲು ಆರಂಭಿಸಿ ಕಾಡುತಳಿ ಭತ್ತಗಳನ್ನು ಹೊಲಗಳಲ್ಲಿ ಬೆಳೆಯಲು ಪ್ರಾರಂಭಿಸಿದರು. ಭತ್ತದ ಸಾಗುವಳಿ ಹೀಗೆ ಪ್ರಾರಂಭವಾಗಿ ಪ್ರಸ್ತುತ ಜಗತ್ತಿನ ೧೧೩ ದೇಶಗಳಲ್ಲಿ ಬೆಳೆಯಲ್ಪಡುತ್ತಿದೆ. ಅಂಟಾರ್ಟಿಕಾ ಖಂಡವನ್ನು ಹೊರತುಪಡಿಸಿ ಉಳಿದೆಲ್ಲಾ ಖಂಡಗಳಲ್ಲಿ ಭತ್ತದ ಅಸ್ತಿತ್ವವಿದೆ.
ವಿಶ್ವದ ಸರಾಸರಿ ೧೫೦ ದಶಲಕ್ಷ ಹೆಕ್ಟೇರ್ ಭೂಮಿಯಲ್ಲಿ ಭತ್ತ ಬೆಳೆಯಲ್ಪಡುತ್ತಿದೆ, ಅದರಲ್ಲಿ ಏಷ್ಯಾದ ಪಾಲು ಅಂದಾಜು ೧೩೪ ದಶಲಕ್ಷ ಹೆಕ್ಟೇರ್. ಭಾರತದಲ್ಲಿ ಇದರ ಪ್ರಮಾಣ ೪೫ ದಶಲಕ್ಷ ಹೆಕ್ಟೇರ್‌ನಷ್ಟು. ಆಫ್ರಿಕಾ ಮತ್ತು ಏಷ್ಯಾದ ೧೦೦ ಮಿಲಿಯನ್ ಕುಟುಂಬಗಳಿಗೆ ಭತ್ತವೇ ಪ್ರಮುಖ ಆದಾಯದ ಮೂಲ. ಅಭಿವೃದ್ಧಿಶೀಲ ರಾಷ್ಟ್ರಗಳ ಒಂದು ಬಿಲಿಯನ್ ಜನರಿಗೆ ಭತ್ತವು ಉದ್ಯೋಗ ನೀಡಿದೆ.
ಭಾರತದಲ್ಲಿ ಭತ್ತದ ಸ್ಥಿತಿ:
ಭಾರತವಂತೂ ಭತ್ತದ ತಳಿಗಳ ಕಣಜ. ಇಲ್ಲಿನ ರೈತರು ೭೦೦೦ ವರ್ಷಗಳಿಂದ ಭತ್ತದ ಕೃಷಿ ಮತ್ತು ಸಂಸ್ಕೃತಿಯನ್ನು ಪೋಷಿಸುತ್ತಾ ಬಂದಿದ್ದಾರೆ. ಆಯಾ ಪ್ರದೇಶ, ವಾತಾವರಣ, ಆಹಾರ ಪದ್ಧತಿಗೆ ಸೂಕ್ತವಾದ ವಿವಿಧ ಬಗೆಯ ತಳಿಗಳು ರೈತರಿಂದ ಅಭಿವೃದ್ಧಿಗೊಂಡು ಬೆಳೆಯಲ್ಪಡುತ್ತಿವೆ. ಎಣಿಕೆಗೆ ದಕ್ಕದಶಾಹ್ಟು ತಳಿಗಳು ರೈತರ ಗದ್ದೆಗಳಲ್ಲಿ ಮನೆ ಮಾಡಿಕೊಡಿದ್ದವು.
ಅಕ್ಕಿಗೊಂದು, ಅವಲಕ್ಕಿಗೊಂದು, ಕುಚ್ಚಲಕ್ಕಿಗೊಂದು, ತಂಬಿಟ್ಟಿಗೊಂದು, ರೊಟ್ಟಿಗೊಂದು, ಕಜ್ಜಾಯಕ್ಕೊಂದು, ಬಿರಿಯಾನಿಗೊಂದು, ಬಾಣಂತಿಯರಿಗೊಂದು… ಹೀಗೆ ಒಂದೊಂದು ಬಳಕೆಗೂ ಒಂದೊಂದು ಪ್ರತ್ಯೇಕ ತಳಿಗಳನ್ನು ನಮ್ಮಲ್ಲಿ ಕಾಣಬಹುದು. ಭತ್ತದ ತಳಿಗಳ ಮಹಾಪಟ್ಟಿಯೇ ಭಾರತದಲ್ಲಿ ಲಭ್ಯ. ಪ್ರಖ್ಯಾತ ಭತ್ತ ವಿಜ್ಞಾನಿ ಡಾ. ರಿಚಾರಿಯಾರವರ ಪ್ರಕಾರ ವೇದಗಳ ಕಾಲದಲ್ಲಿ ನಾಲ್ಕು ಲಕ್ಷ ತಳಿಗಳು ಭತ್ತದಲ್ಲಿದ್ದವಂತೆ. ಇತ್ತೀಚಿನವರೆಗೂ ಸಹ ಸುಮಾರು ಎರಡು ಲಕ್ಷ ತಳಿಗಳು ಬಳಕೆಯಲ್ಲಿದ್ದವೆಂದು ಅವರ ಅಭಿಪ್ರಾಯ. ಅವುಗಳಲ್ಲಿ ೨ ಅಡಿಯಿಂದ ಮೊದಲುಗೊಂಡು ೧೨ ಅಡಿ ಎತ್ತರ ಬೆಳೆಯುವ ಮತ್ತು ಕೇವಲ ೬೦ ದಿವಸಗಳ ಅಲ್ಪಾವಧಿ ತಳಿಯಿಂದ ಮೊದಲುಗೊಂಡು ೮ ತಿಂಗಳ ಅವಧಿಯ ಧೀರ್ಘಾವಧಿ ತಳಿಗಳ ಅಪಾರ ವೈವಿಧ್ಯವನ್ನು ಅವರು ಗುರುತಿಸಿದ್ದಾರೆ.
ಭತ್ತದಲ್ಲಿನ ಅಗಾಧ ತಳಿ ವೈವಿಧ್ಯತೆಗೆ ಒಂದು ಸರಳ ಉದಾಹರಣೆ ನೋಡುವುದಾದರೆ; ಒಬ್ಬ ವ್ಯಕ್ತಿ ವರ್ಷದ ಪ್ರತಿ ದಿವಸ ಹೊಸ ತಳಿ ಭತ್ತದ ಅಕ್ಕಿಯನ್ನು ಬಳಸುತ್ತಾ ಹೋದರೆ ಎಲ್ಲಾ ತಳಿಗಳನ್ನು ಬಳಸಲು ೫೦೦ ವರ್ಷಗಳು ಬೇಕಾಗುತ್ತವೆ. ಬೇರೆ ಯಾವ ಬೆಳೆಯಲ್ಲಿಯೂ ಇಷ್ಟೊಂದು ಅಗಾಧ ಸಂಖ್ಯೆ ಕಂಡು ಬರದು.
ಪ್ರಾಚೀನ ಸಾಹಿತ್ಯಗಳಲ್ಲಿ ಭತ್ತದ ಉಲ್ಲೇಖ:
ಭತ್ತವನ್ನು ಭೂಮಿಗೆ ತಂದವನು ಪಾಂಡವರಲ್ಲಿ ಹಿರಿಯನಾದ ಧರ್ಮರಾಯ ಎಂದು ಪ್ರತೀತಿ. ಆತನ ತಾಯಿ ಕುಂತಿದೇವಿಯ ವ್ರತಕ್ಕಾಗಿ ಅದನ್ನು ದೇವಲೋಕದಿಂದ ತರಲಾಗುತ್ತದೆ. ವ್ರತ ಮುಗಿದ ನಂತರ ಅದನ್ನು ದೇವಲೋಕಕ್ಕೆ ಹೋಗಲು ಬಿಡದೆ ಮೂಗುದಾರ ಹಾಕಿ ಕಟ್ಟಿಹಾಕಿ ಭೂಮಿಯಲ್ಲೇ ಇರುವಂತೆ ಮಾಡುತ್ತಾನೆ ಧರ್ಮರಾಯ, ಅದಕ್ಕಾಗೇ ಭತ್ತದ ತುದಿಯಲ್ಲಿ ಬಿಳಿಯ ಗುರುತು ಇರುವುದು ಎಂಬ ನಂಬಿಕೆಯಿದೆ.
ಬೌದ್ಧ ಸಾಹಿತ್ಯವಾದ ದಮ್ಮಪದದಲ್ಲಿ ಅನೇಕ ಭತ್ತದ ತಾಕುಗಳ ವಿವರಣೆಯಿದೆ. ಯಜುರ್ವೇದದ ತೈತ್ತರೇಯ ಸಂಹಿತೆಯಲ್ಲಿ ಕಪ್ಪು ಭತ್ತ ಮತ್ತು ಬಿಳಿ ಭತ್ತಗಳೆಂಬ ಕಾಡು ತಳಿಗಳ ಪ್ರಸ್ತಾಪವಿದೆ. ಜಾತಕ ಮತ್ತು ಸೂತ್ರಗಳಲ್ಲಿ ಚಂಪಾ, ಗಾಂಧಾರ, ವಾರಣಾಸಿ, ಸ್ರವಸ್ತಿ, ಮಗಧ ಮುಂತಾದುವು ಭತ್ತ ಬೆಳೆಯುವ ಪ್ರದೇಶಗಳೆಂದು ಹೇಳಲಾಗಿದೆ. ಪುರಾಣಗಳಲ್ಲಿ ಕೆಲವು ಭತ್ತದ ತಳಿಗಳ ಔಷಧೀಯ ಗುಣಗಳ ಬಗ್ಗೆಯೂ ಮಾಹಿತಿ ದೊರೆಯುತ್ತದೆ.
ಕ್ರಿ.ಶ.೧೮೦೦ ರಲ್ಲಿ ಕರ್ನಾಟಕಕ್ಕೆ ಭೇಟಿ ಕೊಟ್ಟಿದ್ದ ಪಾಶ್ಚಾತ್ಯ ಪ್ರವಾಸಿಗ ‘ಪ್ರಾನ್ಸಿಸ್ ಬುಕನನ್’ ಮೈಸೂರಿನ ಸುತ್ತ-ಮುತ್ತ ಬೆಳೆಯುತ್ತಿದ್ದ ದೊಡ್ಡಭತ್ತ, ಕೆಂಭೂತಿ, ಯಾಲಕ್ಕಿರಾಜ, ಬಿಳಿಸಣ್ಣ, ಪುಟ್ಟ ಭತ್ತದ ತಳಿಗಳನ್ನು ಹೆಸರಿಸಿದ್ದಾನೆ. ಆ ಕಾಲದಲ್ಲಿ ಮಂಗಳೂರಿನಿಂದ ಮಸ್ಕತ್ ದೇಶಕ್ಕೆ ರಫ್ತಾಗುತ್ತಿದ್ದ ಅಕ್ಕಿಗೆ ಮಸ್ಕತಿ ಎಂಬ ಹೆಸರಿತ್ತು.
ಕೆಲವು ವರ್ಷಗಳ ಹಿಂದೆ ರಾಜ್ಯವಾಗಿ ಘೋಷಿಸಲ್ಪಟ್ಟ ಛತ್ತೀಸಗಢ ನಮ್ಮ ದೇಶದಲ್ಲಿ ಅತಿ ಹೆಚ್ಚು ಭತ್ತ ಬೆಳೆಯುವ ಪ್ರದೇಶಗಳಲ್ಲೊಂದು. ವಾರ್ಷಿಕ ೬ ಮಿಲಿಯನ್ ಟನ್ ಭತ್ತವನ್ನು ಇಲ್ಲಿ ಬೆಳೆಯಲಾಗುತ್ತದೆ. ಇಲ್ಲಿನ ರಾಯಪುರದಲ್ಲಿರುವ ಇಂದಿರಾಗಾಂಧಿ ಕೃಷಿ ವಿಶ್ವವಿದ್ಯಾಲಯದಲ್ಲಿ ಸುಮಾರು ೨೨೦೦೦ ಸ್ಥಳೀಯ ಭತ್ತದ  ತಳಿಗಳ ಮಾದರಿಯನ್ನು ಸಂಗ್ರಹಿಸಿಡಲಾಗಿದೆ. ಈ ಸಂಗ್ರಹವು ಪ್ರಪಂಚದ ಎರಡನೇ ಅತಿ ದೊಡ್ಡ ಭತ್ತದ ತಳಿಗಳ ಸಂಗ್ರಹವಾಗಿದ್ದು ಭಾರತದಲ್ಲಿ ಮೊದಲನೆಯದಾಗಿದೆ. ಇಷ್ಟು ಅಗಾಧ ಮೊತ್ತದ ತಳಿಗಳನ್ನು ಸಂಗ್ರಹಿಸಿ, ಸಂರಕ್ಷಿಸಿದ ಯಶಸ್ಸು ಡಾ.ರಿಚಾರಿಯಾರವರಿಗೆ ಸಲ್ಲಬೇಕು.
ಕನ್ನಡ ನಾಡಿನ ಭತ್ತದ ಜಾಡು:
ಹೆಚ್ಚು ಭತ್ತ ಬೆಳೆಯುವ ರಾಜ್ಯಗಳಲ್ಲಿ ಕರ್ನಾಟಕವೂ ಒಂದು. ರಾಜ್ಯದ ಬಿಜಾಪುರ, ಬೀದರ್, ಮತ್ತು ಗದಗ ಜಿಲ್ಲೆಗಳನ್ನು ಹೊರತುಪಡಿಸಿ ಉಳಿದ ಜಿಲ್ಲೆಗಳ ೧,೪೨ ದಶಲಕ್ಷ ಹೆಕ್ತೇರುಗಳಲ್ಲಿ ಭತ್ತ ಬೆಳೆಯಲ್ಪಡುತ್ತಿದೆ. ಸರಾಸರಿ ಉತ್ಪಾದಕತೆ ಹೆಕ್ಟೇರ್‌ಗೆ ೨೩.೫೩ ಕ್ವಿಂಟಾಲ್. ನಾಟಿ ಭತ್ತದ ತಳಿಗಳಿಗೆ ನಮ್ಮ ರಾಜ್ಯ ಹೆಸರುವಾಸಿ. ಒಂದು ಅಧಿಕೃತ ಉದಾಹರಣೆಯನ್ನು ನೋಡುವುದಾದರೆ; ೧೯೬೫ ರಲ್ಲಿ ಭಾರತ ಆಹಾರ ನಿಗಮವು ಅಂದು ಲಭ್ಯವಿದ್ದ ಭತ್ತದ ತಳಿಗಳನ್ನು ನಾಲ್ಕು ಗುಂಪುಗಳಾಗಿ ವಿಂಗಡಿಸಿದೆ. ಆ ಪ್ರಕಾರ ಬೆಳೆಯಲ್ಪಡುತ್ತಿದ್ದ ತಳಿಗಳ ವಿವರ ಹೀಗಿದೆ.
೧. ಅತೀ ಸಣ್ಣ ಭತ್ತದ ತಳಿಗಳು- ೫೬
೨. ಸಣ್ಣ ಭತ್ತದ ತಳಿಗಳು- ೩೮
೩. ದಪ್ಪ ಭತ್ತದ ತಳಿಗಳು- ೬೩
೪. ಮಧ್ಯಮ ಗಾತ್ರದ ತಳಿಗಳು- ೮೭
ಇವುಗಳಲ್ಲಿ ಕೆಲವು ಸುಧಾರಿತ ತಳಿಗಳು ಸೇರಿದ್ದರೂ ಸಹ ಬಹುಪಾಲು ನಾಟಿ ತಳಿಗಳೇ. ಈ ಪಟ್ಟಿಯನ್ನು ನಿಗಮವು ರಾಜ್ಯದ ಎಲ್ಲಾ ಅಕ್ಕಿ ಮಿಲ್ಲುಗಳಿಗೆ ಕಳುಹಿಸಿ ಆ ಪಟ್ಟಿಯ ಪ್ರಕಾರ ಮಿಲ್ಲಿಗೆ ಬಂದ ಭತ್ತವನ್ನು ಪ್ರತ್ಯೇಕಿಸಿ ಸಂಗ್ರಹಿಸಲು ತಿಳಿಸಿತ್ತು. ಅಂದರೆ ಕೇವಲ ೪೦ ವರ್ಷಗಳ ಹಿಂದೆ ೨೪೪ ತಳಿಗಳು ಅಪಾರ ಪ್ರಮಾಣದಲ್ಲಿ ಬೆಳೆಯಲ್ಪಡುತ್ತಿದ್ದವು. ೧೯೬೦ ರ ಹಸಿರು ಕ್ರಾಂತಿಯ ದೆಸೆಯಿಂದ ಈ ತಳಿಗಳು ಬಹುತೇಕ ನಾಶವಾಗಿವೆ.
ರಾಜ್ಯದ ಮಲೆನಾಡು ಪ್ರದೇಶವಂತೂ ಭತ್ತದ ಸಾಗರ. ಸಿಹಿ ಕೆಂಪಕ್ಕಿಯ ಸಿದ್ದಸಾಲೆ, ಸಿರಿವಂತರ ಅಕ್ಕಿಯೆಂದೇ ಹೆಸರುವಾಸಿಯಾಗಿದ್ದ ರಾಜಭೋಗ, ಪಾಯಸಕ್ಕೆ ಸೂಕ್ತವಾದ ಪರಿಮಳ ಸಾಲೆ, ಜೀರಿಗೆ ಸಾಲೆ, ಗಂಧಸಾಲೆ, ಮಲೆನಾಡಿಗರ ಭತ್ತದ ತಾಯಿ ಎನಿಸಿಕೊಂಡ ಜೋಳಗ, ಚಕ್ಕುಲಿ ಮಾಡಲು ಬೇಕಾದ ಕರೆಕಾಲ್ ದಡಿಗ, ಬುತ್ತಿ ಊಟಕ್ಕೆ ಹೇಳಿ ಮಾಡಿಸಿದ ಸಣ್ಣವಾಳ್ಯ, ತೆಳು ಸಿಪ್ಪೆಯ ಪಟ್ಟಹೆಗ್ಗೆ, ನೆರೆಗೆ ತಡೆಯುವ ನೆರೆಗುಳಿ, ಜೆಡ್ಡುಭತ್ತ, ಗಂಡು ಭತ್ತ ತೆಗೆಯಲು ಸಹಕರಿಸುವ ನ್ಯಾರೆಮಿಂಡ… ಮುಂತಾದ ನೂರಾರು ತಳಿಗಳು ಮಲೆನಾಡಿನಲ್ಲಿದ್ದವು. ಆದರೆ ಸುಧಾರಿತ ತಳಿಗಳ ವ್ಯವಸ್ತಿತ ಪ್ರಚಾರ ಮತ್ತು ಪ್ರಸಾರದಿಂದ ಬಹುತೇಕ ಹಳೆಯ ತಳಿಗಳು ಕತ್ತಲೆಗೆ ಸರಿದು ಬೆರಳೆಣಿಕೆಯಷ್ಟು ಮಾತ್ರ ಉಳಿದುಕೊಂಡಿವೆ.
ರಾಜ್ಯದ ಇತರ ಭಾಗಗಳಲ್ಲೂ ಇದೇ ಕತೆ. ಕೇವಲ ಮೂರ‍್ನಾಲ್ಕು ದಶಕಗಳ ಹಿಂದೆ ಆಯಾಯ ಪ್ರದೇಶದ ಮಣ್ಣು, ನೀರು, ಹವಾಗುಣಗಳಿಗೆ ಒಗ್ಗಿಕೊಂಡ ವೈವಿಧ್ಯಮಯ ಭತ್ತದ ತಳಿಗಳಿದ್ದವು. ಆಯಾ ಪ್ರದೇಶಗಳ ಸಂಪತ್ತು ಮತ್ತು ಸಮೃದ್ಧಿಗಳ ಪ್ರತೀಕವಾಗಿದ್ದ ಈ ತಳಿ ವೈವಿಧ್ಯ ನಶಿಸಿ ಇಂದು ಕೃಷಿಕರು ಕೇವಲ ಏಳೆಂಟು ತಳಿಗಳನ್ನು ಅವಲಂಬಿಸಿದ್ದಾರೆ. ಭತ್ತದ ವೈವಿಧ್ಯ ನಾಶವಾದ ಬೆನ್ನಲ್ಲೇ ಕೃಷಿಕರ ಬೀಜ ಸ್ವಾವಲಂಬನೆ, ಸ್ವಾತಂತ್ರ್ಯಗಳೂ ನಾಶವಾಗಿ ಅವರ ಬದುಕು ಅಭದ್ರಗೊಂಡಿರುವುದು ನಮ್ಮೆಲ್ಲರ ಕಣ್ಣ ಮುಂದಿದೆ.
ರಾಜ್ಯದಲ್ಲಿ ಎಂತಹ ಅದ್ಭುತ ಭತ್ತ ವೈವಿಧ್ಯವಿತ್ತು ಎಂಬುದರ ಮತ್ತಷ್ಟು ಮಾಹಿತಿ ಮುಂದಿನ ವಿವರಗಳಲ್ಲಿದೆ.
ಒಣಭೂಮಿ ಭತ್ತಗಳೆಂಬ ಅದ್ಭುತ!
ಭತ್ತ ಎಂದ ತಕ್ಷಣ ಎಲ್ಲರ ಮನಸ್ಸಿಗೆ ಬರುವುದು ನೀರಾವರಿ ಪ್ರದೇಶಗಳ ಭತ್ತದ ತಾಕುಗಳ ಚಿತ್ರಣ. ಆದರೆ ರಾಗಿ, ಜೋಳದಂತೆಯೇ ಬೆಳೆಯಬಲ್ಲ  ಒಣಭೂಮಿ ತಳಿಗಳ  ಅದ್ಭುತ ಲೋಕವೇ ಇದೆ. ಇಳುವರಿ ಕಡಿಮೆ ಎಂಬ ಕಾರಣಕ್ಕೆ ಯಾರೂ ಇವುಗಳತ್ತ ಗಮನಹರಿಸಿಲ್ಲ.
ಮಳೆ ಆಶ್ರಿತ ಭೂಮಿಯ ತಗ್ಗು ಪ್ರದೇಶಗಳಲ್ಲಿ ಮಳೆ ಬಂದಾಗ ಒಂದೆರಡು ದಿನ ನೀರು ನಿಲ್ಲುತ್ತದೆ. ಉಳಿದಂತೆ ಸದಾ ತೇವಾಂಶವಿರುತ್ತದೆ. ಈ ಭಾಗದಲ್ಲಿ ರಾಗಿ, ಜೋಳ ಯಾವುದೂ ಸರಿಯಾಗಿ ಬೆಳೆಯದು. ಇಂತಹ ಜಾಗಕ್ಕೆ ಒಣಭೂಮಿ ಭತ್ತ ಬಿತ್ತುವುದನ್ನು ನಮ್ಮ ರೈತರು ಪರಂಪರೆಯಿಂದ ಅನುಸರಿಸುತ್ತಿದ್ದಾರೆ. ಇದಕ್ಕೆ ಪುಣಜಿ ನೆಲ್ಲು ಬೆಳೆಯುವುದು ಎಂಬ ಹೆಸರಿದೆ. ಮಲೆನಾಡು ಪ್ರದೇಶ ಬಿಟ್ಟರೆ ರಾಜ್ಯದ ಉಳಿದೆಲ್ಲಾ ಕಡೆ ಒಣಭೂಮಿ ಭತ್ತದ ಕೃಷಿಯನ್ನು ಕಾಣಬಹುದು.  ದಪ್ಪ ಕಾಳಿನ, ಕೆಂಪಕ್ಕಿಯ ಈ ತಳಿಗಳು ಎಕರೆಗೆ ೧೦ ರಿಂದ ೧೨ ಚೀಲ ಇಳುವರಿ ನೀಡುತ್ತವೆ. ಬಿತ್ತನೆ ಮತ್ತು ಬೇಸಾಯಗಳೆರಡೂ ಬಹು ಸುಲಭ. ಉಳುಮೆಯಾದ ನೆಲಕ್ಕೆ ಮಳೆ ಬಿದ್ದಾಗ ಭತ್ತವನ್ನು ಎರಚಿ ಅಥವಾ ಸಾಲು ಬಿತ್ತನೆ ಮಾಡಿ ಹಲುವೆ ಹೊಡೆಯುತ್ತಾರೆ. ನಂತರ ಒಂದೆರಡು ಬಾರಿ ಕಳೆ ತೆಗೆದರೆ ಮುಗಿಯಿತು. ನಾಲ್ಕೈದು ಹದ ಮಳೆ ಬಿದ್ದರೆ ಸಾಕು ಮನೆಗಾಗುವಷ್ಟು ಭತ್ತ ಗ್ಯಾರಂಟಿ.  ಕೆಲವೆಡೆ ಒಣ ಭೂಮಿ ಭತ್ತದ ಮಧ್ಯೆ ಸಾಲು ಬೆಳೆ ಹಾಕುವುದನ್ನೂ ಕಾಣಬಹುದು.
ಕರಿ ಮುಂಡುಗ, ದೊಡ್ಡಭೈರನೆಲ್ಲು, ದೊಡ್ಡಿಭತ್ತ, ಸಾಲುಭತ್ತ, ಒಂದೂವರೆಭತ್ತ, ಆನೆಕೊಂಬಿನ ಭತ್ತ. ಕೆಂಪುಮುಂಡುಗ, ಮರೂಡಿ, ಮರನೆಲ್ಲು, ಜೇನುಗೂಡು, ಕರಿಬಿಜವಿಲಿ, ಕಳವಿ ಮುಂತಾದವು ಜನಪ್ರಿಯ ಒಣಭೂಮಿ ತಳಿಗಳಲ್ಲಿ ಕೆಲವು.
ನೆರೆ ಪ್ರದೇಶಕ್ಕೂ ಸೈ, ಚೌಳು ಮಣ್ಣಿಗೂ ಜೈ!
ನಾಟಿ ಭತ್ತದ ಮತ್ತೊಂದು ಅಚ್ಚರಿ ಈ ವರ್ಗ. ನದಿಗಳು ಉಕ್ಕಿ ಹರಿದು ೧೫ ರಿಂದ ೩೦ ದಿನ ತಾತ್ಕಾಲಿಕ ನೆರೆ ಉಂಟಾಗುವ ಸಾಗರ, ಸೊರಬದ ಕಡೆ ನೆರೆಯಲ್ಲೂ ಕೊಳೆಯದೆ ಉಳಿದು, ನೆರೆ ಇಳಿದ ಮೇಲೆ ಮತ್ತೆ ಸಹಜವಾಗಿ ಬೆಳೆದು ಉತ್ತಮ ಇಳುವರಿ ನೀಡುವ ಅನೇಕ ತಳಿಗಳಿವೆ. ನೆರೆಗೂಳಿ, ಸೋಮಸ್ಯಾಲೆ, ಜಡ್ಡುಭತ್ತ ಈ ವರ್ಗಕ್ಕೆ ಸೇರಿದ ಕೆಲವು ತಳಿಗಳು. ಈಗಲೂ ಈ ತಳಿಗಳೇ ನೆರೆ ಪ್ರದೇಶಕ್ಕೆ ಆಧಾರ.
ನೆರೆ ನೀರಲ್ಲದೆ ಸೊಂಟದವರೆಗೆ ನೀರು ನಿಲ್ಲುವ ಕೆರೆಮುಂದಂಡೆ, ವಿಪರೀತ ಜೌಗು ನೆಲದಲ್ಲಿಯೂ ಸಮೃದ್ಧವಾಗಿ ಬೆಳೆಯುವ ತಳಿಗಳಿವೆ. ಪಶ್ಚಿಮ ಬಂಗಾಳದ ಲಕ್ಷ್ಮಿಕಾಜಲ್ ಇಂತಹ ತಳಿಗಳಲ್ಲೊಂದು. ನೀರಿನಲ್ಲಿ ತೇಲುತ್ತಾ ಬೆಳೆಯುವ ಇದನ್ನು ಕೊಯ್ಲು ಮಾಡಲು ತೆಪ್ಪಗಳನ್ನು ಬಳಸುತ್ತಾರೆ. ಆರರಿಂದ ಎಳು ಅಡಿ ಎತ್ತರ ಬೆಳೆಯುತ್ತದೆ. ನೀಲಿ ಮಿಶ್ರಿತ ಕಪ್ಪು ಗರಿಗಳು, ಬಿಳಿ ಅಕ್ಕಿ ಈ ತಳಿಯ ವಿಶೇಷ. ಆನೇಕಲ್, ಥಳಿ ಪ್ರದೇಶಗಳಲ್ಲಿ ಇದೇ ಗುಣಗಳುಳ್ಳ ನೀರುಮುಳುಗಣ ಭತ್ತ ಬಹು ಜನಪ್ರಿಯ. ೬ ಅಡಿಯಷ್ಟು ಎತ್ತರ ಬೆಳೆಯುತ್ತದೆ. ಹುಲ್ಲಿನ ಇಳುವರಿಗೆ ಹೆಸರುವಾಸಿ.
ಮಣ್ಣಿನಲ್ಲಿ ಚೌಳಿನ ಅಂಶ ಹೆಚ್ಚಾದರೆ ಏನೊ ಬೆಳೆಯುವುದಿಲ್ಲ. ಅಂತಹ ಕಡೆಯೂ ಹೊಂದಿಕೊಂಡು ತಕ್ಕಮಟ್ಟಿಗೆ ಉತ್ತಮ ಇಳುವರಿಯನ್ನೇ ನೀಡುವ ಭತ್ತದ ತಳಿಗಳಿವೆ. ಚಿತ್ರದುರ್ಗ ಭಾಗದ ಕಾರಸ ಮುಂಡೊಡ್ಲು, ಮುಳ್ಳುಭತ್ತ, ಪಾವಗಡದ ಪಿಚ್ಚೊಡ್ಲು ಅಥವಾ ಪಿಚ್ಚನೆಲ್ಲು ಮುಂತಾದವು ಮುಖ್ಯವಾದ ಚೌಳುಭೂಮಿ ತಳಿಗಳು. ಅಲ್ಲದೆ ಸಮುದ್ರದ ಹಿನ್ನೀರು ನುಗ್ಗಿ ಮಣ್ಣಿನಲ್ಲಿ ಉಪ್ಪಿನಂಶ ಹೆಚ್ಚಾದ ನೆಲಕ್ಕೆ ಸೂಕ್ತವಾದ ಕಗ್ಗ, ಬಿಳಿಕಗ್ಗ, ಕರಿಕಗ್ಗ ಇತ್ಯಾದಿ ತಳಿಗಳಿವೆ.
ಈ ಸಮಸ್ಯೆಗಳಿರುವ ರೈತರಿಗೆ ಬದುಕು ರೂಪಿಸುವುದೇ ಈ ಅಪರೂಪದ ಗುಣವುಳ್ಳ ಭತ್ತದ ತಳಿಗಳು. ಭತ್ತದ ಸ್ಥಳೀಯ ತಳಿಗಳ ವಿಶೇಷತೆ ಮತ್ತು ಅನಿವಾರ‍್ಯತೆ ಕಾಣುವುದೇ ಇಲ್ಲಿ. ಭತ್ತದಲ್ಲಿ ಇಂತಹ ವೈವಿಧ್ಯ ಇಲ್ಲದೇ ಹೋಗಿದ್ದರೆ ಈ ಭೂಮಿಯೆಲ್ಲಾ ಬರಡು ಬೀಳುತ್ತಿದ್ದವು.
ಘಮಗುಟ್ಟುವ ಭತ್ತದ ತಳಿಗಳು:
ನೀರಾವರಿಯಲ್ಲಿ ಬೆಳೆಯುವ ಭತ್ತದ ತಳಿಗಳಲ್ಲಿ ಪರಿಮಳ ಬೀರುವ ಹಲವಾರು ತಳಿಗಳಿವೆ. ಎಲ್ಲವೂ ನಾಟಿ ತಳಿಗಳೇ. ಜೀರಿಗೆ ಸಣ್ಣ, ಗಂಧಸಾಲೆ, ಗೋದಾವರಿ ಇಸುಕುವಡ್ಲು, ರಸಕದಂ, ಘಂಗಡಲೆ, ಬಾಸುಮತಿ, ಕಳಮೆ ಮುಂತಾದವು ಈ ಗುಂಪಿಗೆ ಸೇರುತ್ತವೆ. ಹೊಲದಲ್ಲಿ ಹೂಕಾಯುವಾಗಲೇ ಗದ್ದೆಯೆಲ್ಲಾ ಘಮಗುಟ್ಟುತ್ತಿರುತ್ತದೆ. ಬಹುದೂರದವರೆಗೂ ಸುವಾಸನೆ ವ್ಯಾಪಿಸುವುದು ವಿಶೇಷ. ಈ ಅಕ್ಕಿಯ ಅನ್ನ ಬೇಯುವಾಗಲಂತೂ ಇಡೀ ಮನೆ ಸುವಾಸನೆಯುಕ್ತ. ಮಾಮೂಲಿ ಅಕ್ಕಿಗೆ ಒಂದು ಹಿಡಿ ಈ ಅಕ್ಕಿ ಸೇರಿಸಿದರೂ ಸಹ ಅನ್ನ ಸುವಾಸನೆಯುಕ್ತವಾಗಿರುತ್ತದೆ. ಇವು ಹೆಚ್ಚಾಗಿ ಕಜ್ಜಾಯ, ತಂಬಿಟ್ಟು, ಚಕ್ಕುಲಿ, ಬಿರಿಯಾನಿ, ಪಲಾವ್ ಮುಂತಾದ ತಿನಿಸುಗಳಿಗೆ ಬಳಕೆಯಾಗುತ್ತವೆ. ಈ ಉದ್ದೇಶಕ್ಕಾಗಿಯೇ ಹಿಂದೆ ರೈತರು ತಮ್ಮ ಹೊಲದ ಸ್ವಲ್ಪ ಭಾಗದಲ್ಲಿ ಈ ತಳಿಗಳನ್ನು ಹಾಕಿ ಬೆಳೆದುಕೊಳ್ಳುತ್ತಿದ್ದರು. ಈಗ ಆ ಅಭ್ಯಾಸ ಬಹುತೇಕ ನಿಂತುಹೋಗಿದೆ.
೧೫೦೦ ವರ್ಷಗಳ ದೀರ್ಘ ಪರಂಪರೆಗೆ ೪೦ ವರ್ಷಗಳಲ್ಲಿ ಎಳ್ಳುನೀರು!
ಐ‌ಆರ್-೮ ಎಷ್ಯಾದಲ್ಲಿ ಜನಪ್ರಿಯವಾದ ಮೊದಲ ಸುಧಾರಿತ ಭತ್ತದ ತಳಿ. ಇದು ೧೯೬೬ರಲ್ಲಿ ಪರಿಚಯವಾಯಿತು. ಈಗ ಭಾರತವು ಅತಿಹೆಚ್ಚು ಹೈಬ್ರಿಡ್ ಭತ್ತ ಬೆಳೆಯುವ ಪ್ರದೇಶ ಹೊಂದಿದ ರಾಷ್ಟ್ರಗಳ ಪೈಕಿ ೨ನೇ ಸ್ಥಾನದಲ್ಲಿದೆ. ವಿಯತ್ನಾಂಗೆ ಮೊದಲ ಸ್ಥಾನ. ಹೀಗೆ ಶುರುವಾದ ಸುಧಾರಿತ ತಳಿಗಳ ಹಾವಳಿ ಇಂದು ಅಗಾಧವಾಗಿ ಬೆಳೆದುನಿಂತಿದೆ.  ೬೦ರ ದಶಕದ ಹಸಿರುಕ್ರಾಂತಿಯ ನೆಪದಲ್ಲಿ ಇದು ಪ್ರಾರಂಭವಾಯಿತು. ಅದರ ಮುಂದುವರಿಕೆಯಾಗಿ ಭತ್ತದ ಮೂಲ ತಳಿಗಳನ್ನು ಹೊಸಕಿ ನಾವು ಅಭಿವೃದ್ಧಿಯ ಮೆಟ್ಟಿಲುಗಳನ್ನೇರುತ್ತಿದ್ದೇವೆ. ಅಥವಾ ಹಾಗೆಂದು ಭ್ರಮಿಸಿದ್ದೇವೆ.  ಹೆಚ್ಚು ಇಳುವರಿ ಬರುತ್ತದೆಂದು ಬೆರಳೆಣಿಕೆಯ ಕೆಲವು ತಳಿಗಳೇ ದೇಶಾದ್ಯಂತ ಬೆಳೆಯಲ್ಪಡುತ್ತಿವೆ. ಇವೆಲ್ಲಾ  ಅತಿಯಾಗಿ ಒಳಸುರಿಗಳನ್ನು ಬೇಡುವ, ಅಂತರ್ಜಲವನ್ನು ಬತ್ತಿಸಿ, ಮಣ್ಣು-ನೀರಿಗೆ ವಿಷತುಂಬುವ, ರೈತರನ್ನು ಸಾಲದ ಬಲೆಗೆ ನೂಕಿರುವ  ತಳಿಗಳು. ಜೊತೆಗೆ ರಾಸಾಯನಿಕಗಳ ಬಳಕೆ ಪ್ರಾರಂಭವಾಗಿ ಭತ್ತದ ಗದ್ದೆಗಳೆಲ್ಲಾ ವಿಷದ ಹೊಂಡಗಳಾಗಿವೆ.
ಭಾರತದ ಭತ್ತದ ತಳಿ ಚರಿತ್ರೆಯಲ್ಲಿ ನಡೆದ ಒಂದು  ಅನನ್ಯ ಘಟನೆಯ ಬಗ್ಗೆ ಹಿರಿಯ ಪತ್ರಕರ್ತರಾದ ನಾಗೇಶ್ ಹೆಗಡೆಯವರು ಹೀಗೆ ಬರೆಯುತ್ತಾರೆ. ೧೯೬೩ ರಲ್ಲಿ ಎಸ್.ಡಿ.ಶರ್ಮಾ ಎಂಬ ಕೃಷಿ ವಿಜ್ಞಾನಿ   ಅಪರೂಪದ ಭತ್ತದ ತಳಿಯ ಸ್ವಲ್ಪ ಬೀಜಗಳನ್ನು ಸಂಗ್ರಹಿಸಿಟ್ಟಿದ್ದರು. ಇದು ‘ಗ್ರಾಸಿಸ್ಟಂಟ್’ ಎಂಬ ವೈರಸ್ ರೋಗ ನಿರೋಧಕ ಗುಣವುಳ್ಳದ್ದಾಗಿತ್ತು. ಅದಾಗಿ ಏಳು ವರ್ಷಗಳ ನಂತರ ವಿಯಟ್ನಾಂ, ಇಂಡೊನೇಶ್ಯಾ, ಮ್ಯಾನ್ಮಾರ್, ಭಾರತ, ಶ್ರೀಲಂಕಾ ದೇಶಗಳ ಭತ್ತದ ಬೆಳೆಗೆ ಇದೇ ವೈರಸ್ ರೋಗ ತೀವ್ರವಾಗಿ ವ್ಯಾಪಿಸಿ ಸುಮಾರು ೧.೨೫ ಲಕ್ಷ ಹೆಕ್ಟೇರ್ ಭತ್ತದ ತಾಕುಗಳು ನಾಶವಾದವು. ಕಂಗಲಾದ ವಿಜ್ಞಾನಿಗಳು ಆ ವೈರಸ್ ನಿರೋಧಕ ಶಕ್ತಿಯಿರುವ ತಳಿ ಯಾವುದಾದರೂ ಇದೇಯೇ ಎಂದು ತಮ್ಮಲ್ಲಿದ್ದ ೬೭೨೩ ತಳಿಗಳನ್ನೆಲ್ಲಾ ಹುಡುಕಿದರು, ಸಿಗಲಿಲ್ಲ. ಆಗ ಶರ್ಮಾರವರು ತಮ್ಮಲ್ಲಿದ್ದ ವೈರಸ್ ನಿರೋಧಕ ಭತ್ತದ ಬೀಜಗಳನ್ನು ಕೊಟ್ಟರು. ಅದರ ತಳಿಗುಣವನ್ನು ಇತರ ಜನಪ್ರಿಯ ತಳಿಗಳ ಜತೆ ಸಂಕರಗೊಳಿಸಿ ಏಷ್ಯದ ಭತ್ತದ ಕಣಜವನ್ನು ಮತ್ತೆ ತುಂಬುವಂತೆ ಮಾಡಲಾಯಿತು. ಇಂದು ಈ ತಳಿಗುಣವನ್ನು ಹೊಂದಿದ ಭತ್ತದ ಕ್ಷೇತ್ರ ಮೂರು ಕೋಟಿ ಹೆಕ್ಟೇರ್ ವ್ಯಾಪಿಸಿದೆ.
ಹೈಬ್ರಿಡ್ ಹೋಯ್ತು, ಕುಲಾಂತರಿ ವಕ್ಕರಿಸ್ತು ಡುಂ ಡುಂ!
ಸುಧಾರಿತ ತಳಿಗಳ ಇಳುವರಿ ಒಂದು ಹಂತಕ್ಕೇರಿ ನಿಂತ ಮೇಲೆ ವಿಜ್ಞಾನಿಗಳು ಕುಲಾಂತರಿ ತಳಿಗಳ ಸೃಷ್ಟಿಗೆ ಕೈಹಾಕಿದ್ದಾರೆ. ಅದಕ್ಕಾಗಿ ಸಸ್ಯಗಳಲ್ಲಿಯೇ ಮೊದಲ ಬಾರಿಗೆ ಭತ್ತದ ತಳಿನಕ್ಷೆ ಬಿಡಿಸಿದ್ದಾರೆ. ಚೀನಾ ಮತ್ತು ಅಮೆರಿಕಾದ ವಿಜ್ಞಾನಿಗಳು ಸೇರಿ ಇಂಡಿಕಾ ಮತ್ತು ಜಪಾನಿಕಾ ಹೆಸರಿನ ಎರಡು ತಳಿಗಳ ಭತ್ತದಲ್ಲಿರುವ ಎಲ್ಲಾ ಗುಣಾಣು (ಜೀನ್) ಗಳ ಪಟ್ಟಿ ಮಾಡಿದ್ದಾರೆ. ಮನುಷ್ಯನ ಪ್ರತಿ ಜೀವ ಕೋಶದಲ್ಲಿ ೩೨ ಸಾವಿರ ಗುಣಾಣು ಇದ್ದರೆ ಭತ್ತದಲ್ಲಿ ೫೦ ಸಾವಿರ ಗುಣಾಣುಗಳಿರುವುದು ಇದರಿಂದ ಪತ್ತೆಯಾಗಿದೆ. ಇವರ ಹಿಂದೆ ಬಹುರಾಷ್ಟ್ರೀಯ ಕಂಪನಿಗಳ ಧನಬಲವಿದೆ.  ಕುಲಾಂತರಿ ತಳಿ ರೂಪಿಸಿ ಅದರ ಮೇಲೆ ಪೇಟೇಂಟ್ ಪಡೆದು ಅ ತಳಿಯೇ ಎಲ್ಲೆಡೆ ವ್ಯಾಪಿಸುವಂತೆ ಮಾಡಿ ಏಕಸ್ವಾಮ್ಯ ಸಾಧಿಸುವ ಹುನ್ನಾರವಿದು.
ಬಂದಿದೆ ಬಂಗಾರದ ಅಕ್ಕಿ!
ವಿಜ್ಞಾನಿಗಳು ಅಕ್ಕಿಯಲ್ಲಿ ತಂತಾನೆ ಎ ಅನ್ನಾಂಗ ಸೇರ್ಪಡೆಯಾಗುವಂತೆ ಡ್ಯಾಫ಼ೊಡಿಲ್ ಎಂಬ ಕಳೆಸಸ್ಯದ ಗುಣಾಣು ಮತ್ತು ಮತ್ತೊಂದು ಬ್ಯಾಕ್ಟೀರಿಯಾದ ಅಂಶವನ್ನು ಸೇರಿಸಿ ಬಂಗಾರದ ಭತ್ತ (ಗೋಲ್ಡನ್ ರೈಸ್)ವನ್ನು ಸೃಷ್ಟಿಸಿದ್ದಾರೆ. ಬೀಟಾ ಕೆರೋಟಿನ್ ಕೊರತೆಯಿಂದಾಗಿ ಇರುಳುಗಣ್ಣಿನ ಸಮಸ್ಯೆಯಿಂದ ಬಳಲುವವರಿಗೆ ಇದು ವರದಾನವೆಂದು ಅವರ ಹೇಳಿಕೆ. ಸತತ ೧೦ ವರ್ಷ ಶ್ರಮಿಸಿ, ಭರ್ತಿ ೧೦೦ ದಶಲಕ್ಷ ಡಾಲರ್ ವ್ಯಯಿಸಿ ಸಂಶೋಧಿಸಲಾಗಿದೆ. ಆದರೆ ಒಂದು ಅಂಶವನ್ನು ಗಮನಿಸಬೇಕು, ದೇಹಕ್ಕೆ ಅಗತ್ಯವಿರುವ ಶೇ ೧ ಅಂಶದಷ್ಟು ಬೀಟಾ ಕೆರೊಟಿನ್ ಅನ್ನು ಮಾತ್ರ ಈ ಅಕ್ಕಿ ಉಂಡು ಪಡೆಯಬಹುದು. ಉಳಿದ ಭಾಗವನ್ನು ಪಡೆಯಬೇಕೆಂದರೆ ನುಗ್ಗೆ, ಪರಂಗಿ ಹಣ್ಣು, ಕರಿಬೇವು, ಸೊಪ್ಪುಗಳನ್ನು ತಿನ್ನಲೇಬೇಕು. ಹಾಗಾದರೆ ಬಂಗಾರದ ಭತ್ತದ ಸೃಷ್ಟಿಗೆ ಬೇರೇನೋ ಕಾರಣವಿರಬೇಕಲ್ಲವೇ, ಇದು ಯಾರಿಗೆ ಚಿನ್ನದ ಮೊಟ್ಟೆ ಇಡುವ ಕೋಳಿಯಾಗಲಿದೇಯೋ?
ಭತ್ತ ಸಂಸ್ಕೃತಿ ಏಷ್ಯಾದಲ್ಲಿ ತೀವ್ರ ಅಪಾಯವನ್ನೆದುರಿಸುತ್ತಿದೆ. ಒಂದೆಡೆ ಅಪಾರ ತಳಿ ವೈವಿಧ್ಯವನ್ನು ಹೈಬ್ರಿಡ್ ಮತ್ತು ಕುಲಾಂತರಿ ತಳಿಗಳು ನಾಶಮಾಡಿದ್ದರೆ, ಮತ್ತೊಂದೆಡೆ ಭತ್ತದ ತಾಕುಗಳನ್ನು ವಾಣಿಜ್ಯ ಬೆಳೆಗಳು ಆಕ್ರಮಿಸುತ್ತಿವೆ. ಉದಾಹರಣೆಗೆ ನಮ್ಮ ಕೊಡಗು, ಮಲೆನಾಡುಗಳಲ್ಲಿ ಸಾವಿರಾರು ಎಕರೆ ಭತ್ತ ಬೆಳೆಯುವ ಜಾಗವನ್ನು ಇಂದು ಶುಂಠಿ ಮತ್ತು ಅಡಿಕೆಗಳು ಆಕ್ರಮಿಸಿವೆ. ಬಯಲು ಸೀಮೆಯಲ್ಲಿಯೂ ಸಹ ಭತ್ತ ಬೆಳೆಯುವ ಕಡೆ ಅಡಿಕೆ, ವೆನಿಲ್ಲಾ, ಮಿಡಿಸೌತೆ, ಮ್ಯಾರಿಗೋಲ್ಡ್ ಬೆಳೆಗಳು ಬಂದು ಕೂತಿವೆ.
ಇದರಿಂದ ಭತ್ತದ ಬೆಳೆಯ ಸುಸ್ಥಿರತೆಯ ಅಡಿಪಾಯ ಅಲುಗಾಡುತ್ತಿದೆ. ಸರ್ಕಾರದ ಒಪ್ಪಂದ (ಕಾಂಟ್ರಾಕ್ಟ್) ಬೇಸಾಯದ ಕಾನೂನುಗಳು, ವಿಶೇಷ ಆರ್ಥಿಕ ವಲಯಗಳಿಗಾಗಿ ಅಪಾರ ಪ್ರಮಾಣದ ಭೂಮಿಯ ವಶಪಡಿಸಿಕೊಳ್ಳುವಿಕೆ ಮುಂತಾದ ಕೈಗಾರಿಕಾ ಪರ ನಿಲುವುಗಳು ರೈತರು ಭತ್ತದ ಬೆಳೆಯನ್ನು ಕೈಬಿಡುವ ಸ್ಥಿತಿಗೆ ತಂದು ನಿಲ್ಲಿಸಿವೆ. ವಿಶ್ವ  ವ್ಯಾಪಾರ ಸಂಘಟನೆಯ ಸುಳಿಗೆ ಸಿಲುಕಿರುವ ಸರ್ಕಾರಗಳು ಬಲವಂತವಾಗಿ ಕುಲಾಂತರಿ ತಳಿಗಳನ್ನು ನಮ್ಮ ರೈತರ ಮೇಲೆ ಹೇರುತ್ತಿದ್ದಾರೆ.
ಭತ್ತದ ಕಣಜವೆನಿಸಿದ್ದ ಕೇರಳದ ಉದಾಹರಣೆಯನ್ನೇ ನೋಡಿ:
೧೯೭೦ ರಲ್ಲಿ ೮.೮ ಲಕ್ಷ ಹೆಕ್ಟೇರ್‌ನಲ್ಲಿ ಭತ್ತ ಬೆಳೆಯುತ್ತಿದ್ದರೆ ೨೦೦೩ರಲ್ಲಿ ಅದು ಕೇವಲ ೩.೧ ಲಕ್ಷ ಹೆಕ್ಟೇರ್‌ಗೆ ಇಳಿದಿದೆ. ಇದರಿಂದಾಗಿ ಇಂದು ಕೇರಳ ಆಹಾರ ಧಾನ್ಯದಲ್ಲಿ ಪರಾವಲಂಬಿಯಾಗುವ ಸ್ಥಿತಿ. ೪೪ ನದಿಗಳಿರುವ ಕೇರಳಕ್ಕೆ ಸಾಂಪ್ರದಾಯಿಕ ಭತ್ತದ ಗದ್ದೆಗಳು ನೀರಿನ ಮೂಲಗಳಾಗಿದ್ದವು. ಭತ್ತದ ಗದ್ದೆಗಳ ನಾಶದಿಂದ ಇಂದು ನದಿಗಳು ಬತ್ತುತ್ತಿದ್ದು ನೀರಿನ ಕೊರತೆ ತೀವ್ರವಾಗಿದೆ.
ಭತ್ತದ ಉತ್ಪಾದನೆಯಲ್ಲಿ ಮುಂಚೂಣಿಯಲ್ಲಿದ್ದ ಪಶ್ಚಿಮ ಬಂಗಾಳ, ಚತ್ತೀಸಘಢ, ಒರಿಸ್ಸಾ ರಾಜ್ಯಗಳು ಅಪಾರ ತಳಿ ವೈವಿಧ್ಯ ಮತ್ತು ಶ್ರೀಮಂತ ಭತ್ತ ಸಂಸ್ಕೃತಿಯನ್ನು ಹೊಂದಿದ್ದವು. ಆದರೆ ಸುಧಾರಿತ ಭತ್ತದ ತಳಿಗಳ ಹಾವಳಿಯಿಂದ ಈ ವ್ಯವಸ್ತೆಯೇ ಇಂದು ವಿನಾಶದ ಅಂಚಿನಲ್ಲಿದೆ. ಉದಾಹರಣೆಗೆ ಪಶ್ಚಿಮ ಬಂಗಾಳದಲ್ಲಿ ೧೯೬೬ಕ್ಕಿಂತ ಮುಂಚೆ ೫೬೦೦ ತಳಿಗಳನ್ನು ಬೆಳೆಯಲಾಗುತ್ತಿತ್ತು, ಈಗ ಅ ಸಂಖ್ಯೆ ಕೇವಲ ೫೦೦ಕ್ಕಿಳಿದಿದೆ.
ಅಲ್ಲದೆ ಭತ್ತದ ಬೀಜೋತ್ಪಾದನೆಗೆ ಮಾನ್ಸಂಟೊ, ಸಿಂಜಂಟಾದಂತಹ ಬಹುರಾಷ್ಟ್ರೀಯ ಕಂಪನಿಗಳು ಮುಂದಾಗಿ ರೈತರ ಸ್ವಾತಂತ್ರ್ಯಕ್ಕೆ ಸಂಚಕಾರ ತಂದಿವೆ. ವಿಪರೀತ ರಾಸಾಯನಿಕಗಳನ್ನು ಸುರಿದು ಭತ್ತ ಬೆಳೆಯುತ್ತಿರುವುದರಿಂದ ಅನ್ನದ ಸತ್ವವೂ ಹಾಳಾಗಿದೆ, ಭೂಮಿಯೂ ಸಹ ಹದಗೆಟ್ಟಿದೆ. ರೈತರು ಈ ಬದಲಾದ ಪರಿಸ್ಥಿತಿಗೆ ಹೊಂದಿಕೊಳ್ಳಲಾರದೆ ಅತಂತ್ರ ಸ್ಥಿತಿ ತಲುಪಿದ್ದಾರೆ. ಅದರ ಪರಿಣಾಮವೇ ನಮ್ಮ ಕಣ್ಣ ಮುಂದಿರುವ ರೈತರ ಸರಣಿ ಆತ್ಮಹತ್ಯೆಗಳು.
ಪೇಟೇಂಟ್ ಹಾವಳಿ:
ಇದು ಮತ್ತೊಂದು ಗಂಡಾಂತರ. ಅಪಾರ ತಳಿ ವೈವಿಧ್ಯವನ್ನು ಹೊಂದಿರುವ ಭಾರತದತ್ತ ಬಹುರಾಷ್ಟ್ರೀಯ ಕಂಪನಿಗಳು ಪೇಟೆಂಟ್ ಪಡೆಯಲು ಹೊಂಚು ಹಾಕುತ್ತಿವೆ. ಸಂಶೋಧಕರ ಪ್ರಕಾರ ಈಗಾಗಲೇ ೯೦೦ ಕ್ಕೂ ಅಧಿಕ ಜೀನಗಳು ಪೇಟೇಂಟ್ ಆಗಿವೆ. ಚತ್ತೀಸಘಡದ ಇಂದಿರಾಗಾಂದಿ ಕೃಷಿ ವಿಶ್ವವಿದ್ಯಾಲಯದಲ್ಲಿ ಸಂಗ್ರಹಿಸಲಾದ ೨೨.೦೦೦ ಕ್ಕೂ ಅಧಿಕ ತಳಿಗಳನ್ನು ತಮ್ಮ ತೆಕ್ಕೆಗೆ ತೆಗೆದುಕೊಳ್ಳಲು ಸಿಂಜೆಂಟಾ ಮತ್ತು ಇತರ ಕಂಪನಿಗಳು ಹುನ್ನಾರ ನಡೆಸಿದವು. ಭತ್ತ ವಿಜ್ಞಾನಿ ಡಾ.ರಿಚಾರಿಯಾರವರ ವಿರೋಧ ಮತ್ತು ರೈತರ ಸತ್ಯಾಗ್ರಹದಿಂದ ಇದು ಸಾಧ್ಯವಾಗಲಿಲ್ಲ. ಭತ್ತದಲ್ಲಿಯೇ ಅತ್ಯಂತ ಹೆಚ್ಚು ಬೆಲೆಯುಳ್ಳ ತಳಿ ಬಾಸುಮತಿ. ಹೊರದೇಶಗಳಿಗೆ ಹೆಚ್ಚು ರಫ್ತಾಗುವ ಅಕ್ಕಿ ಇದು. ಉತ್ತರಪ್ರದೇಶ ಮತ್ತು ಪಾಕಿಸ್ಥಾನದ ಸ್ಥಳೀಯ ತಳಿಯಾದ ಬಾಸುಮತಿಯನ್ನು ಅಮೆರಿಕದ ಕಂಪನಿ ಪೇಟೇಂಟ್ ಪಡೆದು ನಂತರ ಕಾನೂನಿನ ಹೋರಾಟದ ಮೂಲಕ ನಾವು ಅದರ ಸ್ವಾಮ್ಯವನ್ನು ಮರಳಿ ಪಡೆದೆವು.
ಮುಂದಿನ ದಾರಿ?
ಈಗ ನಮಗಿರುವ ದಾರಿ ಒಂದೇ! ನಮ್ಮ ಗ್ರಾಮಗಳ ಸುಸ್ಥಿರತೆಗಾಗಿ, ಪರಿಸರ ಸಮತೋಲನಕ್ಕಾಗಿ, ಸಾಂಸ್ಕೃತಿಕ ಶ್ರೀಮಂತಿಕೆಯ ಸಂರಕ್ಷಣೆಗಾಗಿ ಮತ್ತು ನಮ್ಮ ಮುಂದಿನ ಜನಾಂಗಕ್ಕಾಗಿ ಶ್ರೀಮಂತ ಭತ್ತ ಸಂಸ್ಕೃತಿ ಮತ್ತು ಪರಂಪರೆ ಬತ್ತದಂತೆ ನೋಡಿಕೊಳ್ಳುವುದು. ಬಹಳ ಮುಖ್ಯವಾದ ಮತ್ತು ತುರ್ತಾಗಿ ಆಗಬೇಕಾದ ಕೆಲಸವಿದು. ಭತ್ತದ ಉತ್ಪಾದನೆಯ ಸಂಪೂರ್ಣ ನಿಯಂತ್ರಣ ಸಣ್ಣ ಮತ್ತು ಮಧ್ಯಮ ರೈತರದ್ದಾಗಬೇಕು, ಭತ್ತವನ್ನು ಕಾರ್ಪೊರೇಟ್ ಕಪಿಮುಷ್ಟಿಯಿಂದ ಬಿಡುಗಡೆಗೊಳಿಸಬೇಕು, ರಾಸಾಯನಿಕಗಳಿಂದ, ಕುಲಾಂತರಿ ತಂತ್ರಜ್ಞಾನದಿಂದ ಮತ್ತು ಪೇಟೆಂಟ್ ಹಾವಳಿಯಿಂದ ಮುಕ್ತಗೊಳಿಸಬೇಕು.
ಇತ್ತೀಚಿನ ವರ್ಷಗಳಲ್ಲಿ ಕೆಲವು ಜನರಾದರೂ ಭತ್ತಕ್ಕೆದುರಾಗಿರುವ ಗಂಡಾಂತರವನ್ನು ಅರ್ಥ ಮಾಡಿಕೊಳ್ಳಲು ಹಾಗೂ ಸಮಸ್ಯೆಗಳಿಗೆ ಪರಿಹಾರ ಕಂಡುಕೊಳ್ಳಲು ಪ್ರಾರಂಭಿಸಿದ್ದಾರೆ.  ಹಸಿರುಕ್ರಾಂತಿಯಿಂದ ಇಂದಿನ ಕುಲಾಂತರಿ ತಳಿಗಳವರೆಗಿನ ಅನಾಹುತಗಳ ವಿಶ್ಲೆಷಣೆ ನಡೆಯುತ್ತಿದೆ. ಪರ್ಯಾಯ ವಿಧಾನಗಳನ್ನು ಹುಡುಕಿ, ಪಾರಂಪರಿಕ ಪದ್ಧತಿಗಳನ್ನು ಪುನರುಜ್ಜೀವನಗೊಳಿಸಿ ಅಳವಡಿಕೊಳ್ಳುವ ಪ್ರಯತ್ನಗಳಿಗೆ ಜೀವ ಬರುತ್ತಿದೆ. ಇದೊಂದು ಚಳುವಳಿಯಾಗಿ ರೂಪುಗೊಳ್ಳುತ್ತಿದೆ. ನಾವೆಲ್ಲಾ-ಅಂದರೆ ರೈತರು, ಬಳಕೆದಾರರು, ಸರ್ಕಾರೇತರ ಸಂಸ್ಥೆಗಳು, ಮಾಧ್ಯಮಗಳು, ವಿಜ್ಞಾನಿಗಳು, ವಿದ್ಯಾರ್ಥಿಗಳು, ಶಿಕ್ಷಕರು, ಕಾನೂನು ರೂಪುಗೊಳಿಸುವವರು ಹಾಗೂ ಎಲ್ಲಾ ಸಾರ್ವಜನಿಕರು ಸೇರಿ ಇದನ್ನು ಬಲಗೊಳಿಸಬೇಕು, ಇದು ನಿರಂತರವಾಗಿ ನಡೆಯುವಂತೆ ಕಾರ್ಯಕ್ರಮ ರೂಪಿಸಬೇಕು.
ಎಲ್ಲರೂ ಪರಸ್ಪರ ಕೈಜೋಡಿಸಿ ಭತ್ತದ ಉಳಿವಿನ ಬಗ್ಗೆ ಮಾತನಾಡಬೇಕು. ಚರ್ಚಿಸಬೇಕು. ಪರಿಹಾರ ಮಾರ್ಗಗಳನ್ನು ಕಂಡುಕೊಳ್ಳಬೇಕು. ಭತ್ತದ ಉಳಿವು ಕೇವಲ ಕೃಷಿ ವಲಯಕ್ಕೆ ಸೀಮಿತವಾದುದಲ್ಲ. ಅದು ನಮ್ಮ ಸಮಾಜಕ್ಕೆ ಸಂಬಂಧಿಸಿದ್ದು. ಎಲ್ಲರ ಆಹಾರ ಭದ್ರತೆಗೆ ಸಂಬಂದಿಸಿದ್ದು.  ಇದಕ್ಕೆ ತಕ್ಷಣ ಆಗಬೇಕಾದ್ದು, ನಮ್ಮ-ನಮ್ಮ ಭಾಗದ ಭತ್ತದ ತಾಕುಗಳ ಸಂರಕ್ಷಣೆ, ಅದಕ್ಕೆ ಹೊಂದಿಕೊಡಂತಿರುವ ಪದ್ಧತಿಗಳು, ನಾಟಿ ತಳಿಗಳು, ಅವುಗಳ ಬಿತ್ತನೆ, ಬೆಳವಣಿಗೆ, ಆಹಾರ ತಯಾರಿಕೆಗೆ ಸಂಬಂಧಿಸಿದ ಜ್ಞಾನದ ಗುರುತಿಸುವಿಕೆ, ದಾಖಲಾತಿ ಮತ್ತು ಸಂರಕ್ಷಣೆ.
ನಮಗೆ ಬೇಕು ದೇವರಾಯರಂತಹ ಭತ್ತ ಪ್ರಿಯರು!
ಸ್ವ-ಇಚ್ಚೆಯಿಂದ ೨೦ ಕ್ಕೂ ಅಧಿಕ ನಾಟಿ ತಳಿಗಳನ್ನು ತಮ್ಮ ಹೊಲದಲ್ಲಿ ಉಳಿಸುತ್ತಿರುವ ಬಂಗಾಡಿ ಕಿಲ್ಲೂರು ದೇವರಾವ್ ಭತ್ತ ಸಂರಕ್ಷಣೆಗೆ ಉನ್ನತ ಮಾದರಿ. ಬೆಳ್ತಂಗಡಿ ತಾಲ್ಲೂಕು ಮಿತ್ತಬಾಗಿಲಿನಲ್ಲಿ ೩೦ ಎಕರೆ ಜಮೀನುಳ್ಳ ಇವರು ೪ ಎಕರೆಯಲ್ಲಿ ಭತ್ತ ಬೆಳೆಯುತ್ತಾರೆ. ಯಾವ ವಿಶ್ವ ವಿದ್ಯಾಲಯವೂ ಮಾಡಿರದ ಪಾರಂಪರಿಕ ಭತ್ತದ ತಳಿಗಳ ಸಂಗ್ರಹ, ಅವುಗಳ ಗುಣ-ವಿಶೇಷಗಳ ದಾಖಲಾತಿ, ರಕ್ಷಣೆ ಹಾಗೂ ಪ್ರಸಾರ ಇವರ ಭೂಮಿಯಲ್ಲಿ ನಡೆಯುತ್ತಿದೆ. ಇವರಿಗೆ ಇದು ಕೇವಲ ಹವ್ಯಾಸವಲ್ಲ, ಬದಲಿಗೆ ನಮ್ಮ ತಳಿಗಳನ್ನು ಪೀಳಿಗೆಗಳಿಗೆ ಕಾಯ್ದಿಡುವ ದೂರದೃಷ್ಟಿಯ ಪ್ರಯತ್ನ.
ರಾಯರು ಉಳಿಸುತ್ತಿರುವ ಕೆಲವು ವಿಶಿಷ್ಟ ತಳಿಗಳೆಂದರೆ; ಗಂಧಸಾಲೆ, ಮಸ್ಸೂರಿ, ಕಯಮೆ, ಅಲ್ಯಂಡೆ, ಕಾವಳಕಣ್ಣು, ಸುಗ್ಗಿಕಯಮೆ, ಅತಿಕಾಯ, ಗುಲ್ವಾಡಿ ಸಣ್ಣ, ಅಜಿಪ್ಪ ಸಾಲೆ ಮುಂತಾದವು.
ರಾಯರ ವಿಳಾಸ: ಶ್ರೀ ಬಿ.ಕೆ.ದೇವರಾವ್, ಅಮೈಮನೆ
ಮಿತ್ತಬಾಗಿಲೆ ಗ್ರಾಮ, ಕಿಲ್ಲೂರು ಅಂಚೆ, ಬೆಳ್ತಂಗಡಿ ತಾಲ್ಲೂಕು
ದೂರವಾಣಿ: ೨೭೩೨೧೭ (೦೮೨೫೬)
ದೇವರಾಯರಲ್ಲದೆ ಚನ್ನಪಟ್ಟಣದ ಲಿಂಗಮಾದಯ್ಯ, ನರಸೀಪುರದ ಶಂಕರ್‌ಗುರು ಮುಂತಾದ   ಅನೇಕ ರೈತರು ಭತ್ತದ ಸಂರಕ್ಷಣೆ ಮಾಡುತ್ತಿದ್ದಾರೆ. ಇದೊಂದು ಉತ್ತಮ ಬೆಳವಣಿಗೆ.
ಭತ್ತದೊಂದಿಗೆ ಬೆರೆತಿರುವ ಕೃಷಿ ಆಚರಣೆಗಳು:
ಹಸನು ಮಾಡಿದ ಗದ್ದೆಗೆ ಮೂಗುಮೊಳಕೆ ಬಂದ  ಭತ್ತವನ್ನು ಬಿತ್ತುವ ಮುನ್ನ ಕೆಸರಿನ ಪುಟ್ಟ ದಿಂಡು ಮಾಡಿ ಐದು ಕಲ್ಲುಗಳನ್ನಿಟ್ಟು ಬೆನವನಿಗೆ ಹಣ್ಣು-ಕಾಯಿ ಇಟ್ಟು ‘ತಾಯೀ ಕಾಪಾಡವ್ವ’ ಎನ್ನುವಲ್ಲಿಂದ ಹಿಡಿದು, ಚಿನ್ನದ ಹೊಳಪಿನ ಭತ್ತವನ್ನು ತೂರಿ, ಬಿದ್ದ ಆಳೆತ್ತರದ ರಾಶಿಗೆ ಹೂಪತ್ರೆ ಇಟ್ಟು, ನಾಲ್ಕು ಜನರಿಗೆ ದಾನ ಮಾಡಿ ಹೆಚ್ಚಲಿ ಎಂಬ ಆಶಯದೊಂದಿಗೆ ಭತ್ತವನ್ನು ಮನೆಗೆ ಸಾಗಿಸುವವರೆಗೆ ಹತ್ತಾರು ಆಚರಣೆ, ಪೂಜೆಗಳು ಭತ್ತದ ಜೊತೆ ತಳುಕು ಹಾಕಿಕೊಂಡಿವೆ.
ಕೊಡವರ ಹುತ್ತರಿ ಹಬ್ಬ, ಮಲೆನಾಡಿಗರ ಭೂಮಿಹುಣ್ಣಿಮೆ, ಮಗೆಮುಂಡುಗನ ಹಾಕುವುದು, ಕರಾವಳಿಯ ಹೊಸಪೈರಿನ ಹಬ್ಬ, ಕದಿರು ತೆಗೆಯುವುದು, ದೀಪಾವಳಿಯಲ್ಲಿ ಮಾಡುವ ದೀವೋಳಿಗೆ, ಗದ್ದೆಗೆ ಗೊಡ್ಡೀಚಲು ಗರಿ ನೆಡುವುದು, ತಮಿಳಿನಾಡಿನ ಪೊಂಗಲ್ ಮುಂತಾದ ಹಬ್ಬ-ಆಚರಣೆಗಳಲ್ಲಿ ಭತ್ತವೇ ಕೇಂದ್ರ ಬಿಂದು.
ಮಲೆನಾಡಿನ ದೇವಾಲಯ ಮತ್ತು ಮನೆಗಳಲ್ಲಿ ಭತ್ತದ ಕದಿರಿನಿಂದ ಹೆಣೆದ ವಿವಿಧ ಆಕಾರದ, ಶೈಲಿಯ ತೋರಣಗಳನ್ನು ನೋಡಬಹುದು.  ಇನ್ನು ನಮ್ಮ ಶುಭ ಕಾರ್ಯಗಳಿಗೆಲ್ಲಾ ಅಕ್ಕಿಯಿಂದ ಮಾಡಿದ ಅಕ್ಷತೆ ಇರಲೇಬೇಕು. ನವಗ್ರಹಗಳಲ್ಲಿ ಸೋಮಗ್ರಹಕ್ಕೆ ಅಕ್ಕಿಯನ್ನು ಸಂಕೇತವಾಗಿ ಬಳಸಲಾಗುತ್ತದೆ. ಇದು ಭತ್ತ ಸಾಂಸ್ಕೃತಿಕವಾಗಿ ನಮ್ಮ ನಿತ್ಯದ ಬದುಕನ್ನು ಆವರಿಸಿಕೊಂಡಿರುವ ಪರಿ.
ಪುರಿ ಜಗನ್ನಾಥ ದೇವರ ಭತ್ತ ಸಂರಕ್ಷಣೆ:
ಒರಿಸ್ಸಾದ ಪ್ರಖ್ಯಾತ ಪುರಿ ಜಗನ್ನಾಥ ದೇವರಿಗೆ ಪ್ರತಿನಿತ್ಯ ಹೊಸದಾಗಿ ಕುಯಿಲು ಮಾಡಿದ ಭತ್ತದ ಅಕ್ಕಿಯ ನೈವೇದ್ಯವೇ ಆಗಬೇಕು. ಇಂದಿಗೂ ಈ ವಿಶಿಷ್ಠ ಪದ್ಧತಿ ಚಾಲ್ತಿಯಲ್ಲಿದೆ. ಇದು ಯಾವುದೇ ಕಾರಣಕ್ಕೂ ತಪ್ಪಬಾರದು, ಹಾಗೇನಾದರೂ ತಪ್ಪಿದರೆ ದೇವರು ಕೋಪಗೊಳ್ಳುತ್ತಾನೆಂಬ ಭಯಂದಿದ ಅಲ್ಲಿನ ರೈತರು ನೂರಾರು ತಳಿಗಳನ್ನು ಉಳಿಸಿ ಬೆಳೆಯುತ್ತಿದ್ದಾರೆ.
ತುಮಕೂರು ಜಿಲ್ಲೆ ಮಧುಗಿರಿ ತಾಲ್ಲೂಕಿನ ಕೆಲವು ಹಳ್ಳಿಗಳಲ್ಲಿ ಸ್ವಲ್ಪ ಮಟ್ಟಿಗೆ ಇದನ್ನೇ ಹೋಲುವ ನಂಬಿಕೆಯಿದೆ. ಇಲ್ಲಿನ ಚೌಡಮ್ಮ ದೇವತೆಗೆ ಜೌಗು ನೆಲದಲ್ಲಿ ಬೆಳೆದ ಅಕ್ಕಿಯ ಪದಾರ್ಥಗಳೇ ಎಡೆ ಹಾಕಬೇಕು. ಕೆರೆ ನೀರು ಅಥವಾ ಬಾವಿ ನೀರಿಗೆ ಬೆಳೆದ ಅಕ್ಕಿ ನಿಷಿದ್ಧ.
ಅಪಾರ ಪ್ರಮಾಣದ ಸ್ಥಳೀಯ ಭತ್ತ ವೈವಿಧ್ಯ ಉಳಿಯಲು ನಮ್ಮ ಹಿರೀಕರು ಅನುಸರಿಸುತ್ತಿದ್ದ ಇಂತಹ ಪದ್ಧತಿ, ನಂಬಿಕೆಗಳೇ ಕಾರಣ ಎನ್ನುವುದರಲ್ಲಿ ಎರಡು ಮಾತಿಲ್ಲ. ಭತ್ತದ ತಳಿ ವೈಭವವನ್ನು ಮರಳಿ ತರಲು ಪ್ರಯತ್ನಿಸುವವರು ಇಂತಹ ಪದ್ಧತಿಗಳನ್ನು ಪುನರುಜ್ಜೀವನಗೊಳಿಸಿದರೆ  ಎಷ್ಟೋ ತಳಿಗಳು ಉಳಿಯುತ್ತವೆ, ಮತ್ತು ಆ ಪ್ರಯತ್ನದಲ್ಲಿ ಬೇಗ ಯಶಸ್ಸು ಕಾಣಲು ಸಾಧ್ಯ.
ಗ್ರಂಥ ಋಣ:
೧. ಭತ್ತ ಕೃಷಿ ಲೋಕದ ಅನರ್ಘ್ಯರತ್ನ- ಸುಧಾ ವಾರಪತ್ರಿಕೆ, ೧೬ ಡಿಸೆಂಬರ್ ೨೦೦೪.
೨. ಕದಿರು ಭತ್ತದ ನಾಟಿತಳಿಗಳ ದಾಖಲೆ- ಕೃಷಿ ಪ್ರಯೋಗ ಪರಿವಾರ, ತೀರ್ಥಹಳ್ಳಿ.
೩. ಸಾಧಕ-ಸಾಧನೆ- ಬಿ.ಕೆ.ದೇವರಾವ್ ಸನ್ಮಾನ ಸಂಚಿಕೆ- ಕೃಷಿ ಪ್ರಯೋಗ ಪರಿವಾರ, ತೀರ್ಥಹಳ್ಳಿ.
೪. ಬೀಜದ ಬುಟ್ಟಿ- ಗ್ರೀನ್ ಪ್ರತಿಷ್ಠಾನ, ಬೆಂಗಳೂರು.
೫. ಬೀಜದ ಹಕ್ಕು ಜೀವ ವೈವಿಧ್ಯತೆ ಮಸೂದೆ ಮತ್ತು ರೈತರ ಹಕ್ಕಿನ ಮಾರ್ಗದರ್ಶಿ- ಗ್ರೀನ್ ಪ್ರತಿಷ್ಠಾನ, ಬೆಂಗಳೂರು.
ಲೇಖಕರು : ನಾಗೇಶ ಹೆಗಡೆ : ಅಕ್ಕರೆ ಅಕ್ಕಿ ಭಳಿರೇ ಭತ್ತ ! 1.ಭತ್ತದ ಗದ್ದೆಯಲ್ಲಿ ಬಾತುಗಳು!
ಫುಕುವೊಕಾ ಅಂದಾಕ್ಷಣ ‘ಒಂದು ಹುಲ್ಲಿನ ಕ್ರಾಂತಿ’ಯ ಕೃಷಿ‌ಋಷಿ ಮಸಾನೊಬು ಫುಕುವೊಕಾ ನೆನಪಾಗುತ್ತಾನೆ. ಜಪಾನಿನಲ್ಲಿ ಫುಕುವೊಕಾ ಎಂಬ ಪ್ರಾಂತವೇ ಇದೆ. ಅಲ್ಲಿ ಬಾತುಕೋಳಿಗಳ ಮೂಲಕ ಭತ್ತದ ಇಳುವರಿಯನ್ನೂ ರೈತನ ಆದಾಯವನ್ನೂ ಹೆಚ್ಚಿಸಿದ ಇನ್ನೊಬ್ಬ ಕ್ರಾಂತಿಕಾರಿ ಕೃಷಿಕ ಟಕಾವೊ ಫುರುನೊ ಇದ್ದಾನೆ. ಆತನ ಬಾತುಕೋಳಿ ವಿಧಾನ ಜಪಾನಿನಲ್ಲಿ ತುಂಬ ಜನಪ್ರಿಯವಾಗಿದೆ.
ನಾಟಿ ಮಾಡಿದ ಮರುವಾರವೇ ಈತ ಬಾತುಕೋಳಿಗಳ ಮರಿಗಳನ್ನು ಸಸಿಗಳ ಸಾಲಿನ ನಡುವೆ ಬಿಡುತ್ತಾನೆ. ಅವು ಸಸಿಗಳನ್ನು ಹಾಳುಮಾಡುತ್ತವೆ ಎಂಬ ಪ್ರತೀತಿ ಇತ್ತು. ಆದರೆ ಅದು ನಿಜವಲ್ಲ. ಬಾತುಕೋಳಿ ಮರಿಗಳು ಸಸಿಗಳ ನಡುವೆ ಚಲಿಸುತ್ತ, ಆಗಾಗ ಕೊಕ್ಕು ತೂರಿಸಿ ಕ್ರಿಮಿಕೀಟಗಳನ್ನೂ ಬಸವನ ಹುಳುಗಳನ್ನೂ ಹಿಡಿದು ತಿನ್ನುತ್ತ, ಕಳೆಮೊಳಕೆಗಳನ್ನು ತುಳಿಯುತ್ತ ಸಾಗುತ್ತವೆ. ಕಳೆ ಕೀಳುವ ಕೆಲಸವನ್ನು ಬಾತುಗಳಿಗೆ ಬಿಟ್ಟು ರೈತರು ಹಾಯಾಗಿ ಹಾಡುಹಸೆಯಲ್ಲಿ ತಲ್ಲೀನರಾಗುತ್ತಾರೆ. ಬಾತುಗಳ ನಿರಂತರ ಓಡಾಟದಿಂದ ಕೆಸರು ಗದ್ದೆಯಲ್ಲಿ ಸಣ್ಣಪ್ರಮಾಣದ ಮಂಥನ ಕ್ರಿಯೆ ನಡೆಯುತ್ತ ಅಲ್ಲೆಲ್ಲ ಆಮ್ಲಜನಕದ ಚಲನೆ ಸಲೀಸಾಗುತ್ತದೆ. ಭತ್ತದ ಎಳೆ ಸಸಿಗಳಿಗೆ ಕಚಗುಳಿ ಇಟ್ಟಂತಾಗಿ ಅವು ಬಲುಶೀಘ್ರ ಹೆಚ್ಚಿನ ತೆಂಡೆ ಒಡೆಯುತ್ತವೆ. ಭತ್ತದ ಇಳುವರಿ ಬರುವ ವೇಳೆಗೆ ಬಾತುಕೋಳಿಗಳೂ ದಷ್ಟಪುಷ್ಟವಾಗುತ್ತವೆ. ರೈತನಿಗೆ ಇಮ್ಮಡಿ ಲಾಭ!
ಪದಭಂಡಾರ ಕೆದಕಿ, ಅಕ್ಕಿ ಭಂಡಾರ ತುಂಬಿ
ಇಂಗ್ಲಿಷ್ ಗೊತ್ತಿದ್ದವರಿಗೆ ಇಲ್ಲೊಂದು ಆಟ ಇದೆ. ಬಡವರಿಗೆ ಅಕ್ಕಿದಾನ ಮಾಡುವ ಆಟ ಅದು. ನೀವು ಮಾಡಬೇಕಾದುದು ಇಷ್ಟೆ: ಅಂತರಜಾಲದಲ್ಲಿ ‘ಫ್ರೀರೈಸ್ ಡಾಟ್ ಕಾಮ್’ ಎಂಬ ತಾಣಕ್ಕೆ ಹೋಗಿ. ಒಂದು ಇಂಗ್ಲಿಷ್ ಪದಕ್ಕೆ ನಾಲ್ಕು ಅರ್ಥಗಳನ್ನು ಕೊಡಲಾಗಿದೆ. ಸರಿಯಾದ ಅರ್ಥ ಯಾವುದೆಂದು ಗುರುತಿಸಿ. ನಿಮ್ಮ ಉತ್ತರ ಸರಿಯಾಗಿದ್ದರೆ ಪಕ್ಕದ ತಟ್ಟೆಯಲ್ಲಿ ೨೫ ಅಕ್ಕಿಕಾಳುಗಳು ಬಂದು ಕೂರುತ್ತವೆ. ಮತ್ತೊಂದು ಹೊಸ ಪದ ಹಾಗೂ ನಾಲ್ಕು ಅರ್ಥಗಳು ಗೋಚರಿಸುತ್ತವೆ. ಅದಕ್ಕೂ ಸರಿಯುತ್ತರ ಕೊಟ್ಟರೆ ಪಕ್ಕದ ತಟ್ಟೆಗೆ ಮತ್ತೆ ೨೫ ಕಾಳುಗಳು ಸೇರುತ್ತವೆ. ತಪ್ಪು ಉತ್ತರ ಕೊಟ್ಟರೆ ಶಿಕ್ಷೆಯೇನಿಲ್ಲ. ಸರಿಯಾದ ಉತ್ತರ ಏನೆಂದು ಮೂಡುತ್ತದೆ; ಜೊತೆಗೆ ಅಲ್ಲಿ ಇನ್ನೊಂದು ತುಸು ಸುಲಭದ ಹೊಸ ಪದ ಮೂಡುತ್ತದೆ. ನೀವು ಹೆಚ್ಚು ಹೊತ್ತು ಆಡುತ್ತಿರುವಂತೆ ಪ್ರೇರೇಪಿಸುತ್ತ ಹೆಚ್ಚು ಅಕ್ಕಿ ಕಾಳುಗಳು ದಾನಕ್ಕೆ ಸೇರ್ಪಡೆಯಾಗುವಂತೆ ಅಲ್ಲಿ ವ್ಯವಸ್ಥೆ ಇದೆ.
ಆಟದ ಕೆಳಗಡೆಯ ಪಟ್ಟಿಯಲ್ಲಿ ವಾಣಿಜ್ಯ ಕಂಪನಿಗಳ ಜಾಹೀರಾತು ಬರುತ್ತಿದ್ದು ಅವುಗಳಿಂದ ಬರುವ ಹಣದಿಂದಲೇ ಅಕ್ಕಿ ಖರೀದಿಸಲಾಗುತ್ತದೆ.
ಇದರಲ್ಲಿ ವಂಚನೆಯೇನೂ ಇಲ್ಲ. ಕಂಪ್ಯೂಟರ್ ಮುಂದೆ ಕೂತು ಬೋರ್ ಆದಾಗಲೆಲ್ಲ ಖುಷಿಯಿಂದ ಆಡುತ್ತಿರಬಹುದು. ಹಸಿದವರಿಗೆ ತುಸು ಅನ್ನ ನೀಡುತ್ತಿರಬಹುದು.
ಒದ್ದೆ ಗದ್ದೆಯಿಂದ ವಿದ್ಯುತ್ ಶಕ್ತಿ
ಭತ್ತದ ಗದ್ದೆಗಳಲ್ಲಿ ಸಣ್ಣ ಪ್ರಮಾಣದಲ್ಲಿ ನಿರಂತರವಾಗಿ ಮೀಥೇನ್ ಅನಿಲ ಹೊಮ್ಮುತ್ತಿರುತ್ತದೆ. ಲಕ್ಷಾಂತರ ಹೆಕ್ಟೇರುಗಳಿಂದ ಹೊರಬರುವ ಅನಿಲ ಪ್ರಮಾಣ ಸಾಕಷ್ಟು ದೊಡ್ಡದೆಂದೂ ಅದು ವಾತಾವರಣಕ್ಕೆ ಸೇರಿ ಭೂಮಿಯನ್ನು ಬಿಸಿ ಮಾಡುವಲ್ಲಿ ಗಣನೀಯ ಕೊಡುಗೆಯನ್ನು ನೀಡುತ್ತದೆಂದೂ ತಜ್ಞರು ಹೇಳುತ್ತಾರೆ. ಭೂಮಿ ಬಿಸಿಯಾಗಲು ಪಾಶ್ಚಾತ್ಯ ರಾಷ್ಟ್ರಗಳ ಬೃಹತ್ ಉದ್ಯಮಗಳಷ್ಟೇ ಅಲ್ಲ, ಏಷ್ಯದ ಭತ್ತದ ಕೃಷಿಕರೂ ಕಾರಣರೆಂಬ ಟೀಕೆ ಪ್ರಚಲಿತದಲ್ಲಿದೆ.
ಈ ಮೀಥೇನನ್ನೇ ಶಕ್ತಿಮೂಲವಾಗಿ ಜಪಾನ ಯಮಾಗಾಟಾ ವಿವಿಯ ತಜ್ಞರು ಬಳಸಲು ಸಾಧ್ಯವೆಂದು ತೋರಿಸಿದ್ದಾರೆ. ಕೆಸರು ಗದ್ದೆಗಳಲ್ಲಿ ಭತ್ತದ ಸಸ್ಯಗಳು ಸಹಜ ಉಸಿರಾಟ ಕ್ರಿಯೆ ಎಂಬಂತೆ ತಮ್ಮ ಬೇರುಗಳ ಮೂಲಕ ಸಾವಯವ ದ್ರವ್ಯಗಳನ್ನು ಮಣ್ಣಿಗೆ ಸೇರಿಸುತ್ತಿರುತ್ತವೆ. ಸೂಕ್ಷ್ಮಾಣುಗಳ ಕ್ರಿಯೆಯಿಂದ ಅದು ಮೀಥೇನ್ ಅನಿಲವಾಗಿ ಹೊಮ್ಮುತ್ತದೆ. ಸಸ್ಯದ ಬುಡಕ್ಕೆ ಪುಟ್ಟ ಬಿಲ್ಲೆಯಂಥ ವಿದ್ಯುತ್ ದಂಡವನ್ನು ಹೂತಿಟ್ಟು (ಧನ ವಿದ್ಯುತ್ ಧ್ರುವ) ಅದರ ಮೂಲಕ ವಿದ್ಯುತ್ ಉತ್ಪಾದನೆ ಸಾಧ್ಯವೆಂದು ಈಚೆಗೆ ವರದಿಯಾಗಿದೆ. ವಿದ್ಯುತ್ ದಂಡದ (ಋಣ ವಿದ್ಯುತ್ ಧ್ರುವ) ತಲೆ ಮಾತ್ರ ನೀರಿನಲ್ಲಿ ತೇಲುತ್ತಿರುತ್ತದೆ. ಅಲ್ಪ ಪ್ರಮಾಣದ ಕರೆಂಟ್ ಹೊಮ್ಮಿಸುವ ಇಂಥ ಬಿಲ್ಲೆಗಳನ್ನು ಸರಣಿಯಲ್ಲಿ ಜೋಡಿಸಿದರೆ ಹೆಕ್ಟೇರಿಗೆ ೩೬೦ ವ್ಯಾಟ್ ವಿದ್ಯುತ್ ಉತ್ಪಾದನೆ ಸಾಧ್ಯವೆಂದು ಅಂದಾಜು ಮಾಡಲಾಗಿದೆ. ಅಂದರೆ ೧೫ ವಾಟ್ ಸಾಮರ್ಥ್ಯದ ೨೪ ಸಿ‌ಎಫ್‌ಎಲ್ ಬಲ್ಬ್‌ಗಳನ್ನು ಏಕಕಾಲಕ್ಕೆ ಉರಿಸಬಹುದು. ಇದಕ್ಕೆ ‘ಸೆಡಿಮೆಂಟ್ ಮೈಕ್ರೊಬಿಯಲ್ ಫ್ಯುಯೆಲ್ ಸೆಲ್ (ಎಸ್‌ಎಮ್‌ಎಫ್‌ಸಿ) ಎನ್ನುತ್ತಾರೆ. ವಿದ್ಯುತ್ ಉತ್ಪಾದನೆಯಾಗುತ್ತಲೇ ಬೇರುಮೂಲದಲ್ಲಿ ಮಿಥೇನ್ ಉತ್ಪಾದನೆ ಗಣನೀಯವಾಗಿ ಕಡಿಮೆಯಾಗುತ್ತದೆ ಎನ್ನಲಾಗಿದೆ. ಅಂದರೆ ಒಂದೇ ಬಾಣದಲ್ಲಿ ಎರಡು ಗುರಿಗಳನ್ನು ಸಾಧಿಸಲು ಸಾಧ್ಯವೆಂದಾಯಿತು. ಕೊಯ್ಲು ಮಾಡುವ ತುಸು ಮುಂಚೆ ಪ್ರಾಯಶಃ ಭತ್ತದ ಬೇರುಗಳ ಬುಡದಲ್ಲಿ ಬಿಲ್ಲೆಗಳನ್ನೂ ಸರಣಿಯಲ್ಲಿ ಜೋಡಿಸಿದ ತಂತಿಗಳನ್ನೂ ಎತ್ತಿ ಸುತ್ತಿಟ್ಟುಕೊಂಡರೆ ಆಯಿತು.
ಲೇಖಕರು : ನಾಗೇಶ ಹೆಗಡೆ : ಅಕ್ಕರೆ ಅಕ್ಕಿ ಭಳಿರೇ ಭತ್ತ !
ಒಂದೂರಲ್ಲಿ ಒಬ್ಬ ರಾಜ ಇದ್ದ. ಅವನಿಗೊಬ್ಬ ಮುದ್ದಾದ ಮಗ ಇದ್ದ. ಆ ರಾಜಕುಮಾರ ಆಡ್ತಾ ಆಡ್ತಾ ಉದ್ಯಾನದ ಆಳಿನ ಮಗನ ಜತೆಗೆ ದೋಸ್ತಿ ಬೆಳೆಸಿದ. ಇಬ್ಬರೂ ಒಟ್ಟಿಗೆ ಆಡೋರು, ಒಟ್ಟಿಗೇ ಹಾಡೋರು, ಒಟ್ಟಿಗೇ ಸುತ್ತಾಡೋರು, ಒಟ್ಟಿಗೇ ಊಟ ಮಾಡೋರು. ರಾಜ-ರಾಣಿಗೆ ಕಸಿವಿಸಿ. ಇವರ ದೋಸ್ತಿ ಬಿಡಿಸೋಕೆ ಇಬ್ರೂ ಏನೆಲ್ಲ ಉಪಾಯ ಮಾಡಿದರು ಆಗಲಿಲ್ಲ. ದೋಸ್ತಿ ಬಿಗಿ ಆಗ್ತಾನೇ ಹೋಯ್ತು.
‘ಮಲಗೋಕೂ ಆಳಿನ ಮನೆಗೇ ಹೋಗ್ತೀನಿ’ ಅಂತ ರಾಜಕುಮಾರ ಹಠ ಹಿಡಿದ. ರಾಜಂಗೆ ರೇಗಿ ಹೋಯ್ತು. ಡಂಗುರಾನೇ ಹೊಡೆಸಿದ. ‘ಯಾರಾದ್ರೂ ಇವರ ದೋಸ್ತಿ ಬಿಡಿಸಿದ್ರೆ ಅರ್ಧ ರಾಜ್ಯಾನೇ ಕೊಡ್ತೀನಿ’ ಅಂದ. ಯಾರ‍್ಯಾರೋ ಬಂದ್ರು. ಏನೆಲ್ಲ ಉಪಾಯ ಮಾಡಿದ್ರು. ಊಹೂಂ. ಈ ಇಬ್ಬರು ಹುಡುಗರ ಮೈತ್ರಿ ಬೆಳೀತಾ ಬೆಳೀತಾ ಯುವಕರೇ ಆಗಿಬಿಟ್ರು.
ಕೊನೆಗೆ ಒಬ್ಬ ಅಜ್ಜಿ ಬಂದ್ಲು; ತಾನು ಇವರಿಬ್ಬರ ಗೆಳೆತನಾನ್ನ ಒಡಿತೀನಿ ಅಂದ್ಲು.
ಇಬ್ರೂ ಒಂದೇ ಕುದುರೆ ಮೇಲೆ ಹೋಗ್ತಾ ಇದ್ದಾಗ ಅಜ್ಜಿ ಆ ಆಳುಮಗನ್ನ ಕರೆದ್ಲು. ‘ಮಗೂ ಏನೋ ರಹಸ್ಯ ಹೇಳ್ತೀನಿ ಬಾ’ ಅಂದ್ಲು. ಆಳು ಮಗ ಇಳಿದು ಬಂದ. ಅಜ್ಜಿ ಅವನ ಕಿವೀಲಿ ಏನೋ ಸುಳ್ಳೇಪಳ್ಳೇ ಮಟಮಣಮಣಮಣ ಮಾಡಿ ಕೊನೆಗೆ ಸಣ್ಣ ದನೀಲಿ ‘ಭತ್ತ ಸುಲಿದರೆ ಅಕ್ಕಿ’ ಅಂದ್ಲು.
ರಾಜಕುಮಾರನಿಗೆ ಕುತೂಹಲ.
‘ಏನಂದ್ಲೊ ಅಜ್ಜಿ?’ ಕೇಳ್ದ.
‘ಏನಿಲ್ಲ ಕಣೊ. ಭತ್ತ ಸುಲಿದರೆ ಅಕ್ಕಿ ಅಂದ್ಲು’ ಅಂದ ಆಳು ಮಗ.
ರಾಜಕುಮಾರ ನಂಬಲೇ ಇಲ್ಲ. ಭತ್ತ ಸುಲಿದರೆ ಅಕ್ಕಿ ಅನ್ನೋದು ಲೋಕಕ್ಕೇ ಗೊತ್ತಿದೆ. ಕಿವೀಲಿ ಯಾಕೆ ಹೇಳಬೇಕು? ಬೇರೇನೋ ಹೇಳಿದ್ದಾಳೆ. ‘ಏನು ಹೇಳಿದ್ಲೊ ನಿಜ ಹೇಳೋ’ ಅಂದ ರಾಜಕುಮಾರ.
ಅವನಿಗೆ ಸಿಟ್ಟು ಬಂದಿತ್ತು. ಮೊದಲ ಬಾರಿ ಆಳು ಮಗನ ಮೇಲೆ ಸಿಟ್ಟು.
ಆಳು ಮಗ ಏನು ಹೇಳ್ತಾನೆ ಪಾಪ! ಮತ್ತೆ ಮತ್ತೆ ಅದನ್ನೇ ಹೇಳಿದ. ‘ಭತ್ತ ಸುಲಿದರೆ ಅಕ್ಕಿ ಅಂದ್ಲು. ಬೇಕಾದ್ರೆ ಆ ಅಜ್ಜೀನೆ ಕೇಳು’ ಅಂದ.
ರಾಜಕುಮಾರ ನಂಬಲಿಲ್ಲ. ಕೋಪದಿಂದ ಗೆಳೆಯನಿಗೆ ಠೂ ಮಾಡಿದ. ಮಾತು ಕತೆ ಬಿಟ್ಟ. ಆಳುಮಗನ ಜತೆ ಊಟ ಬಿಟ್ಟ. ಆಟ ಬಿಟ್ಟ; ಓಡಾಟ ಬಿಟ್ಟ. ದೋಸ್ತಿಯನ್ನೇ ಬಿಟ್ಟ.
ಎಂದಿನ ರಾಜಕುಮಾರ ಆದ. ವಿದ್ಯಾಭ್ಯಾಸ ಆರಂಭ ಮಾಡಿದ. ಆಳುಮಗನಿಗೆ ಬೇಸರ ತಂದ; ಆದರೆ ಆಳುವ ದೊರೆಗೆ ಸಂತಸ ತಂದ. ನೆಮ್ಮದಿ ತಂದ.
ಭತ್ತ ಸುಲಿದರೆ ಅಕ್ಕಿ! ನೋಡಲು ತುಂಬಾ ಸಿಂಪಲ್ಲು. ಆದರೆ ಅದರಲ್ಲಿ ಏನೆಲ್ಲ ರಹಸ್ಯ ಅಡಗಿದೆ. ಎಷ್ಟೆಲ್ಲ ಕತೆಗಳಿವೆ. ನಾವೂ ಭತ್ತದ ಈ ಕತೆ ಕೇಳಿ, ಅಕ್ಕಿಯ ಬಗ್ಗೆ ಒಂದು ಹೊಸ ವಿದ್ಯಾಭ್ಯಾಸ ಆರಂಭ ಮಾಡೋಣವೆ?
ಕನ್ನಡದ ಮೊದಲನೆಯ ಅಕ್ಷರ ‘ಅ’ ಅಂದರೆ ಅಕ್ಕಿ ಅಥವಾ ‘ಅ’ ಅಂದರೆ ಅನ್ನದಿಂದಲೇ ಆರಂಭ ಆಗುತ್ತದೆ ತಾನೆ? ಮಗುವಿನ ಬಾಯಿಗೆ ಅನ್ನದ ಮೊದಲ ಅಗುಳನ್ನು ತಿನ್ನಿಸುವ ಮುಂಚೆ ಅಥವಾ ಮೊದಲ ಅಕ್ಷರ ಕಲಿಸುವಾಗ ಒಂದು ಬಟ್ಟಲಲ್ಲಿ ತುಸು ಅಕ್ಕಿ ಹರಡಿ ಅದರ ಮೇಲೆ ‘ಓಂ’ ಎಂದು ಬರೆಯುತ್ತಾರೆ. ಇಲ್ಲವೆ ‘ಅ’ ಎಂದೇ ಬರೆಸುವ ಸಂಪ್ರದಾಯ ಕೆಲವೆಡೆ ಇದೆ. ಕೆಲವು ಕುಟುಂಬಗಳು ಮಗುವಿಗೆ ಹೆಸರಿಡುವ ಸಂದರ್ಭದಲ್ಲೇ ಅಕ್ಕಿಯ ಬಟ್ಟಲಲ್ಲಿ ಆ ಹೆಸರನ್ನು ಮೊದಲು ಬರೆಯುತ್ತಾರೆ.
ಅಕ್ಕಿ ಮತ್ತು ಅನ್ನದ ಬಗ್ಗೆ ನಮ್ಮ ಸಂಸ್ಕೃತಿಯಲ್ಲಿ ಅಷ್ಟೊಂದು ಅಕ್ಕರೆ, ಆದರ, ಗೌರವ ಇದೆ. ಅದು ನಮ್ಮ ಬದುಕಿಗೆ ಮೂಲಾಧಾರ. ನಮಗೆ ದುಡಿಯುವ ಶಕ್ತಿಯನ್ನೂ ಆರೋಗ್ಯವನ್ನೂ ನೀಡುವ ಮೂಲಬಲ ಅದು.
ಕನ್ನಡದ ‘ಪಡಿ’ಯೇ ಇಂಗ್ಲಿಷ್‌ನ ‘ಪ್ಯಾಡಿ’
ನಾವೀಗ ರಾಜನ ಕತೆಯಿಂದ ಆರಂಭಿಸಿ ಅಕ್ಕಿಯವರೆಗೆ ಬಂದೆವು ಸರಿಯಷ್ಟೆ? ದೂರದ ಜಪಾನ್ ದೇಶದಲ್ಲೂ ರಾಜನಿಂದಲೇ ಭತ್ತದ ಬೇಸಾಯ ಆರಂಭವಾಗುತ್ತದೆ. ಜಪಾನಿನಲ್ಲೂ ಭತ್ತ, ಅಕ್ಕಿ ಮತ್ತು ಅನ್ನದ ಬಗೆಗೆ ಅಪಾರ ಭಕ್ತಿ, ಗೌರವ ಇದೆ. ಅಲ್ಲಿನ ಚಕ್ರವರ್ತಿ ತನ್ನ ಕೈಯಾರೆ ಒಂದು ಪವಿತ್ರ ಬಟ್ಟಲಲ್ಲಿ ಭತ್ತವನ್ನು ನೆನೆಸಿ, ಮೊಳಕೆ ಬರಿಸಿ, ಸಸಿ ಮಾಡಿ, ಪೂಜೆ ಮಾಡಿದ ನಂತರವೇ ಅಲ್ಲಿ ಪ್ರತಿವರ್ಷ ಭತ್ತದ ಬೇಸಾಯ ಆರಂಭವಾಗುತ್ತದೆ. ಭತ್ತವನ್ನು ಬೆಳೆಯುವ ರೈತರಿಗೆ ಜಪಾನಿನಲ್ಲಿ ತುಂಬ ಗೌರವ ಇದೆ. ಯಾವ ಸಂದರ್ಭದಲ್ಲೂ ಅವನಿಗೆ ತೊಂದರೆ- ಮೋಸ ಆಗದಂತೆ ಸರಕಾರ ಬೆಂಬಲ ನೀಡುತ್ತದೆ. ಆತ ಬೆಳೆದ ಭತ್ತ ಮತ್ತು ಅಕ್ಕಿ ಪೂರ್ತಿ ಮಾರಾಟವಾಗುವವರೆಗೆ ಜಪಾನ್ ಬೇರೆ ಯಾವ ದೇಶದಿಂದಲೂ ಅಕ್ಕಿಯನ್ನು ಆಮದು ಮಾಡಿಕೊಳ್ಳುವುದಿಲ್ಲ.
ಭತ್ತಕ್ಕೆ ಇಂಗ್ಲಿಷ್‌ನಲ್ಲಿ ‘ಪ್ಯಾಡಿ’ (paddy) ಅನ್ನುತ್ತಾರೆ. ಅದು ನಮ್ಮದೇ ‘ಪಡಿ’ ಎಂಬ ಪದದಿಂದ ಬಂದುದು. ಮಲೆನಾಡಿನ ಹಳ್ಳಿಗಳಲ್ಲಿ ಯಾರಾದರೂ ಭಿಕ್ಷೆಗೆ ಬಂದರೆ, ‘ಒಂದು ಪಡಿ ಭಿಕ್ಷೆ ಹಾಕು’ ಎಂದು ಮನೆಯ ಯಜಮಾನ ತನ್ನ ಮನೆಯವರಿಗೆ ಹೇಳುತ್ತಾನೆ. ‘ಪಡಿ’ ಅಂದರೆ ಬೊಗಸೆ ಅಕ್ಕಿ. ಇಂಡೊನೇಶ್ಯದಲ್ಲಿ ಭತ್ತಕ್ಕೆ ‘ಪಡಿ’ ಎನ್ನುತ್ತಾರೆ. ಇಂಗ್ಲಿಷ್ ಭಾಷೆ ಉಗಮಿಸುವ ಮೊದಲಿನಿಂದಲೂ ‘ಪಡಿ’ ಎಂಬ ಪದ ಚಾಲ್ತಿಯಲ್ಲಿತ್ತು. ಅಷ್ಟೇ ಅಲ್ಲ, ಅದು ಭಾರತ, ಬರ್ಮಾ, ಥಾಯ್ಲೆಂಡ್, ಕೊರಿಯಾ, ವಿಯಟ್ನಾಂ ದಾಟಿ ಇಂಡೊನೇಶ್ಯವರೆಗಿನ ಅರ್ಧ ಜಗತ್ತನ್ನೇ ಆವರಿಸಿತ್ತು.
ಹಾಗಿದ್ದರೆ ಭತ್ತದ ಇತಿಹಾಸ ಎಷ್ಟು ಹಳೆಯದಿರಬಹುದು? ‘ಭತ್ತ ಸುಲಿದರೆ ಅಕ್ಕಿ’ ಎಂಬ ಸಂಗತಿ ಮೊದಲ ಬಾರಿಗೆ ಯಾರಿಗೆ ಗೊತ್ತಾಗಿರಬಹುದು?
ಅದೇನೊ ಗೊತ್ತಿಲ್ಲ. ಆದರೆ ಮನುಷ್ಯ ಅವತರಿಸುವ ತುಂಬ ಮೊದಲೇ ಭತ್ತ ಈ ಜಗತ್ತಿಗೆ ಬಂದಿತ್ತು. ಎಷ್ಟು ಮೊದಲು ಅಂದರೆ, ಡೈನೊಸಾರ್ ಎಂಬ ದೈತ್ಯ ಮೃಗಗಳ ವಿಕಾಸ ಆಗುವುದಕ್ಕಿಂತ ಮೊದಲೇ. ಸುಮಾರು ಇಪ್ಪತ್ತು ಕೋಟಿ ವರ್ಷಗಳ ಹಿಂದೆ ಏಷ್ಯಾ ಖಂಡ, ಆಸ್ಟ್ರೇಲಿಯಾ, ಯುರೋಪ್, ಅಮೆರಿಕ, ಅಂಟಾರ್ಕ್‌ಟಿಕ ಮುಂತಾದ ಎಲ್ಲ ಖಡಗಳೂ ಒಂದಕ್ಕೊಂದು ಅಂಟಿಕೊಂಡಿದ್ದಾಗಲೇ ಭತ್ತದ ಸಸ್ಯ ಅಲ್ಲಲ್ಲಿ ಕಣಿವೆಗಳಲ್ಲಿ, ಹುಲ್ಲು ಬೆಳೆಯುವಲ್ಲಿ ತಾನೂ ಬೆಳೆದು ನಿಂತಿತ್ತು. ಮುಂದೆ ಅದೆಷ್ಟೊ ಲಕ್ಷೋಪಲಕ್ಷ ವರ್ಷಗಳಲ್ಲಿ ಭೂಮಿ ಬಿರುಕು ಬಿಟ್ಟು, ಖಂಡ- ಉಪಖಂಡಗಳಾಗಿ, ಅವೆಲ್ಲ ಪರಸ್ಪರ ದೂರ ಚಲಿಸುತ್ತ ಹೋದಂತೆ, ಭತ್ತ ಬೆಳೆಯತ್ತಿದ್ದ ನೆಲವೂ ಭಾಗವಾಗಿ ದೂರದ ಖಂಡಗಳಿಗೆ ವ್ಯಾಪಿಸಿತು. ಅದಕ್ಕೇ ಇಂದು ನಮ್ಮ ಕೊಂಕಣಪಟ್ಟಿಯಲ್ಲಿ ಬೆಳೆಯಬಲ್ಲ ಭತ್ತವೇ ದೂರದ ಮಡಗಾಸ್ಕರ್‌ನಲ್ಲಿ, ಮಾರಿಷಸ್‌ನಲ್ಲಿ, ಆಫ್ರಿಕಾ ಖಂಡದಲ್ಲಿ ಕೂಡ ಕಾಣಸಿಗುತ್ತದೆ. ಹಾಗೆಯೇ ಆಂಧ್ರ, ಒರಿಸ್ಸಾ, ಬಂಗಾಳಗಳಲ್ಲಿ ಕಾಣುವ ಭತ್ತವೇ ಪೂರ್ವದ ಮಲೇಷ್ಯ, ಕೊರಿಯಾ, ಇಂಡೊನೇಶ್ಯ ಮತ್ತು ಜಪಾನ್‌ನಲ್ಲೂ ಕಾಣಲು ಸಿಗುತ್ತದೆ. ಅಲ್ಲಲ್ಲಿನ ಇಂದಿನ ಹವಾಗುಣಕ್ಕೆ ತಕ್ಕಂತೆ ಹೊಸ ಹೊಸ ತಾಕತ್ತನ್ನು ರೂಢಿಸಿಕೊಂಡಿದೆ. ಜಗತ್ತಿನ ಅರ್ಧಕ್ಕರ್ಧಕ್ಕಿಂತ ತುಸು ಹೆಚ್ಚು ಜನರಿಗೆ ಅಕ್ಕಿಯೇ ಬಹುಮುಖ್ಯ ಆಹಾರವಸ್ತುವಾಗಿದೆ.
ಅಕ್ಕಿಯಿಂದ ಅಕ್ಷತೆಯವರೆಗಿನ ಅಕ್ಷಯ ಕತೆ
ದಕ್ಷಿಣ ಭಾರತದಲ್ಲ್ಲಿ ಬಹುಪಾಲು ಜನರಿಗೆ ಬೆಳಿಗ್ಗೆ, ಮಧ್ಯಾಹ್ನ, ರಾತ್ರಿ ಊಟಕ್ಕೆ ಅಕ್ಕಿ ಬೇಕೇ ಬೇಕು. ಕೆಲವು ಜಿಲ್ಲೆಗಳಲ್ಲಿ ರಾಗಿಯ ಮದ್ದೆ, ಜೋಳದ ರೊಟ್ಟಿ, ಗೋಧಿಯ ಚಪಾತಿ ತಿನ್ನುತ್ತಾರೆ ನಿಜ. ಆದರೆ ಬಹಳಷ್ಟು ಜನರಿಗೆ ಪ್ರತಿದಿನವೂ ದೋಸೆ, ಇಡ್ಲಿ ಜತೆ ಅನ್ನ ಬೇಕೇ ಬೇಕು. ಬೇರೆ ಏನನ್ನೇ ತಿಂದರೂ ತುಸುವಾದರೂ ಅನ್ನವನ್ನು ತಿಂದರೆ ಮಾತ್ರ ಅವರಿಗೆ ಸಮಾಧಾನವಾಗುತ್ತದೆ. ಅಕ್ಕಿ, ಅವಲಕ್ಕಿ, ಮಂಡಕ್ಕಿ (ಚುರುಮುರಿ ಅಥವಾ ಕಳ್ಳೇಪುರಿ), ಕುಸುಬಲ ಅಕ್ಕಿ…. ಒಂದಲ್ಲ ಒಂದು ಸದಾಕಾಲ ಮನೆಯಲ್ಲಿ ಇರಲೇಬೇಕು. ತೀರ ಕಡು ಬಡವನಾಗಿದ್ದ ಸುಧಾಮ ತನ್ನ ಬಾಲ್ಯದ ಸಹಪಾಠಿ ಗೆಳೆಯ ಕೃಷ್ಣನಿಗೆಂದು ಅವಲಕ್ಕಿಯ ಪೊಟ್ಟಣವನ್ನೇ ಕೊಂಡೊಯ್ದ ಕತೆ ಮಹಾಭಾರತದಲ್ಲಿ ಬರುತ್ತದೆ. ನಮ್ಮ ದೇಶದ ಸುಮಾರು ಅರವತ್ತು ಕೋಟಿ ಜನರಿಗೆ ಭತ್ತ, ಅಕ್ಕಿ ಮತ್ತು ಅದರ ಬಹುರೂಪಿ ಉಪ ಉತ್ಪನ್ನಗಳು ನಿತ್ಯವೂ ಬೇಕಾಗುತ್ತದೆ. ಬಡವರ ಬೇರೆ ಏನೇ ಸಿಗಲಿ, ಸಿಗದಿರಲಿ, ಅಗ್ಗದ ದರದಲ್ಲಿ ಅಕ್ಕಿಯನ್ನು ಒದಗಿಸುವುದಾಗಿ ರಾಜಕಾರಣಿಗಳು ಪ್ರತಿ ಚುನಾವಣೆಯಲ್ಲೂ ಆಶ್ವಾಸನೆ ನೀಡುತ್ತಾರೆ. ಆದ್ದರಿಂದಲೇ ಅಕ್ಕಿಗೆ ‘ರಾಜಕೀಯ ಧಾನ್ಯ’ ಎಂತಲೂ ಹೇಳುತ್ತಾರೆ.
ಅಷ್ಟೇ ಅಲ್ಲ, ಅಕ್ಕಿಯ ಮಹತ್ವ ಇನ್ನಷ್ಟಿದೆ. ಅದು ಅನೇಕ ದೇಶಗಳ ಮಟ್ಟಿಗೆ ‘ಪವಿತ್ರ ಧಾನ್ಯ’ ಕೂಡ ಹೌದು. ಜನಜೀವನದ ಸಾಂಸ್ಕೃತಿಕ ಪರಂಪರೆಯ ಜತೆ ಭತ್ತ, ಅಕ್ಕಿ, ಅನ್ನ ಈ ಮೂರೂ ತೀರ ಗಾಢವಾಗಿ ಬೆಸೆದುಕೊಂಡಿವೆ. ಭತ್ತದ ತೆನೆಯನ್ನು ಹೆಣೆಯುವುದಿರಲಿ ಅಥವಾ ಧಾನ್ಯ ಸಂಗ್ರಹಿಸಿಡುವ ಪಣತವನ್ನು ನಿರ್ಮಿಸುವುದಿರಲಿ ಅಲ್ಲಿ ಎಷ್ಟೊಂದು ಬಗೆಯ ಕಲೆ ಮತ್ತು ಕೌಶಲ ಮೇಳವಿಸುತ್ತವೆ. ಹಬ್ಬ ಹರಿದಿನಗಳಲ್ಲಿ ಅಕ್ಕಿ ಹಿಟ್ಟಿನ ನಾನಾ ವಿಧವಾದ ಸಿಹಿ ತಿಂಡಿ, ಕುರಕಲು ಖಾರ, ಹಪ್ಪಳ ಸಂಡಿಗೆಗಳು ಮೈದಳೆಯುತ್ತವೆ. ನಮ್ಮಲ್ಲಿ ಬಹುತೇಕ ಎಲ್ಲ ಧಾರ್ಮಿಕ ಶುಭ ಕಾರ್ಯಗಳಲ್ಲಿ ಅಕ್ಕಿ ಕಾಳಿನ ಅಕ್ಷತೆ ಇರಲೇಬೇಕು. ಕುಂಕುಮ ಅಥವಾ ಅರಿಶಿಣ ಲೇಪಿಸಿದ ಅಕ್ಕಿಕಾಳು (ಅಕ್ಷತೆ) ಇಲ್ಲದೆ ಮಂಗಲ ಕಾರ್ಯಗಳು ನಡೆಯುವುದೇ ಇಲ್ಲ. ದೇವರ ಪೂಜೆಗೆ ಹೂಗಳು ಇಲ್ಲದಿದ್ದರೂ ಪರವಾಗಿಲ್ಲ, ಅಕ್ಕಿಕಾಳಿನ ಅಕ್ಷತೆ ಇದ್ದರೆ ಸಾಕು. ಅಕ್ಕಿಕಾಳಿನ ಬದಲು ಜೋಳ ಅಥವಾ ಗೋಧಿಕಾಳುಗಳ ಅಕ್ಷತೆಯನ್ನು ನಾವು ಊಹಿಸುವುದೂ ಸಾಧ್ಯವಿಲ್ಲ. ನಮ್ಮ ದೇಶದಲ್ಲಷ್ಟೇ ಅಲ್ಲ, ಇಂಡೊನೇಶ್ಯ, ಥಾಯ್ಲೆಂಡ್, ಕಾಂಬೋಡಿಯಾ, ಕೊರಿಯಾದಿಂದ ಹಿಡಿದು ಜಪಾನ್, ಫಿಲಿಪ್ಪೀನ್ಸ್‌ವರೆಗೆ ಅಕ್ಕಿ ಅಲ್ಲಲ್ಲಿನ ಜನಪದದ ಸಂಸ್ಕೃತಿಯೊಂದಿಗೆ ಗಾಢವಾಗಿ ಬೆಸೆದುಕೊಂಡಿದೆ. ಜಪಾನ್‌ನಲ್ಲಿ ಭತ್ತದ ಜೀವಂತ ತೆನೆಗಳ ಮೂಲಕ ಗದ್ದೆಗಳಲ್ಲೇ ದೇವರ ಹಾಗೂ ಭೂತಗಳಗಳ ಚಿತ್ರವನ್ನು ರಚಿಸುವ ಪದ್ಧತಿ ಇದೆ. ನಮ್ಮಲ್ಲೂ ಬಾಗಿಲಿನ ತೋರಣಗಳಾಗಿ ಭತ್ತದ ಗೊಂಚಲಿನ ಮಾಲೆಗಳನ್ನೇ ಕಲಾತ್ಮಕವಾಗಿ ಹೆಣೆದು ಜೋಡಿಸುವ ಪದ್ಧತಿ ಇದೆ. ಅಗಲಿದ ಪಿತೃಗಳಿಗೆಂದು ಅನ್ನದ ಉಂಡೆಗಳನ್ನು (ಪಿಂಡಗಳನ್ನು) ಮಾಡಿ ಅರ್ಪಿಸಲಾಗುತ್ತದೆ. ನವಜಾತ ಶಿಶುವಿಗೆ ಹೆಸರಿಡುವಾಗಲೂ ಅಕ್ಕಿ ಕಾಳು ಬೇಕು; ಹಿರಿಯ ಜೀವಗಳು ನಮ್ಮನ್ನು ಅಗಲಿದಾಗಲೂ ಅಕ್ಕಿ ಬೇಕು.
‘ಅನ್ನದ ಋಣ’ ಎಂಬ ಮಾತನ್ನು ಆಗಾಗ ಕೇಳುತ್ತೇವೆ. ಅನ್ನವನ್ನು ಕೊಟ್ಟವರನ್ನು ನಾವು ಸದಾ ನೆನಪಿನಲ್ಲಿ ಇಟ್ಟಿರಬೇಕು ಎಂಬ ಸೌಜನ್ಯದ, ಸದ್ಗುಣದ ಮಾತು ಅದು.
ಅಂದಹಾಗೆ, ನಮಗೆ ಅನ್ನವನ್ನು ಕೊಡುವವರಲ್ಲಿ ಆತ್ಯಂತ ಪ್ರಮುಖರು ಯಾರು? ರೈತರು ತಾನೆ? ಒಂದು ಹಿಡಿ ಭತ್ತದ ಬೀಜದಿಂದ ಒಂದು ಮೂಟೆ ಅಕ್ಕಿಯನ್ನು ತಯಾರಿಸುವವರೆಗಿನ ಅವರ ಶ್ರಮವನ್ನು, ದುಡಿಮೆಯನ್ನು, ಅವರ ಹೋರಾಟಗಳನ್ನು, ಅವರ ಕಷ್ಟನಷ್ಟಗಳನ್ನು ನೆನಪುಮಾಡಿಕೊಳ್ಳುವುದು ಅನ್ನವನ್ನು ತಿನ್ನುವ ಎಲ್ಲರ ಕರ್ತವ್ಯ.
ಅದಕ್ಕಿಂತ ಮುಖ್ಯವಾದ ಸಂಗತಿ ಇನ್ನೊಂದಿದೆ. ನಮಗೆ ಅನ್ನವನ್ನು ಕೊಡುವವರಲ್ಲಿ ರೈತನಿಗಿಂತ ಮುಖ್ಯವಾದುದು ಭತ್ತದ ಸಸ್ಯ. ಅದರ ಹೋರಾಟದ ಕತೆಯೂ ತುಂಬ ರೋಚಕವಾಗಿದೆ.
ಮೊದಲು ಭತ್ತದಿಂದಲೇ ಆರಂಭಿಸೋಣ.
ಭತ್ತ ಮೂಲತಃ ಹುಲ್ಲಿನ ಜಾತಿಗೆ ಸೇರಿದ ಸಸ್ಯ. ಗೋಧಿ, ನವಣೆ, ಜೋಳ, ರಾಗಿ, ಕಬ್ಬು, ಬಿದುರು ಕೂಡ ಹುಲ್ಲಿನ ಜಾತಿಗೆ ಸೇರಿವೆ. ಬೆಟ್ಟದಲ್ಲಿ ತಾನಾಗಿ ಹುಟ್ಟಿ ಬೆಳೆಯುವ ಅನೇಕ ಹುಲ್ಲು ಸಸ್ಯಗಳೂ ತೆನೆ ಬಿಡುತ್ತವೆ; ತೆನೆಯಲ್ಲಿ ಬೀಜವಿರುತ್ತದೆ. ಭತ್ತ ಎಂಬುದು ವಿಶೇಷ ಗುಣವುಳ್ಳ ಹುಲ್ಲು ಸಸ್ಯ.
ಎಲ್ಲ ಜೀವಿಗಳಲ್ಲೂ ‘ವಂಶವಾಹಿ ಸೂತ್ರ’ ಇರುತ್ತದೆ. ಅಂದರೆ ತಾನು ಎಷ್ಟೆತ್ತರ ಬೆಳೆಯಬೇಕು, ಎಷ್ಟು ಕಾಲ ಬದುಕಬೇಕು; ಯಾವ ಯಾವ ಗುಣಗಳು ತನ್ನಲ್ಲಿರಬೇಕು ಎಂಬುದರ ಚರಿತ್ರೆ ಪ್ರತಿಯೊಂದು ಜೀವಿಯ ವಂಶವಾಹಿ ಸೂತ್ರದಲ್ಲಿ ಬರೆದಿರುತ್ತದೆ. ಈ ಸೂತ್ರಗಳನ್ನು ವಿವರಿಸುವ ‘ಪುಟ’ಗಳಿಗೆ ‘ಗುಣಾಣು’ ಎನ್ನುತ್ತಾರೆ. ಇಂಗ್ಲಿಷ್‌ನಲ್ಲಿ ಅದಕ್ಕೆ ‘ಜೀನ್ಸ್’ ಎನ್ನುತ್ತಾರೆ.
ಮನುಷ್ಯನಿಗಿಂತ ಹೆಚ್ಚಿನ ಗುಣಾಣು ಭತ್ತದಲ್ಲಿ!
ಮನುಷ್ಯರ ದೇಹದ ವಂಶವಾಹಿ ಸೂತ್ರವನ್ನು ವಿಜ್ಞಾನಿಗಳು ಬಿಚ್ಚಿ ನೋಡಿ, ಅದರಲ್ಲಿ ಸುಮಾರು ೩೨ ಸಾವಿರ ಗುಣಾಣುಗಳಿವೆ ಎಂದು ಲೆಕ್ಕ ಮಾಡಿದ್ದಾರೆ. ಅದೇರೀತಿ ಸಸ್ಯಗಳಲ್ಲೂ ಮೊದಲಿಗೆ ಭತ್ತದ ಸಸ್ಯದ್ದೇ ವಂಶವಾಹಿ ಸೂತ್ರವನ್ನು ಬಿಚ್ಚಿನೋಡಿ, ಅದರಲ್ಲಿ ೫೦ ಸಾವಿರ ಗುಣಾಣು ಇವೆ ಎಂದು ಹೇಳಿದ್ದಾರೆ. ಮನುಷ್ಯರಿಗಿಂತ ಹೆಚ್ಚಿನ ಸಂಖ್ಯೆಯ ಗುಣಾಣುಗಳು ಈ ಭತ್ತದ ಸಸ್ಯದಲ್ಲಿ ಏಕೆ ಇವೆ ಎಂದು ಮೊದಮೊದಲು ಎಲ್ಲರೂ ಅಚ್ಚರಿಪಟ್ಟರು. ಆಮೇಲೆ ಉತ್ತರ ಗೊತ್ತಾಯಿತು. ಈ ಬಡಪಾಯಿ ಸಸ್ಯ ತಾನು ಬದುಕಿ ಉಳಿಯಲು ಎಷ್ಟೆಲ್ಲ ವಿಧವಾದ ಹೋರಾಟ ನಡೆಸಬೇಕು. ಬರಗಾಲ ಬಂದರೆ ಅದು ನೀರನ್ನು ಹುಡುಕುತ್ತ ಗುಳೆ ಹೋಗುವಂತಿಲ್ಲ. ಪ್ರವಾಹದ ಅಥವಾ ಸುಂಟರಗಾಳಿಯ ಹೊಡೆತ ತಾಳಿಕೊಳ್ಳಬಲ್ಲ ದಪ್ಪ ಕವಚವೂ ಅದಕ್ಕಿಲ್ಲ. ಮೇಯಲು ಬಂದ ವೈರಿಗಳನ್ನು ಬೆದರಿಸಿ ಓಡಿಸೋಣ ವೆಂದರೆ ಮುಳ್ಳೂ ಇಲ್ಲ, ತುರಿಕೆಯ ಗುಣವೂ ಇಲ್ಲ, ವಿಷವಂತೂ ಮೊದಲೇ ಇಲ್ಲ. ಇಂಥ ಬಡಪಾಯಿ, ನಿರಾಡಂಬರ, ನಗ್ನ ಸಸ್ಯವೊಂದು ಈ ಭೂಮಿಯ ಮೇಲೆ ಬದುಕಿ ಬಾಳಬೇಕೆಂದರೆ ಏನೆಲ್ಲ ಬಗೆಯ ಶಕ್ತಿಯನ್ನು ತನ್ನೊಳಗೆ, ತನ್ನ ಬೇರಿನೊಳಗೆ, ಬೀಜದೊಳಗೆ ಇಟ್ಟುಕೊಂಡಿರಬೇಕಾಗುತ್ತದೆ. ಅದಕ್ಕೇ ಅಷ್ಟೆಲ್ಲ ಗುಣಾಣುಗಳು ಭತ್ತದಲ್ಲಿವೆ.
ಆದ್ದರಿಂದಲೇ ಭತ್ತ ಜಗತ್ತಿನ ಎಂಥದ್ದೇ ಕಠಿಣ ಪರಿಸರದಲ್ಲೂ ಬೆಳೆಯಬಲ್ಲ ಶಕ್ತಿಯನ್ನು ಪಡೆದಿದೆ. ನೇಪಾಳದಲ್ಲಿ ಮೈಕೈ ಮರಗಟ್ಟಿಸುವ ಹಿಮಾಲಯದ ಚಳಿಯಲ್ಲೂ ಅದು ಬೆಳೆಯುತ್ತದೆ. ಕೊರಿಯಾ, ಜಪಾನಿನ ಕಡಿದಾದ ಗುಡ್ಡಗಳ ಬದಿಯಲ್ಲೂ ಬೆಳೆಯುತ್ತದೆ; ಮನುಷ್ಯನೇ ಮುಳುಗಬಹು ದಾದಷ್ಟು ಆಳದ ನೀರಿನಲ್ಲೂ ಅದು ಬೆಳೆಯುತ್ತದೆ, ಈಜಿಪ್ತ್, ಇರಾನ್, ಪಾಕಿಸ್ತಾನಗಳ ಉರಿಬಿಸಿಲಿನ ಮರುಭೂಮಿ ಸದೃಶ ಪ್ರಾಂತಗಳಲ್ಲೂ ಅದು ಬೆಳೆಯುತ್ತದೆ. ದಕ್ಷಿಣ ಅಮೆರಿಕದಲ್ಲಿ ಒಣಭೂಮಿ ಬೇಸಾಯದ ಮುಖ್ಯ ಬೆಳೆಯಾಗಿ ಭತ್ತ ಬೆಳೆಯುತ್ತದೆ. ಪೃಥ್ವಿಯ ಒಟ್ಟೂ ಸುಮಾರು ೩೬ ಕೋಟಿ ಎಕರೆ (ಭೂಗ್ರಹದ ಶೇಕಡಾ ೧೧ ಭಾಗ) ಭೂಮಿಯಲ್ಲಿ ಭತ್ತ ತನ್ನ ಸಾಮ್ರಾಜ್ಯವನ್ನು ವಿಸ್ತರಿಸಿಕೊಂಡಿದೆ. ಬೇರೆ ಯಾವ ಸಸ್ಯ ಇಷ್ಟೊಂದು ವೈವಿಧ್ಯಮಯ ಭೂಪ್ರದೇಶದಲ್ಲಿ ಬೇರು ಬಿಟ್ಟು ಬೆಳೆಯಲು ಸಾಧ್ಯ?
ಆದರೆ ಮನುಷ್ಯನೆಂಬ ಪ್ರಾಣಿ ಗದ್ದೆಗೆ ಇಳಿದು ಕೃಷಿವಿದ್ಯೆ ಯನ್ನು ಕಲಿತ ಮೇಲೆ ಭತ್ತಕ್ಕೆ ನಿಜಕ್ಕೂ ಅಪಾಯ ಬಂದಿದೆ.
ಅದು ಹೇಗೆ ಅಂತೀರಾ? ಅಕ್ಕಿ ಈ ಪ್ರಪಂಚದ ಅರ್ಧಕ್ಕರ್ಧ ಜನರ ಮುಖ್ಯ ಆಹಾರವಾಗಿದ್ದ ರಿಂದ ವಾಣಿಜ್ಯದ ದೃಷ್ಟಿಯಿಂದ ಅದು ತುಂಬ ಮಹತ್ವದ ಸಾಮಗ್ರಿಯಾಗಿದೆ. ಭತ್ತದ ಬೇಸಾಯ, ಅಕ್ಕಿಯ ಪೂರೈಕೆ ಮತ್ತು ಬೆಲೆಯನ್ನು ತಮ್ಮ ನಿಯಂತ್ರಣದಲ್ಲಿ ಇಟ್ಟುಕೊಳ್ಳಲು ಜಗತ್ತಿನ ಎಲ್ಲ ಶಕ್ತಿಶಾಲಿ ರಾಷ್ಟ್ರಗಳೂ, ಪ್ರಭಾವೀ ವಾಣಿಜ್ಯ ಕಂಪನಿಗಳೂ ಯತ್ನಿಸುತ್ತವೆ. ಕೆಲವು ಬಹುರಾಷ್ಟ್ರೀಯ ಕಂಪನಿಗಳು ಬುದ್ಧಿವಂತ ವಿಜ್ಞಾನಿಗಳನ್ನೂ ಭತ್ತದ ಸಂಶೋಧನೆಗೆಂದೇ ತಮ್ಮ ಊಳಿಗದಲ್ಲಿ ಇಟ್ಟುಕೊಳ್ಳುತ್ತವೆ. ಆದ್ದರಿಂದಲೇ ಸಸ್ಯಗಳಲ್ಲಿ ಎಲ್ಲಕ್ಕಿಂತ ಮೊದಲು ಭತ್ತದ್ದೇ ತಳಿನಕ್ಷೆಯನ್ನು ಸಿದ್ಧಪಡಿಸಲಾಗಿದೆ.
ಇಷ್ಟೆಲ್ಲ ಮಹತ್ವ ಪಡೆದು ಎಲ್ಲರ ಕೈಗೊಂಬೆಯಾಗುವ ಭತ್ತಕ್ಕೆ ಅದು ಹೇಗೆ ಅಪಾಯ ಬಂದಿದೆ? ಅದನ್ನು ತುಸು ತುಸು ವಿವರವಾಗಿ ನೋಡೋಣ.
ಭತ್ತದ ತಳಿ ತರಾವರಿ
ಭತ್ತದಲ್ಲಿ ಅನೇಕ ಉಪಜಾತಿಗಳಿವೆ, ಅದು ನಮಗೆ ಸುಮಾರಾಗಿ ಗೊತ್ತಿದೆ. ಪರಿಮಳದ ‘ಬಾಸ್ಮತಿ ಭತ್ತ’, ಪುಟ್ಟ ಕಾಳಿನ ‘ಜೀರಿಗೆ ಸಣ್ಣ’ ಭತ್ತ; ಮೆಲು ಸುವಾಸನೆ ಬೀರುವ ‘ಗಂಧಸಾಲೆ’ ಭತ್ತ, ಕೆಂಪು ಕಾಳಿನ ‘ರತ್ನಚೂಡ’ ಭತ್ತ… ಹೀಗೆ.
ನಮಗೆ ಗೊತ್ತಿರುವುದು ಹೆಚ್ಚೆಂದರೆ ಹತ್ತೊ ಹದಿನೈದೊ ಜಾತಿಗಳು ಅಷ್ಟೆ. ಆದರೆ ಐವತ್ತು ವರ್ಷಗಳ ಹಿಂದೆ ನಮ್ಮ ದೇಶದಲ್ಲಿ ಸುಮಾರು ಐದು ಲಕ್ಷ, ನೆನಪಿಡಿ, ಐದು ಲಕ್ಷ ಜಾತಿಯ ಭತ್ತಗಳಿದ್ದವು. ಆಧುನಿಕ ಬೇಸಾಯ ವಿಧಾನಗಳು ಜಾರಿಗೆ ಬಂದಮೇಲೆ ಭತ್ತದ ತಳಿವೈವಿಧ್ಯ ಕ್ರಮೇಣ ಕಡಿಮೆಯಾಗುತ್ತ ಬಂದು ಈಗಂತೂ ಚಿಂತಾಜನಕ ಹಂತಕ್ಕೆ ಬಂದಿದೆ.
ನೀವು ಕೇಳಬಹುದು: ಸತ್ಯಾಂಶ ಏನೆಂದರೆ ಭತ್ತದ ಉತ್ಪಾದನೆ ನಮ್ಮಲ್ಲಿ ವರ್ಷ ವರ್ಷವೂ ಹೆಚ್ಚುತ್ತಿದೆ. ಸ್ವಾತಂತ್ರ್ಯ ಬಂದ ಹೊಸದರಲ್ಲಿ ನಮ್ಮ ದೇಶದಲ್ಲಿ ಎರಡು ಕೋಟಿ ಟನ್ ಭತ್ತ ಬೆಳೆಯುತ್ತಿದ್ದೆವು. ಈಗ ಸುಮಾರು ೯ ಕೋಟಿ ಟನ್ ಬೆಳೆಯುತ್ತಿದ್ದೇವೆ. ಅಂದರೆ ಈ ಐವತ್ತು ವರ್ಷಗಳಲ್ಲಿ ನಮ್ಮ ಭತ್ತದ ಉತ್ಪಾದನೆ ನಾಲ್ಕೂವರೆ ಪಟ್ಟು ಹೆಚ್ಚಾಗಿದೆ. ಚೀನಾ ಬಿಟ್ಟರೆ ಜಗತ್ತಿನಲ್ಲಿ ಅತಿ ಹೆಚ್ಚು ಭತ್ತ ಉತ್ಪಾದಿಸುವ ದೇಶ ನಮ್ಮದು. ಮೂರನೆಯ ಶ್ರೇಯಾಂಕ ಇಂಡೊನೇಶ್ಯದ್ದು. ಅಂದಮೇಲೆ ತಳಿವೈವಿಧ್ಯ ಕಡಿಮೆ ಆಗಿದೆ ಎಂದು ಏಕೆ ಚಿಂತಿಸಬೇಕು ಎಂದು ನೀವು ಕೇಳಬಹುದು.
ಅದಕ್ಕೆ ಉತ್ತರ ಹೀಗಿದೆ: ಹಿಂದೆ ಆಯಾ ಪ್ರದೇಶಕ್ಕೆ ತಕ್ಕಂತೆ ಭತ್ತದ ಸಶಕ್ತ ತಳಿ ಅಲ್ಲಲ್ಲಿ ಗುಡ್ಡ ಬೆಟ್ಟಗಳ ತಪ್ಪಲಲ್ಲಿ, ನದಿ ಕಣಿವೆಗಳಲ್ಲಿ, ಅರಣ್ಯದ ಅಂಚಿನಲ್ಲಿ, ಕೆರೆಕುಂಟೆಗಳ ಜವುಗು ಭೂಮಿಯಲ್ಲಿ ತಾನಾಗಿ ವಿಕಾಸವಾಗಿದ್ದವು. ಅತಿ ಕಡಿಮೆ ಮಳೆ ಬೀಳುವಲ್ಲಿ ಬರಗಾಲವನ್ನು ತಾಳಿಕೊಳ್ಳಬಲ್ಲ ಭತ್ತದ ತಳಿ ಇತ್ತು. ಸಮುದ್ರದ ಸಮೀಪದ ಕೊಳ್ಳಗಳಲ್ಲಿ, ಗಝನಿ ಭೂಮಿಯಲ್ಲಿ, ಉಪ್ಪುನೀರಿನಲ್ಲೂ ಬೆಳೆಯಬಲ್ಲ ಭತ್ತ ಇತ್ತು. ನಮ್ಮ ವರದಾ ನದಿಯ ಕೊಳ್ಳದಲ್ಲಿ ಅತಿ ಪ್ರವಾಹವನ್ನು ತಡೆದುಕೊಳ್ಳಬಲ್ಲ ‘ನೆರೆಗೂಳಿ’ ಭತ್ತ ಇತ್ತು. ನದಿಯ ಪಕ್ಕದಲ್ಲಿ ಮಳೆಗಾಲದಲ್ಲಿ ನೆರೆ ಹಾವಳಿ ಬಂದು ಇಡಿ ಇಡೀ ಗದ್ದೆಯೇ ತಿಂಗಳುಗಟ್ಟಲೆ ನೀರಲ್ಲಿ ಮುಳುಗಿದರೂ ಭತ್ತದ ಸಸಿಗಳು ಕೊಳೆಯದೆ ಜೀವಂತ ಇದ್ದು, ನೆರೆ ಇಳಿದ ನಂತರ ಚಿಗುರಿ ಎದ್ದು ಫಸಲು ಕೊಡುತ್ತಿದ್ದವು.
ಅದರ ಅರ್ಥ ಏನೆಂದರೆ, ಎಂಥದ್ದೇ ಕಷ್ಟದ ಸನ್ನಿವೇಶದಲ್ಲೂ ಭತ್ತವನ್ನು ಬೆಳೆದ ರೈತರು ಉಪವಾಸ ಬೀಳುವ ಪ್ರಸಂಗ ಬರುತ್ತಿರಲಿಲ್ಲ. ಕೆಲವು ತಳಿಗಳ ಭತ್ತದ ಸಸ್ಯಗಳು ಎತ್ತರಕ್ಕೆ ಬೆಳೆದು, ದನಕರುಗಳಿಗೆ ವರ್ಷವಿಡೀ ಮೇವು ಸಿಗುತ್ತಿತ್ತು. ಇನ್ನು ಕೆಲವು ತಳಿಗಳು ಎಂಥದ್ದೇ ರೋಗರುಜಿನೆ ಬಂದರೂ ತಾಳಿಕೊಂಡು ಬದುಕುತ್ತಿದ್ದವು. ಅಂತಹ ಅಪರೂಪದ ತಳಿಗಳಲ್ಲಿ ಬಹುಪಾಲು ತಳಿಗಳು ಹೇಳ ಹೆಸರಿಲ್ಲದಂತೆ ಈ ಭೂಗ್ರಹದಿಂದಲೇ ಕಣ್ಮರೆಯಾಗಿ ಹೋದವು.
ಅಷ್ಟೆಲ್ಲ ಭತ್ತದ ತಳಿಗಳು ಕೇವಲ ಐವತ್ತು ವರ್ಷಗಳಲ್ಲಿ ಹೇಗೆ ಕಣ್ಮರೆ ಆದವು?
ಅದು ನಮ್ಮ ದೇಶದ ಅಭಿವೃದ್ಧಿಯ ಫಲ! ಮುಖ್ಯವಾಗಿ ‘ಹಸಿರು ಕ್ರಾಂತಿ’ಯ ಫಲ.
ಈ ಹಸಿರು ಕ್ರಾಂತಿಯ ಹೆಸರಿನಲ್ಲಿ ತಜ್ಞರು ಏನು ಮಾಡಿದರು ಗೊತ್ತೆ? ಹೆಚ್ಚು ಇಳುವರಿ ನೀಡುವ ಕೆಲವೇ ಕೆಲವು ಭತ್ತದ ತಳಿಗಳಿಗೆ ಪ್ರಚಾರ ನೀಡಿ, ಅದರ ಬೀಜಗಳನ್ನೇ ದೇಶದ ಎಲ್ಲ ಹೊಲಗಳಲ್ಲಿ ಬೆಳೆಯುವಂತೆ ಪ್ರೇರಣೆ ನೀಡುತ್ತ ಹೋದರು. ರೈತರು ತಮ್ಮ ಊರಲ್ಲಿ ಅನೇಕ ತಲೆಮಾರಿನಿಂದ ಬೆಳೆಯುತ್ತ ಬಂದಿದ್ದ ಭತ್ತದ ತಳಿಗಳನ್ನು ಮರೆತು ಹೊಸ ತಳಿಗಳನ್ನು ಬೆಳೆಯಲು ಹೊರಟರು. ಅಂಥ ಹೊಸ ಬೀಜಗಳನ್ನು ಬೆಳೆಯುವ ಮೊದಲು ನೀರಾವರಿ ವ್ಯವಸ್ಥೆ ಆಗಬೇಕಲ್ಲ? ಅದಕ್ಕೆಂದು ನದಿ ಕಣಿವೆಗಳಲ್ಲಿ ಡ್ಯಾಮ್ ಕಟ್ಟಿ ನೂರಾರು ಕಿಲೊಮೀಟರ್ ಉದ್ದನ್ನ ನದಿದಂಡೆಗಳನ್ನು ಮುಳುಗಿಸಿದರು. ನದಿಗಳ ಪಕ್ಕದಲ್ಲಿ ಬೆಳೆಯುತ್ತಿದ್ದ ನಾಟಿ ತಳಿಗಳ ನಾಶಕ್ಕೆ ಕಾರಣರಾದರು. ಡ್ಯಾಮ್ ಕಟ್ಟಲಿಕ್ಕೆ ಗ್ರಾನೈಟ್ ಕಲ್ಲುಗಳು ಬೇಕೆಂದು ಅನೇಕ ಕಡೆಗಳಲ್ಲಿ ಡೈನಮೈಟ್ ಸಿಡಿಸಿದರು. ಕಲ್ಲುಗಳನ್ನು ಕುಟ್ಟಲಿಕ್ಕೆ ಕ್ರಶರ್ ಬೇಕು, ಅದಕ್ಕೆ ವಿದ್ಯುತ್ ಬೇಕು, ಅದನ್ನು ಸಾಗಿಸಿ ತರಲು ತಂತಿ ಮಾರ್ಗ ಬೇಕು; ಆಮೇಲೆ ಸಿಮೆಂಟ್ ಫ್ಯಾಕ್ಟರಿ ಬೇಕು, ಅದಕ್ಕೆ ಸುಣ್ಣದ ಕಲ್ಲು ಬೇಕು; ಅದರ ಗಣಿಗಾರಿಕೆ ಮಾಡುವಲ್ಲಿ ಕಾರ್ಮಿಕರ ಕಾಲೊನಿ ಕಟ್ಟಬೇಕು; ಅಲ್ಲಿಗೆ ರಸ್ತೆ ನಿರ್ಮಿಸಬೇಕು….
ಹಸಿರು ಕ್ರಾಂತಿಗೆ ರಸಗೊಬ್ಬರ ಕಾರ್ಖಾನೆ ಬೇಕು; ಅದಕ್ಕೆ ಮೊದಲು ಉಕ್ಕು ಕಾರ್ಖಾನೆ, ಅದಕ್ಕೆ ಮೊದಲು ಕಬ್ಬಿಣದ ಅದುರಿನ ಗಣಿಗಾರಿಕೆ; ಆಮೇಲೆ ಕೀಟನಾಶಕ ವಿಷ ರಸಾಯನಗಳ ತಯಾರಿಕೆಗೆ ಮತ್ತೊಂದಿಷ್ಟು ಫ್ಯಾಕ್ಟರಿಗಳನ್ನು ನಿರ್ಮಿಸಬೇಕು. ಆ ಎಲ್ಲ ಕಾರ್ಖಾನೆಗಳ ಕಾರ್ಮಿಕರಿಗೆ ಕಾಲೊನಿ ನಿರ್ಮಿಸಬೇಕು; ಅಷ್ಟೆಲ್ಲ ಕಟ್ಟಡ ನಿರ್ಮಾಣ ಮಾಡಲು ಮರಮುಟ್ಟು ಬೇಕು. ಸರ್ವೆ ಮರ, ನೀಲಗಿರಿ, ಅಕೇಶಿಯಾ ವನಗಳನ್ನು ಬೆಳೆಸಬೇಕು.
ಹಸಿರು ಕ್ರಾಂತಿಯೆಂಬ ಅಭಿವೃದ್ಧಿಯ ಈ ಒಂದೊಂದು ಹಂತದಲ್ಲೂ ಸಾಂಪ್ರದಾಯಿಕ ಕೃಷಿ ಭೂಮಿ ನಾಶವಾಗುತ್ತ, ಅಲ್ಲಿದ್ದ ಬೇಸಾಯ ಪರಂಪರೆ, ಬೀಜ ವೈವಿಧ್ಯ ನಾಶವಾಗುತ್ತ ಹೋಯಿತು. ಭತ್ತದ ತಳಿನಾಶಕ್ಕೆ ಎಲ್ಲಕ್ಕಿಂತ ದೊಡ್ಡ ಕಾರಣ ಏನೆಂದರೆ ಭತ್ತದ ‘ಅಧಿಕ ಇಳವರಿ’ ತಳಿಗಳು. ಅದಕ್ಕೆ ಬೇಕಾದ ಹೊಸ ಬೇಸಾಯ ತಂತ್ರಗಳು.
ಈಚಿನ ಉದಾಹರಣೆ ಎಂದರೆ, ಮ್ಯಾನ್ಮಾರ್ (ಹಿಂದಿನ ಬರ್ಮಾ) ದೇಶಕ್ಕೆ ಇತ್ತೀಚೆಗೆ ಅಂದರೆ ೨೦೦೮ರ ಮೇ ತಿಂಗಳಲ್ಲಿ ‘ನರ್ಗಿಸ್’ ಹೆಸರಿನ ಚಂಡಮಾರುತ ಬೀಸಿ ಬಂತು. ಲಕ್ಷಕ್ಕೂ ಹೆಚ್ಚು ಜನರು ಪ್ರಾಣ ಕಳೆದುಕೊಂಡರು. ಮುಖ್ಯವಾಗಿ ಭತ್ತ ಬೆಳೆಯುವ ಪ್ರಾಂತ ಎನ್ನಿಸಿದ ಇರಾವತಿ ಮತ್ತು ಅಂಡಮಾನ್ ನದಿಯ ಡೆಲ್ಟಾ ಭೂಮಿಯ ಬೇಸಾಯಭೂಮಿ ತೊಳೆದೇ ಹೋಯಿತು. ಅಲ್ಲಿನ ರೈತರ ಸಾಂಪ್ರದಾಯಿಕ ಬೀಜದ ಭತ್ತದ ದಾಸ್ತಾನು ಕೂಡ ಉಳಿಯಲಿಲ್ಲ. ಆದರೂ ಅಷ್ಟಿಷ್ಟು ಅಲ್ಲಿಂದಿಲ್ಲಿಂದ ಕಡ ಪಡೆದು ಮೂಲ ತಳಿಗಳ ಭತ್ತವನ್ನು ಬೆಳೆಯುತ್ತಿದ್ದರೊ ಏನೊ, ಆದರೆ ವಿಜ್ಞಾನಿಗಳು ನೆರವಿನ ಹೆಸರಿನಲ್ಲಿ ತಾವೇ ರೂಪಿಸಿದ ವಿಶೇಷ ತಳಿಗಳ ಭತ್ತದ ಬೀಜಗಳನ್ನು ಪೂರೈಸು ತ್ತಾರೆ. ಜವಾರಿ ತಳಿಗಳು ಆ ಪ್ರದೇಶದಿಂದ ಕಾಲು ಕೀಳುತ್ತವೆ. ನೆರವಿನ ಹೆಸರಿನಲ್ಲಿ ಸ್ಥಳೀಯ ತಳಿ ಗಳು ಕಣ್ಮರೆ ಆಗಿಬಿಡುತ್ತವೆ.
ಸಾಲು ಡೊಂಕಾದರೆ ಇಳುವರಿ ಡೊಂಕೆ?
ಇನ್ನು, ಅಧಿಕ ಇಳುವರಿಯ ಹೆಸರಿನಲ್ಲಿ ಏನೆಲ್ಲ ನಡೆದು ಹೋದುವೆಂಬ ಬಗ್ಗೆ ಒಂದು ತಮಾಷೆಯ ಕತೆ ಇದೆ: ದೇವೇಂದ್ರ ಶರ್ಮಾ ಹೇಳಿದ್ದು.
ಹಿಂದೆಲ್ಲ ರೈತರು ಬೀಜದ ಭತ್ತದ ಮೊಳಕೆ ಬರಿಸಿ, ಒಂದೆಡೆ ಒತ್ತಾಗಿ ಚೆಲ್ಲಿ, ಗೇಣುದ್ದ ಸಸಿಗಳನ್ನು ಆ ಮೇಲೆ ಎತ್ತಿ ಕೆಸರು ಗದ್ದೆಗೆ ಇಳಿದು ನಾಟಿ ಮಾಡುತ್ತಿದ್ದರು. ಅಲ್ಲಿಗೆ ಕೃಷಿ ತಜ್ಞರು ಬಂದು ನೋಡಿ, ‘ಛೆ ಛೆ, ಹಾಗೆಲ್ಲ ಅಡ್ಡಾದಿಡ್ಡಿ ನಾಟಿ ಮಾಡಬಾರದು. ಈ ಹೊಸ ತಳಿಗಳ ಫಸಲು ಚೆನ್ನಾಗಿ ಬರಬೇಕೆಂದರೆ, ಸಸಿಗಳೆಲ್ಲ ಸಾಲಿನಲ್ಲಿರಬೇಕು. ಒಂದೊಂದು ಸಾಲೂ ನೇರವಾಗಿರಬೇಕು’ ಎಂದರು. ರೈತರು ಅದನ್ನು ನಂಬಿ ಇನ್ನಷ್ಟು ಕೂಲಿ ವೆಚ್ಚ ಮಾಡಿ, ಇನ್ನಷ್ಟು ಶ್ರಮ ವಿನಿಯೋಗಿಸಿ, ಹಗ್ಗ ಹಿಡಿದು ಸಾಲಾಗಿ ನಾಟಿ ಮಾಡಲು ಆರಂಭಿಸಿದರು. ನೇರ ಸಾಲಿಗೂ ಅಧಿಕ ಇಳುವರಿಗೂ ಏನು ಸಂಬಂಧ ಎಂದು ಯಾರೂ ಯೋಚಿಸಲು ಹೋಗಲಿಲ್ಲ. ನೋಡಲು ಚಂದ ಕಾಣುತ್ತದೆ, ಅಷ್ಟೆ. ಸಾಲು ಡೊಂಕಾದರೆ ಇಳುವರಿ ಡೊಂಕೆ?
ಅನೇಕ ವರ್ಷಗಳ ನಂತರ ಒಬ್ಬ ಬುದ್ಧಿವಂತ ಕೊನೆಗೂ ಕೃಷಿ ಅಧಿಕಾರಿಗೆ ಈ ಪ್ರಶ್ನೆಯನ್ನು ಕೇಳಿಯೇ ಬಿಟ್ಟ. ಆಗ ಬಂತು ಪ್ರಾಮಾಣಿಕ ಉತ್ತರ: ‘ಗದ್ದೆಯಲ್ಲಿ ಟ್ರಾಕ್ಟರ್ ಚಕ್ರ ಸಲೀಸಾಗಿ ಚಲಿಸಲಿ ಅಂತ  ಕಂಪನಿಯವರು ನೀಡಿದ ಸಲಹೆ ಅದು. ಅದನ್ನೇ ಎಲ್ಲರಿಗೂ ಶಿಫಾರಸು ಮಾಡ್ತಾ ಇದಾರೆ….’
ಈ ಉತ್ತರದ ಹಿಂದೆ ಒಂದು ನಿಚ್ಚಳ ಸತ್ಯ ನಮಗೆ ಕಾಣಬೇಕು. ಟ್ರಾಕ್ಟರ್ ಕಂಪನಿ ಹೇಳಿದ್ದನ್ನು ಸರಕಾರಿ ಕೃಷಿ ತಜ್ಞರು ಕಣ್ಮುಚ್ಚಿ ರೈತರಿಗೆ ಹೇಳುತ್ತ ಬಂದರು. ಹಾಗೆಯೇ ರಸಗೊಬ್ಬರ ಕಂಪನಿ ಹೇಳಿದ್ದನ್ನೂ  ರೈತರಿಗೆ ಹೇಳುತ್ತ ಬಂದರು. ಬೀಜ ಕಂಪನಿಗಳು ಹೇಳಿದ್ದನ್ನೂ ಮಕ್ಕೀಕಾ ಮಕ್ಕಿ ಹೇಳುತ್ತ ಬಂದರು. ಕೊನೆಗೂ ರೈತನ ಕಲ್ಯಾಣದ ಬದಲು ಆ ಕಂಪನಿಗಳ ಈ ಕಂಪನಿಗಳ ಉದ್ಧಾರಕ್ಕೆ ಗ್ರಾಮೀಣ ಜನರು ಬೆವರು ಸುರಿಸಿ ದುಡಿಯಬೇಕಾಗಿ ಬಂದರು. ಸರಕಾರಿ ಗೋದಾಮಿಗೆ ಅಧಿಕ ಇಳು-ವರಿ ಬಂತು; ರೈತರ ಪಾಲಿಗೆ ಬರೀ ‘ವರಿ’ ಉಳಿಯಿತು.
ಹಿಂದೆ ಕೇಳಿದ ಪ್ರಶ್ನೆಯನ್ನೇ ಈಗ ಮತ್ತೊಮ್ಮೆ ಕೇಳಬಹುದು: ‘ಅಧಿಕ ಇಳುವರಿ’ಯ ಹೊಸ ತಳಿಗಳು ಬಂದಿದ್ದು ಒಳ್ಳೆಯದೇ ಅಲ್ಲವೆ? ಆಹಾರ ಧಾನ್ಯದ ಅಭಾವ ನೀಗಿತು. ಹಿಂದೆಲ್ಲ ಧಾನ್ಯ ಹೊತ್ತ ವಿದೇಶೀ ಹಡಗು ಬಂದರೆ ಮಾತ್ರ ನಮ್ಮ ಹೊಟ್ಟೆಗೆ ಹಿಟ್ಟು ಸಿಗುವಂಥ ಸ್ಥಿತಿ ಇತ್ತು. ಈಗ ನಾವು ಸ್ವಾವಲಂಬಿ ಆಗಿದ್ದೇವೆ ಒಳ್ಳೆಯದೇ ತಾನೆ? ಅಧಿಕ ಇಳುವರಿಯ ತಳಿಗಳು ಬಾರದೇ ಇದ್ದಿದ್ದರೆ, ಹಸಿರು ಕ್ರಾಂತಿ ಆಗದೇ ಇದ್ದಿದ್ದರೆ ಅಕ್ಕಿಯ ಬೆಲೆ ಈಗಿಗಿಂತ ಅದೆಷ್ಟೊ ಹೆಚ್ಚಾಗಿರುತ್ತಿತ್ತು. ಅಂಥದ್ದೇನೂ ಆಗಿಲ್ಲ. ಅವೆಲ್ಲ ಅನುಕೂಲಗಳೇ ತಾನೆ? ಮೂಲ ತಳಿಗಳು ನಾಶವಾದರೆ ಏನಾಯ್ತೀಗ?
ನೂರಾರು ಚದರ ಕಿಲೊಮೀಟರ್ ವಿಸ್ತೀರ್ಣದಲ್ಲಿ ಒಂದೇ ತಳಿಯ ಭತ್ತ ಇದ್ದರೆ ಅಪಾಯ ಏನು ಗೊತ್ತೆ? ಅಕಸ್ಮಾತ್ ಯಾವುದೋ ಹೊಸ ವೈರಸ್ ಕಾಯಿಲೆ ಬಂದರೆ ಅದು ಆ ಇಡೀ ವಿಶಾಲ ಪ್ರದೇಶದ ಭತ್ತದ ಗದ್ದೆಗಳಿಗೆ ಏಕಕಾಲಕ್ಕೆ ವ್ಯಾಪಿಸಬಹುದು, ಕಾಡಿನ ಬೆಂಕಿಯ ಹಾಗೆ. ಹಿಂದೆಲ್ಲ ಹಾಗೆ ಆಗಲು ಸಾಧ್ಯ ಇರಲಿಲ್ಲ. ಏಕೆಂದರೆ ಈ ಊರಲ್ಲಿ ಒಂದು ತಳಿ, ಪಕ್ಕದ ಊರಲ್ಲಿ ಇನ್ನೊಂದು ತಳಿ ಇರುತ್ತಿತ್ತು. ಇದಕ್ಕೆ ರೋಗ ಬಂದರೆ ಪಕ್ಕದ ಊರಿನ ಬೇರೆ ತಳಿಯ ಭತ್ತಕ್ಕೆ ಅದೇ ರೋಗ ದಾಳಿ ಮಾಡುವ ಸಂಭವ ತೀರ ಕಡಿಮೆ ಇತ್ತು. ದಾಳಿ ಮಾಡಿದರೂ ತಾಳಿಕೊಳ್ಳುವ ಶಕ್ತಿ ಅದಕ್ಕಿರುವ ಸಾಧ್ಯತೆ ಇತ್ತು. ಇಂದು ಹಾಗಿಲ್ಲ; ಎಲ್ಲ ಕಡೆ ಒಂದೇ ಜಾತಿಯ ಭತ್ತ.
ಒಂದು ಸತ್ಯಕಥೆ ಕೇಳಿ: ಭತ್ತದ ಬೆಳೆಗೆ ‘ಗ್ರಾಸ್ಸಿ ಸ್ಟಂಟ್ ವೈರಸ್’ ಹೆಸರಿನ ರೋಗ ಕೆಲವೊಮ್ಮೆ ಬರುತ್ತದೆ. ಒಂದು ಗದ್ದೆಯಿಂದ ಇನ್ನೊಂದು ಗದ್ದೆಗೆ ಬಲುಶೀಘ್ರ ವ್ಯಾಪಿಸುತ್ತ ಇದು ಸಾವಿರಾರು ಚದರ ಕಿಲೊಮೀಟರ್ ವಿಸ್ತೀರ್ಣದ ಎಲ್ಲ ಭತ್ತದ ಪೈರನ್ನೂ ನಾಶ ಮಾಡುತ್ತದೆ. ೧೯೬೩ರಲ್ಲಿ ಈ ರೋಗ ಇಂಡೊನೇಶ್ಯ, ಮಲೇಶ್ಯ, ಭಾರತ, ಶ್ರೀಲಂಕಾ, ವಿಯೆಟ್ನಾಂ, ಫಿಲಿಪ್ಪೀನ್ಸ್ ಹೀಗೆ ಅನೇಕ ದೇಶಗಳ ಲಕ್ಷಾಂತರ ಹೆಕ್ಟೇರ್ ಭತ್ತದ ಗದ್ದೆಗೆ ವ್ಯಾಪಿಸಿ ಇಡೀ ಜಗತ್ತಿಗೆ ತಲ್ಲಣ ಎಬ್ಬಿಸಿತ್ತು. ಈ ರೋಗವನ್ನು ತಡೆಗಟ್ಟಬಲ್ಲ ತಳಿಯನ್ನು ತುರ್ತಾಗಿ ಹುಡುಕಬೇಕಿತ್ತು. ಅವಸರದಲ್ಲಿ ಸಾವಿರಾರು ಭತ್ತದ ತಳಿಗಳನ್ನು ತಜ್ಞರು ಹುಡುಕುತ್ತ ಹೋದರು. ಉತ್ತರ ಪ್ರದೇಶದ ಸಸ್ಯವಿಜ್ಞಾನಿ ಎಸ್‌ಡಿ ಶರ್ಮಾ ಎಂಬವರು ತನ್ನ ಬಳಿ ಅಂಥದೊಂದು ತಳಿ ಇದೆ ಎಂದರು. ಅದರ ತಳಿಗುಣವನ್ನೇ ಇಂದು ಅನೇಕ ಬಗೆಯ ಭತ್ತದ ಸಂಕರ ತಳಿಗಳಲ್ಲಿ ಸೇರಿಸಲಾಗಿದೆ. ತಕ್ಷಣಕ್ಕೆ ಶರ್ಮಾ ಸಂಗ್ರಹದ ತಳಿ ಸಿಗದೇ ಇದ್ದಿದ್ದರೆ ಆಹಾರದ ಅಭಾವದಿಂದಾಗಿ ಎಲ್ಲೆಡೆ ಹಾಹಾಕಾರ ಏಳಬಹುದಿತ್ತು.
ಭತ್ತದ ತಳಿ ವೈವಿಧ್ಯವನ್ನು ರಕ್ಷಣೆ ಮಾಡುವುದರಿಂದ ಇನ್ನೂ ಅನೇಕ ಪ್ರಯೋಜನಗಳು ಇವೆ. ತುಸು ಹಿಂದೆ ಹೇಳಿದ ‘ನೆರೆಗೂಳಿ ಭತ್ತ’ವನ್ನೇ ನೆನಪಿಸಿಕೊಳ್ಳಿ. ವರ್ಷವರ್ಷವೂ ನೆರೆಹಾವಳಿಗೆ ತುತ್ತಾಗುವ ಕಣಿವೆಗೆ ಹೇಳಿ ಮಾಡಿಸಿದ ಭತ್ತದ ತಳಿ ಅದು. ಅಲ್ಲಿನ ರೈತರು ಅದನ್ನು ಉಳಿಸಿಕೊಳ್ಳದೇ ಅತಿ ಆಸೆಯಿಂದ ಹೆಚ್ಚು ಇಳುವರಿಯ ಭತ್ತವನ್ನೆ ಬೆಳೆಯಲು ಹೋದರೆ ನೆರೆ ಬಂದಾಗ ಎಲ್ಲವೂ ತೊಳೆದು ಹೋಗಬಹುದು. ಅದೇ ರೀತಿ, ಸಮುದ್ರದ ಸಮೀಪದ ಗದ್ದೆಗಳಲ್ಲಿ ಉಪ್ಪಿನ ಅಂಶವನ್ನು ತಾಳಿಕೊಳ್ಳಬಲ್ಲ ಭತ್ತದ ತಳಿಯೇ ಎಲ್ಲ ವಿಧದಿಂದಲೂ ಸೂಕ್ತವಾಗಿರುತ್ತದೆ. ಕಡಿಮೆ ಮಳೆ ಬೀಳುವ ಪ್ರದೇಶದಲ್ಲಿ ಬರನಿರೋಧಕ ತಳಿಯೇ ಪ್ರಶಸ್ತವಾಗಿರುತ್ತದೆ.
ಇನ್ನಂತೂ ಮುಂಬರುವ ವರ್ಷಗಳಲ್ಲಿ ಭೂಮಿಯ ಉಷ್ಣತೆ ಏರುತ್ತ ಹೋಗಿ ಋತುಮಾನಗಳು ಏರುಪೇರು ಆಗಲಿವೆ ಎಂದು ವಿಜ್ಞಾನಿಗಳು ಎಚ್ಚರಿಸುತ್ತಿದ್ದಾರೆ. ಅದು ನಿಜವಾದರೆ ಮಳೆಬೆಳೆಗಳ ವಿಚಾರ ಈ ಊರಿನಲ್ಲಿ ಹೀಗೇ ಇರುತ್ತದೆ ಎಂದು ಹೇಳಲು ಬರುವುದಿಲ್ಲ. ಜಲಾಶಯಗಳು ಬತ್ತಿ ಹೋಗಬಹುದು. ನೀರಾವರಿ ಕಾಲುವೆಗಳೆಲ್ಲ ಅನೇಕ ವರ್ಷಗಳ ಕಾಲ ಸತತವಾಗಿ ಒಣಗಿ ನಿಲ್ಲಬಹುದು. ರೈತರು ಮಳೆ ನೀರಲ್ಲೇ ಬೆಳೆ ತೆಗೆಯಬೇಕಾಗಿ ಬರಬಹುದು. ಅಜ್ಜ ಮುತ್ತಜ್ಜನ ಕಾಲದಲ್ಲಿ ನಮ್ಮೂರ ಗದ್ದೆಗಳಲ್ಲಿ ಇಂಥ ತಳಿ ಚೆನ್ನಾಗಿ ಬೆಳೆಯುತ್ತಿತ್ತು ಈಗ ಆ ತಳಿಯೇ ಕಣ್ಮರೆ ಆಗಿದೆ ಎಂದು ಹಳಹಳಿಸುವ ಪರಿಸ್ಥಿತಿ ಬರ ಬಾರದು. ಅದಕ್ಕೇ ಪ್ರತಿ ಯೊಂದು ಗ್ರಾಮದಲ್ಲೂ ಆಯಾ ಊರಿನ ತಳಿ ವಿಶೇಷ ಗಳನ್ನು ಉಳಿಸಿಕೊಳ್ಳುವ ಸಮು ದಾಯ ಬೀಜ ಬ್ಯಾಂಕ್‌ಗಳನ್ನು ಆರಂಭಿಸಬೇಕು. ತಮ್ಮ ಊರಿನ ಭತ್ತದ ತಳಿಯ ವಿಶಿಷ್ಟ ಗುಣ ಲಕ್ಷಣಗಳನ್ನು ಬರೆದು ರಜಿಸ್ಟರ್‌ನಲ್ಲಿ ದಾಖಲು ಮಾಡಿ ಇಡಬೇಕು.
ಬಾಸ್ಮತಿ ಮತ್ತು ಟೆಕ್ಸ್‌ಮತಿ
ಯಾಕೆ ದಾಖಲು ಮಾಡಿ ಇಡಬೇಕು? ಅದಕ್ಕೊಂದು ಕತೆ ಇದೆ: ಅದೇ ಬಾಸ್ಮತಿ ಅಕ್ಕಿಯ ಕತೆ. ಜೀವಂತ ತಳಿಗಳಿಗೂ ಪೇಟೆಂಟ್ ಹಕ್ಕು ಸ್ವಾಮ್ಯ ಪಡೆಯುವ ವ್ಯವಸ್ಥೆ ಜಾರಿಗೆ ಬಂದ ಹೊಸದರಲ್ಲಿ ಅಮೆರಿಕದ ಕಂಪನಿಯೊಂದು ಪರಿಮಳಭರಿತ ಬಾಸ್ಮತಿ ಭತ್ತದ ತಳಿಗೆ ಪೇಟೆಂಟ್ ಕೋರಿ ಅರ್ಜಿ ಹಾಕಿಬಿಟ್ಟರು. ಬಾಸ್ಮತಿ ಎಂದರೆ ಅಪ್ಪಟ ಭಾರತದ ತಳಿ. ಉತ್ತರ ಭಾರತದಲ್ಲಿ ಅನೇಕ ಶತಮಾನಗಳಿಂದ ಅದನ್ನು ಬೆಳೆಯುತ್ತಿದ್ದಾರೆ. ಆದರೆ ಅಲ್ಲಿನ ರೈತರ ಬಳಿ ಲಿಖಿತ ದಾಖಲೆಯೇ ಇರಲಿಲ್ಲ. ಅಂತ ಬಾಸ್ಮತಿಗೆ ಅಮೆರಿಕದವರು ಪೇಟೆಂಟ್ ಪಡೆದುಬಿಟ್ಟರೆ ರೈತರು ಅದನ್ನು ಬೆಳೆಯುವ ಹಾಗಿಲ್ಲ. ಭಾರೀ ರಾಯಧನ ಕೊಟ್ಟು ಬೀಜಗಳನ್ನು ಆ ಕಂಪನಿಯಿಂದಲೇ ಖರೀದಿಸಿ ಆ ವರ್ಷದ ಬೆಳೆ ಮಾತ್ರ ಬೆಳೆಯಬಹುದು. ಫಸಲನ್ನು ಕಂಪನಿ ಹೇಳಿದ ದರಕ್ಕೆ ಕಂಪನಿಗೇ ಕೊಡಬೇಕು ತಪ್ಪಿದ್ದರೆ ಎಲ್ಲ ಬೆಳೆಯೂ ಜಪ್ತಿ ಆಗುತ್ತದೆ ಎಂಬಂಥ ಪರಿಸ್ಥಿತಿ ಬರಬಹುದಿತ್ತು. ಆದರೆ ವಂದನಾ ಶಿವಾ ಅವರಂಥ ನಮ್ಮ ಕೆಲವು ಹೋರಾಟಗಾರ್ತಿಯರು ಶತಾಯಗತಾಯ ಯತ್ನಿಸಿ ಅಂತರರಾಷ್ಟ್ರೀಯ ನ್ಯಾಯಾಲಯದಲ್ಲಿ ದಾವೆ ಹೂಡಿದರು. ‘ಉತ್ತರ ಪ್ರದೇಶದ ಇಂಥದ್ದೇ ಊರಲ್ಲಿ ಬಾಸ್ಮತಿ ಹಿಂದಿನಿಂದಲೂ ಬೆಳೆಯುತ್ತಿತ್ತು ಎಂಬುದರ ಬಗ್ಗೆ ದಾಖಲೆಗಳಿದ್ದರೆ, ಬಾಸ್ಮತಿ ಎಂಬುದು ಅಲ್ಲಿ ತಲೆತಲಾಂತರದಿಂದ ಬಂದ ಒಂದು ತಳಿ ಪರಂಪರೆ ಎಂದು ಸಾಕ್ಷ್ಯಾಧಾರ ಸಮೇತ ವಾದಿಸಲು ಸಾಧ್ಯವಿದ್ದರೆ ಅದಕ್ಕೆ ಯಾರೂ ಪೇಟೆಂಟ್ ಹಕ್ಕುಸ್ವಾಮ್ಯ ಪಡೆಯುವ ಹಾಗಿಲ್ಲ’ ಎಂಬ ನಿಯಮವೊಂದಿದೆ. ಆ ನಿಯಮದ ಅಡಿಯಲ್ಲಿ ಸಾಕಷ್ಟು ದಾಖಲೆಯನ್ನು ಸಂಗ್ರಹಿಸಿ, ಪೇಟೆಂಟ್ ಕಚೇರಿಗಳಲ್ಲಿ ವಾದ ಮಾಡಿ ನಮ್ಮವರು ಬಾಸ್ಮತಿ ಭತ್ತಕ್ಕೆ ಪೇಟೆಂಟ್ ಸಿಗದ ಹಾಗೆ ಮಾಡಿದರು. ನಿರಾಶೆಗೊಂಡ ಟೆಕ್ಸಾಸ್‌ನ ಕಂಪನಿಯೊಂದು ಈಗ ‘ಟೆಕ್ಸ್‌ಮತಿ’ ಎಂಬ ಹೆಸರಿನಲ್ಲಿ ಬಾಸ್ಮತಿ ಅಕ್ಕಿಯ ವಹಿವಾಟು ನಡೆಸುತ್ತಿದೆ. ಬಾಸ್ಮತಿಯನ್ನು ಬಿತ್ತನೆ ಮಾಡುವ ಯಾವ ರೈತನ ಮೇಲೂ ನಿರ್ಬಂಧ ಹೇರುವ ಅಧಿಕಾರ ಅದಕ್ಕಿಲ್ಲ.
ಆದರೆ ಸದಾಕಾಲ ನಮ್ಮ ಎಲ್ಲ ಅಪರೂಪದ ಭತ್ತದ ತಳಿಗಳಿಗೂ ಇಂಥ ರಕ್ಷಣೆ ಸಿಕ್ಕೇ ಸಿಗುತ್ತದೆಂದು ಹೇಳುವಂತಿಲ್ಲ. ಕೇರಳದ ಕೆಲವು ಕಣಿವೆಗಳಲ್ಲಿ ಔಷಧೀಯ ಗುಣವಿರುವ ಭತ್ತದ ತಳಿ ಇದೆಯಂತೆ. ಅಸ್ಸಾಂನ ಒಂದು ಕಡೆ ಬೆಳೆಯುವ ಭತ್ತ ಹೇಗಿದೆಯೆಂದರೆ ಅದರ ಅಕ್ಕಿಯನ್ನು ನೀರಲ್ಲಿ ನೆನೆಸಿಟ್ಟರೆ ಸಾಕು, ಕುದಿಸಬೇಕೆಂದೂ ಇಲ್ಲ, ತಣ್ಣೀರಲ್ಲೂ ಅನ್ನ ಬೇಯುತ್ತದೆ! ಅಂಥ ಭತ್ತವನ್ನು ಯಾವುದೋ ಕಂಪನಿ ಎಗರಿಸಿ ತಳಿಬೆರಕೆ ಮಾಡಿ ಅದಕ್ಕೆ ಪೇಟೆಂಟ್ ಪಡೆಯುವ ಸಾಧ್ಯತೆ ಇದೆ. ನಮ್ಮ ಊರಿನ ಭತ್ತದಲ್ಲಿ ನಮಗೇ ಗೊತ್ತಿಲ್ಲದ ವಿಶಿಷ್ಟ ಗುಣ ಇರಬಹುದು. ಭವಿಷ್ಯದಲ್ಲಿ ಭತ್ತವನ್ನು ಬಾಧಿಸುವ ಅಥವಾ ಮನುಷ್ಯರನ್ನು ಬಾಧಿಸುವ ಯಾವುದೋ ಕಾಯಿಲೆಗೆ ಔಷಧ ಅದರಲ್ಲಿರಬಹುದು. ನಮಗೆ ಗೊತ್ತಿಲ್ಲದ ವಿಶೇಷ ಗುಣವೊಂದು ನಮ್ಮೂರಿನ ಭತ್ತದಲ್ಲಿದ್ದು, ಆ ರಹಸ್ಯ ಹೊರಗಿನ ಯಾವುದೋ ಬಹುರಾಷ್ಟ್ರೀಯ ಕಂಪನಿಯ ವಿಜ್ಞಾನಿಗೆ ಗೊತ್ತಾಗಬಹುದು. ನಮ್ಮೂರಿನ ಭತ್ತಕ್ಕೆ ಬೇರೆ ಯಾರೋ ಪೇಟೆಂಟ್ ಪಡೆಯಬಹುದು. ಹಾಗೆ ಆಗದಂತೆ ನಮ್ಮ ಭತ್ತವನ್ನು ರಕ್ಷಿಸಿಕೊಳ್ಳಬೇಕೆಂದರೆ ಅದು ನಮ್ಮೂರಿನಲ್ಲಿ ಹಿಂದಿನಿಂದಲೂ ಇದೆ ಎಂಬ ದಾಖಲೆ ಇರಬೇಕು.
ತನ್ನ ಗದ್ದೆಯಲ್ಲೇ ರೈತ ಯಾರದೋ ದಾಸ!
ಕಣ್ಮರೆಯಾಗುವ ಹಂತದಲ್ಲಿರುವ ನಮ್ಮೂರಿನ ಭತ್ತದ ತಳಿಯನ್ನು ಉಳಿಸಿಕೊಳ್ಳಲು ಇನ್ನೂ ಒಂದು ಬಲವಾದ ಕಾರಣವಿದೆ. ಹಿಂದೆ ಹೇಳಿದಂತೆ, ಜಗತ್ತಿನ ಅನ್ನದ ಮೇಲೆ ನಿಯಂತ್ರಣ ಸಾಧಿಸಲು ಏನೆಲ್ಲ ಶಕ್ತಿಗಳು ಹುನ್ನಾರ ನಡೆಸುತ್ತಿವೆ. ಏನೆಲ್ಲ ಹೊಸಬಗೆಯ ಭತ್ತದ ತಳಿಗಳನ್ನು ಗದ್ದೆಗೆ ಬಿಡುತ್ತಿವೆ (ಈ ಬಗ್ಗೆ ತುಸು ಮುಂದೆ ನೋಡೋಣ). ರೈತ ತನಗಿಷ್ಟ ಬಂದ ತಳಿಯ ಭತ್ತವನ್ನು, ತನಗಿಷ್ಟ ಬಂದ ವಿಧಾನದಲ್ಲಿ ಬೆಳೆಯುವ ಸ್ವಾತಂತ್ರ್ಯವನ್ನು ಕ್ರಮೇಣ ಕಳೆದುಕೊಳ್ಳುತ್ತಿದ್ದಾನೆ.
ಹಿಂದೆ ನಮ್ಮ ಊರುಗಳಲ್ಲಿ ಬೀಜದ ಭತ್ತದ ಉಚಿತ ವಿನಿಮಯ ಪದ್ಧತಿ ಇತ್ತು. ಊರಿನ ವಿವಿಧ ಕುಟುಂಬಗಳ ಮಧ್ಯೆ ಸಂಬಂಧ ಚೆನ್ನಾಗಿರುತ್ತಿತ್ತು. ಕ್ರಮೇಣ ಆ ಪದ್ಧತಿ ಹೊರಟು ಹೋಗಿ ಈಗ ಎಲ್ಲರೂ ಸರಕಾರಿ ಕೃಷಿ ಇಲಾಖೆ ನೀಡುವ ಭತ್ತದ ಬೀಜವನ್ನು ಅವಲಂಬಿಸಿದರು. ತುಸು ಹೆಚ್ಚು ಇಳುವರಿ ನೀಡುವ ಹೈಬ್ರಿಡ್ ಭತ್ತ ಬಂದ ಮೇಲಂತೂ, ಪ್ರತಿ ವರ್ಷ ಕಡ್ಡಾಯವಾಗಿ ಕೃಷಿ ಇಲಾಖೆಯಿಂದ ಬೀಜದ ಭತ್ತವನ್ನು ಖರಿದಿಸಿ ತರಬೇಕಾಗಿ ಬಂತು. ಈಗ ಖಾಸಗಿ ಕಂಪನಿಗಳು ಬೀಜದ ಭತ್ತವನ್ನು ನೀಡುತ್ತಿವೆ. ಅವರು ಹೇಳಿದ ದರವನ್ನು ತೆತ್ತು ತರಬೇಕು. ಅಷ್ಟು ಮಾಡಿದರೆ ಸಾಲದು. ಅವರು ಶಿಫಾರಸು ಮಾಡಿದ ರಸಗೊಬ್ಬರ, ಸಿಂಪಡನೆ ಸಾಮಗ್ರಿ, ಕೀಟನಾಶಕ, ಕಳೆನಾಶಕ ಎಲ್ಲವನ್ನೂ ಅವರು ಹೇಳಿದ ಬೆಲೆಯನ್ನು ತೆತ್ತೇ ತರಬೇಕು. ಅದರರ್ಥ ಏನು? ರೈತ ಮೊದಲು ತನ್ನ ಸ್ವಾತಂತ್ರವನ್ನು ಸರಕಾರಿ ಇಲಾಖೆಗೆ ನೀಡಿದ. ಆಮೇಲೆ ಖಾಸಗಿ ಕಂಪನಿಗೆ ನೀಡಿದ. ಗದ್ದೆ ತನ್ನದೇ ಆದರೂ ಅದರಲ್ಲಿ ಬೆಳೆ ತೆಗೆಯುವ ಹಕ್ಕನ್ನೆಲ್ಲ ಕಂಪನಿಗೆ ಒಪ್ಪಿಸಿ ತಾನು ಅದರ ದಾಸನಾದ. ಇಂಥ ಪರಿಸ್ಥಿತಿ ಈಗ ಬಂದಿಲ್ಲದಿದ್ದರೂ ನಾಳೆ ಬಂದೀತು. ಸ್ವಂತದ ಭತ್ತವನ್ನು ಸ್ವಂತದ ವಿಧಾನದಲ್ಲಿ ಬೆಳೆಯುವ ಸ್ವಾತಂತ್ರ್ಯ ನಮ್ಮ ಕೈಯಲ್ಲಿರಬೇಕೆಂದರೆ ಸ್ಥಳೀಯ ತಳಿಗಳನ್ನು ಜೋಪಾನವಾಗಿ ಕಾದಿರಿಸಬೇಕು. ಅದನ್ನು ಸ್ಥಳೀಯ ಸಾವಯವ ವಿಧಾನದಲ್ಲಿ ಬೆಳೆಯುವ ಸಂಪ್ರದಾಯವನ್ನೂ ರಕ್ಷಿಸಿಕೊಳ್ಳಬೇಕು.
ಭತ್ತದ ಗದ್ದೆಯ ಜೀವವೈಭವ
ಸಾವಯವ ವಿಧಾನದಲ್ಲಿ ಭತ್ತವನ್ನು ಬೆಳೆಯುವ ರೈತರು ಇಡೀ ಜೀವಲೋಕವನ್ನೇ ಪೋಷಣೆ ಮಾಡುತ್ತಾರೆ. ಅದು ಹೇಗೆ ಗೊತ್ತೆ? ಅತಿ ಮಳೆ ಬೀಳುವ ಪ್ರದೇಶದಲ್ಲಿ ಭತ್ತದ ಗದ್ದೆಗಳಲ್ಲಿ ನೀರನ್ನು ಹಿಡಿದಿಡುತ್ತಾರೆ. ಆ ನೀರು ನಿಧಾನಕ್ಕೆ ನೆಲದೊಳಕ್ಕೂ ಇಳಿದು, ಅಂತರ್ಜಲವನ್ನು ಭರ್ತಿ ಮಾಡುತ್ತದೆ. ವರ್ಷವಿಡೀ ಹಳ್ಳ ತೊರೆಗಳಿಗೆ ನೀರನ್ನು ಹರಿಸುತ್ತಿರುತ್ತದೆ. ಜಲಚರಗಳಿಗೆ ಸದಾಕಾಲ ಆಸರೆ ಕೊಡುತ್ತದೆ. ಉತ್ತ ಗದ್ದೆಗೆ ಕೊಳೆತ ತರಗೆಲೆ, ಸೆಗಣಿ ಮತ್ತು ಎರೆಹುಳುಗಳ ಕಾಂಪೋಸ್ಟ್ ಗೊಬ್ಬರವನ್ನು ಹಾಕುತ್ತಾರೆ. ಎರೆಹುಳುಗಳು ಮಣ್ಣಿನ ಉಳುಮೆ ಮಾಡುತ್ತವೆ. ಗದ್ದೆಯಲ್ಲಿ ನೀರನ್ನು ನಿಲ್ಲಿಸಿದ ಮೇಲೆ ಅಲ್ಲಿನ ಎರೆಹುಳು, ಸಂಧಿಪದಿಗಳ ಭಕ್ಷಣೆಗೆಂದು ನಾನಾ ಬಗೆಯ ಏಡಿಗಳು, ಮೀನು-ಕಪ್ಪೆಗಳ ಜೀವಲೋಕ ತಾನಾಗಿಯೇ ನಿರ್ಮಾಣ ವಾಗುತ್ತದೆ. ಭತ್ತ ಬೆಳೆಯುತ್ತ ಹೋದಂತೆ ಸೂರ್ಯನ ಕುದುರೆ, ಮಿಡತೆ, ಜಿಗಿಹುಳಗಳಂಥ ಜೀವಜಂತುಗಳು ಬಂದು ಸೇರಿದಾಗ ಬಕಪಕ್ಷಿಗಳಿಗೆ ಅಲ್ಲಿ ದಂಡಿಯಾಗಿ ಆಹಾರ ಸಿಗುತ್ತದೆ. ಭತ್ತದ ಕದಿರು ಅರಳಿದ ಮೇಲೆ ಅದೆಷ್ಟೊ ತರದ ಜೇನ್ನೊಣ, ದುಂಬಿಗಳು ಅಲ್ಲಿಗೆ ಬರುತ್ತವೆ. ತೆನೆ ಬಂದಮೇಲಂತೂ ಎಷ್ಟೊಂದು ಬಗೆಯ ಪಕ್ಷಿಗಳು ಅಲ್ಲಿಗೆ ಮುತ್ತಿಗೆ ಹಾಕುತ್ತವೆ. ಕೊಯ್ಲು ಮುಗಿಸಿದ ಮೇಲೆ ಕೂಡ ಅಲ್ಲಿಗೆ ಗುಬ್ಬಚ್ಚಿ, ಗೊರವಂಕ, ಗೀಜಗಗಳು ಬರುತ್ತಿರುತ್ತವೆ. ಗೀಜಗ ಹೆಚ್ಚಿನದಾಗಿ ಗೂಡು ಕಟ್ಟುವುದು ಭತ್ತದ ಗದ್ದೆಯ ಪಕ್ಕದಲ್ಲೇ. ಇನ್ನು ಕೊಯ್ಲು ಮುಗಿದ ಮೇಲೆ ಅಲ್ಲಿಗೆ ಇಲಿ ಹೆಗ್ಗಣಗಳೂ ದಾಳಿ ಇಡುತ್ತವೆ. ಅಂಥ ದಂಶಕ ಪ್ರಾಣಿಗಳನ್ನು ತಿನ್ನಲೆಂದು ಹಾವು, ಗಿಡುಗ, ಗೂಬೆಗಳು ಬರುತ್ತವೆ. ಅಂತೂ ಖಾಲಿ ಭತ್ತದ ಗದ್ದೆಯಲ್ಲಿ ಎತ್ತುಗಳು ಉಳುಮೆ ಮಾಡುವುದರಿಂದ ಹಿಡಿದು, ಕೊಯಿಲು ಮುಗಿದು ಗದ್ದೆ ಮತ್ತೆ ಖಾಲಿಯಾಗುವವರೆಗೂ ಅಲ್ಲಿ ಜೀವಲೋಕ ರಂಗ ಪ್ರದರ್ಶನವೇ ನಡೆಯುತ್ತಿರುತ್ತದೆ.
ಇಂಥ ಸಾವಯವ ವಿಧಾನಕ್ಕೆ ಹೋಲಿಸಿ ನೋಡಿದರೆ ಭತ್ತದ ರಾಸಾಯನಿಕ ಕೃಷಿಯಲ್ಲಿ ಏನಾಗುತ್ತದೆ ನೋಡಿ:
ಬಹಳಷ್ಟು ರೈತರು ಭತ್ತದ ಹೆಚ್ಚಿನ ಇಳುವರಿ ಪಡೆಯಲೆಂದು ಗದ್ದೆಗೆ ಯೂರಿಯಾ, ನೈಟ್ರೇಟ್, ಫಾಸ್ಫೇಟ್‌ಗಳಂಥ ರಾಸಾಯನಿಕ ಗೊಬ್ಬರಗಳನ್ನು ಸುರಿಯುತ್ತಾರೆ. ಎರೆಹುಳುಗಳಾಗಲೀ ಸಂಧಿಪದಿಗಳಾಗಲೀ ಅಲ್ಲಿ ಬದುಕಲಾರವು. ಹಾಗಾಗಿ ಏಡಿ, ಮೀನು, ಕಪ್ಪೆಗಳ ಸಂಖ್ಯೆ ಕೂಡ ಕಡಿಮೆಯಾಗುತ್ತದೆ. ಇನ್ನು ಬೆಳೆದು ನಿಂತ ಭತ್ತದ ಪೈರಿಗೆ ರೋಗ ಬಾರದಿರಲಿ ಎಂದು ಉಗ್ರ ರಸಾಯನ ಔಷಧಗಳ ಸಿಂಪಡನೆ ಮಾಡುತ್ತಾರೆ. ಅಲ್ಲಿ ಘಾಟು ವಾಸನೆಗೆ ಜೇನ್ನೊಣ, ದುಂಬಿ, ಪಾತರಗಿತ್ತಿಗಳೂ ಅತ್ತ ಸುಳಿಯುವಂತಿಲ್ಲ. ಕೊನೆಗೆ ಭತ್ತದ ಕದಿರು ಬಂದ ನಂತರವೂ ಕೆಮಿಕಲ್ ಸಿಂಪಡನೆ ನಡೆಯುತ್ತದೆ. ಸಣ್ಣಪುಟ್ಟ ಪಕ್ಷಿ ಪ್ರಾಣಿಗಳಿಗೆ ಏನನ್ನೂ ಬಿಡಬಾರದಲ್ಲ? ಹೀಗೆ ಗದ್ದೆಯ ಮೇಲೆ ಪದೇ ಪದೇ ನಡೆಯುವ ರಾಸಾಯನಿಕ ದಾಳಿಯಿಂದಾಗಿ ಜೀವಲೋಕ ಅಲ್ಲಿ ಮೌನವಾಗುತ್ತದೆ. ನೀರಿಗೂ ಘಾಟು ಔಷಧಗಳು ಸೇರ್ಪಡೆ ಆಗುವುದರಿಂದ ಅಂತರ್ಜಲದ ಮೂಲಕ ಹೊಳೆ ಹಳ್ಳಗಳಿಗೂ ರಸಾಯನ ದ್ರವ್ಯಗಳು ಸೇರಿ ಅಲ್ಲಿನ ಜಲಚರಗಳಲ್ಲೂ ಕ್ರಮೇಣ ವಿಷ ಸಂಚಯವಾಗುತ್ತದೆ. ಅಂಥ ಏಡಿ ಮೀನುಗಳನ್ನು ತಿಂದ ಪಕ್ಷಿಗಳ ದೇಹಕ್ಕೂ ವಿಷ ಸೇರ್ಪಡೆ ಆಗುವುದರಿಂದ ಕ್ರಮೇಣ ಪಕ್ಷಿಗಳ ಸಂತತಿ ಕ್ಷೀಣವಾಗುತ್ತ ಹೋಗುತ್ತದೆ.
ಶಿವಮೊಗ್ಗದ ಬಳಿಯ ಸಾಗರದ ಸಮೀಪ ‘ಹಂದಿಗೋಡು’ ಎಂಬ ಹಳ್ಳಿಯ ಗದ್ದೆಗಳಲ್ಲಿ ೭೦ರ ದಶಕದಲ್ಲಿ ಪೈರಿಥ್ರಾಯಿಡ್ ವಿಷ ಸಿಂಪಡನೆ ಮಾಡಿದ್ದರಿಂದ ಗದ್ದೆಯ ಚಿಕ್ಕಪುಟ್ಟ ಮೀನು-ಏಡಿಗಳನ್ನು ಹಿಡಿದು ತಿನ್ನುವ ಕೂಲಿಕಾರರಿಗೆ ಲಕ್ವದಂಥ ಕಾಯಿಲೆ ಬಂದಿದ್ದು ವರದಿಯಾಗಿತ್ತು. ಎಂದೂ, ಯಾವ ಔಷಧದಿಂದಲೂ ವಾಸಿಯಾಗದ ಈ ವಿಲಕ್ಷಣ ಕಾಯಿಲೆಯ ಲಕ್ಷಣಗಳಿಗೆ ‘ಹಂದಿಗೋಡು ಸಿಂಡ್ರೋಮ್’ ಎಂಬ ಹೆಸರೇ ಬಂದಿದೆ.
ವೆಸ್ಟ್ ಇಂಡೀಸ್‌ನಿಂದ ವ್ಹಿಸ್ಲಿಂಗ್ ಡಕ್ ಎಂಬ ಶಿಳ್ಳೆ ಬಾತುಕೋಳಿಗಳು ಕ್ಯೂಬಾ ದೇಶಕ್ಕೆ ವಲಸೆ ಬರುತ್ತವೆ. ಅವು ಅಲ್ಲಿಗೆ ಬರಲಿಕ್ಕೆ ಕ್ಯೂಬಾದ ಭತ್ತದ ಗದ್ದೆಗಳೇ ಮುಖ್ಯ ಕಾರಣವೆಂದು ಪಕ್ಷಿತಜ್ಞರು ಹೇಳಿದ್ದಾರೆ. ವಿನಾಶದ ಅಂಚಿನಲ್ಲಿರುವ ಈ ಕೌತುಕಮಯ ಪಕ್ಷಿಗಳ ಅಳಿವು ಉಳಿವು ಎರಡೂ ಭತ್ತದ ಬೆಳೆಗಾರರ ಕೈಯಲ್ಲೇ ಇವೆಯೆಂದು ಗುರುತಿಸಲಾಗಿದೆ. ಈ ಪಕ್ಷಿಗಳು ಉಳಿದು ಸಂತಾನ ವೃದ್ಧಿ ಮಾಡುತ್ತಿದ್ದರೆ ರೈತರೂ ಆರೋಗ್ಯದಿಂದ ಉಳಿದು, ಭವಿಷ್ಯವನ್ನು ಸುದೃಢ ಮಾಡಬಹುದೆಂಬ ಸಂಗತಿ ಈಗ ಎಲ್ಲರಿಗೂ ಗೊತ್ತಾಗಿದೆ. ಗದ್ದೆಗಳಿಗೆ ವಿಷ ಔಷಧಗಳ ಸಿಂಪಡನೆ ಮಾಡದೆ, ಪರಿಸರಪ್ರೇಮಿ ವಿಧಾನಗಳಿಂದ ಭತ್ತ ಬೆಳೆಯುವುದನ್ನು ಎಲ್ಲರೂ ಈಗ ಕಲಿತಿದ್ದಾರೆ.
ಭತ್ತದ ಬೆಳೆಯುತ್ತಲೇ ನಿಸರ್ಗ ಸಂಪತ್ತನ್ನೂ ಜೀವಿವೈವಿಧ್ಯವನ್ನೂ ರಕ್ಷಣೆ ಮಾಡುವ ರೈತರು ಈ ಭೂಗ್ರಹದ ಜೈವಿಕ ಪರಂಪರೆಯ ಕಾವಲುಗಾರರೆನಿಸುತ್ತಾರೆ. ಆದುದರಿಂದ ಅಂಥ ಸಾವಯವ ಬೆಳೆಗಾರರಿಗೆ ವಿಶೇಷ ನಿಸರ್ಗ ರಕ್ಷಣಾ ಭತ್ಯೆ ನೀಡುವಂತೆ ಸುಮಾತ್ರಾದಲ್ಲಿ ನಿಸರ್ಗಪ್ರೇಮಿಗಳು ಸರಕಾರವನ್ನು ಒತ್ತಾಯಿಸುತ್ತಿದ್ದಾರೆ.
ಆಹಾರವೆಂಬ ಆಯುಧ
ಭತ್ತವೆಂಬ ಬ್ರಹ್ಮಾಸ್ತ್ರ
ಭತ್ತದ ಹಾಗೂ ಅಕ್ಕಿಯ ವಹಿವಾಟಿನ ಮೇಲೆ ನಿಯಂತ್ರಣ ಪಡೆಯಲು ಎಷ್ಟೆಲ್ಲ ಬಗೆಯ ಹುನ್ನಾರಗಳು ಜಾಗತಿಕ ಮಟ್ಟದಲ್ಲಿ ನಡೆಯುತ್ತಿವೆ. ೧೯೪೨ರಲ್ಲಿ ಭಾರತದಲ್ಲಿ ಬಹುದೊಡ್ಡ ಕ್ಷಾಮ ಬಂದಿತ್ತು. ‘ಕ್ಷಾಮ’ ಅಂದರೆ ‘ಬರಗಾಲ’ ಅಲ್ಲ. ಅದೆಷ್ಟೊ ಬಾರಿ ಬರಗಾಲ ಇಲ್ಲದಿದ್ದರೂ ಆಹಾರದ ಅಭಾವ ಉಂಟಾಗುತ್ತದೆ. ಅಥವಾ ಕಾಳಸಂತೆಕೋರರ ಅಥವಾ ಇನ್ನೂ ದೊಡ್ಡ ಕುಳಗಳ ಹುನ್ನಾರಗಳಿಂದಾಗಿ ಆಹಾರ ಧಾನ್ಯಗಳ ಕೃತಕ ಅಭಾವವನ್ನು ಸೃಷ್ಟಿಯಾಗುತ್ತದೆ. ಆಗಿನ ಕ್ಷಾಮದಲ್ಲಿ ಕೋಲ್ಕತ್ತದ ಬೀದಿಗಳಲ್ಲಿ ವರ್ತಕರ ಅಂಗಡಿಗಳ ಎದುರು ಜನರು ಇರುವೆಗಳಂತೆ ಸಾಯುತ್ತಿದ್ದರು ಎಂಬ ಕಥೆಗಳಿವೆ. ಅಕ್ಕಿ ಅನ್ನೋದು ಏಷ್ಯದ ಜನರನ್ನು ನಿಯಂತ್ರಿಸಬಲ್ಲ ಬಹುಮುಖ್ಯ ಆಯುಧವಾಗಿ ಪಾಶ್ಚಾತ್ಯ ಶಕ್ತಿಗಳಿಗೆ ಕಂಡಿರಬೇಕು. ಎರಡನೆ ವಿಶ್ವಸಮರ ಮುಗಿಯುವ ವೇಳೆಗೆ ಅಮೆರಿಕದ ಫೋರ್ಡ್ ಫೌಂಡೇಶನ್ ಮತ್ತು ರಾಕಿಫೆಲರ್ ಫೌಂಡೇಶನ್‌ನಂಥ ಸಂಸ್ಥೆಗಳು ಏಷ್ಯದ ಜನರ ಈ ಸಂಕಷ್ಟನ್ನು ನೀಗಿಸುವ ಉಪಾಯ ಹುಡುಕಲು ಹೊರಟವು. ಅವು ೧೯೬೦ರಲ್ಲಿ ಫಿಲಿಪ್ಪೀನ್ಸ್‌ನಲ್ಲಿ ‘ಅಂತರರಾಷ್ಟ್ರೀಯ ಭತ್ತ ಸಂಶೋಧನ ಸಂಸ್ಥೆ’ (ಇಂಟರ್‌ನ್ಯಾಶನಲ್ ರೈಸ್ ರೀಸರ್ಚ್ ಇನ್ಸ್ಟಿಟ್ಯೂಟ್- IಖಖI- ‘ಇರ್ರಿ’) ಹೆಸರಿನ ಸಂಸ್ಥೆಯನ್ನು ಸ್ಥಾಪಿಸಿದವು. ಇದು ಜಗತ್ತಿನ ಮೊತ್ತಮೊದಲ ಹಾಗೂ ಅತಿ ದೊಡ್ಡ ಭತ್ತದ ತಳಿದಾಸ್ತಾನಿನ ಹಾಗೂ ಸಂಶೋಧನೆಯ ಕೇಂದ್ರವಾಗಿದೆ. ಅದರ ನಂತರ ಈ ಐವತ್ತು ವರ್ಷಗಳಲ್ಲಿ ಏಷ್ಯದ ಅನೇಕ ರಾಷ್ಟ್ರಗಳು ಭತ್ತದ ತಳಿಬ್ಯಾಂಕ್‌ಗಳನ್ನು, ಭತ್ತದ ಜ್ಞಾನನಿಧಿಯನ್ನು ಸ್ಥಾಪಿಸಿಕೊಂಡಿವೆ.
ಹಿಂದೆಲ್ಲ ಜನರ ಹಸಿವೆಯನ್ನು ನೀಗಿಸಬೇಕೆಂಬ ಒಂದೇ ಉದ್ದೇಶ ಸರಕಾರಗಳಿಗಿತ್ತು. ಆಗ ‘ಅಧಿಕ ಇಳುವರಿ’ ಎಂಬ ಏಕೈಕ ಮಂತ್ರವನ್ನು ಪಠಿಸುತ್ತ ಹೋದರೆ ಸಾಕಿತ್ತು. ಈಗ ದೃಷ್ಟಿಕೋನ ಬದಲಾಗಿದೆ.  ‘ಅಧಿಕ ಆರೋಗ್ಯ’, ‘ಅಧಿಕ ದೃಢಕಾಯ’ ‘ಅಧಿಕ ಸೌಂದರ್ಯ’ ಮುಂತಾದ ಕನಸುಗಳನ್ನೂ ಈ ಅನ್ನದ ಮೂಲಕವೇ ಈಡೇರಿಸಲು ವಿಜ್ಞಾನ ಸನ್ನದ್ಧವಾಗಿದೆ. ಪ್ರಪಂಚದ ಮುನ್ನೂರು ಕೋಟಿ ಜನರ ಹೊಟ್ಟೆಗೆ ಹೋಗುವ ಈ ಭತ್ತದ ತಳಿಸೂತ್ರವನ್ನು ಬಿಚ್ಚಿ ನೋಡಿದ ಮೇಲೆ ಕಂಪನಿಗಳು ಹೊಸ ಹೊಸ ಕನಸುಗಳನ್ನು ಹೆಣೆಯುತ್ತಿವೆ. ಬನ್ನಿ, ನೋಡೋಣ, ವಿಜ್ಞಾನಿಗಳ ಕೈಯಲ್ಲಿ ಭತ್ತ ಹೇಗೆ ಬದಲಾಗುತ್ತಿದೆ ಅಂತ.
ರೈತ ವಿಜ್ಞಾನಿಗಳ ತಳಿಗಳು:
ಅನಾದಿ ಕಾಲದಿಂದಲೂ ರೈತರು ತಮ್ಮದೇ ವಿಧಾನದಲ್ಲಿ ತಳಿಗಳ ಆಯ್ಕೆ ಮಾಡಿಕೊಳ್ಳುತ್ತಿದ್ದರು. ತಮ್ಮ ಗದ್ದೆಯಲ್ಲಿ ಬೆಳೆಯುವ ಭತ್ತಕ್ಕಿಂತ ಪಕ್ಕದ ಊರಿನಲ್ಲಿ ಬೆಳೆಯುವ ತಳಿ ಉತ್ತಮ ಎನ್ನಿಸಿದಾಗ ಅದನ್ನೇ ಎರವಲು ತಂದು ಫಸಲು ಬೆಳೆಯುತ್ತಿದ್ದರು. ಆಗಿನ ಕಾಲದಲ್ಲಿ ಅಧಿಕ ಇಳುವರಿಗೆ ಅಷ್ಟೇನೂ ಆದ್ಯತೆ ಇರಲಿಲ್ಲ. ರೋಗ ಬಾರದ ತಳಿಗಳು, ದೊಡ್ಡ ತೆಂಡೆ ತಳಿಗಳು, ಬಣ್ಣದ ಅಕ್ಕಿಯ ತಳಿಗಳು, ಅಧಿಕ ಮೇವಿನ ತಳಿಗಳು, ಪರಿಮಳ ಅಕ್ಕಿಯ ತಳಿಗಳು, ಉದ್ದ ಕದಿರಿನ ತಳಿಗಳು ಹೀಗೆ ತಮಗೆ ಪ್ರಿಯವೆನಿಸಿ ದ್ದನ್ನು ಆಯ್ದು ಬೇಸಾಯ ಮಾಡಿ ಬೀಜ ವಿನಿಮಯ, ತಳಿ ರಕ್ಷಣೆ ಮಾಡಿಕೊಂಡು ಬಂದಿದ್ದರು. ಅದಕ್ಕೇ ಆಗಿನ ಕಾಲದಲ್ಲಿ ಲಕ್ಷಾಂತರ ಬಗೆಯ ಭತ್ತದ ತಳಿಗಳಿದ್ದವು. ಈಗಲೂ ಕೆಲವು ರೈತರು ತಮ್ಮ ಸ್ವಂತ ಆಸಕ್ತಿ ಮತ್ತು ಶ್ರಮವನ್ನು ವಿನಿ ಯೋಗಿಸಿ ಅಪರೂಪದ ತಳಿಯನ್ನು ಹುಡುಕಿ, ಬೆಳೆಸಿ ಜನಪ್ರಿಯಗೊಳಿಸುತ್ತಾರೆ. ಕನ್ನಡಿಗ ಲಿಂಗಮಾದಯ್ಯ ನವರು ‘ಮೈಸೂರು ಮಲ್ಲಿಗೆ’ ಹೆಸರಿನ ಸ್ವಂತ ತಳಿಯನ್ನು ರೂಪಿಸಿ, ಮಂಡ್ಯ-ಮೈಸೂರು ಜಿಲ್ಲೆಗಳಲ್ಲಿ ಕೃಷಿಕರ ಮನಸ್ಸನ್ನು ಗೆದ್ದು ರಾಷ್ಟ್ರ ಪ್ರಶಸ್ತಿಯನ್ನೂ ಪಡೆದಿದ್ದಾರೆ.
ವಿಜ್ಞಾನಿಗಳ ಅಧಿಕ ಇಳುವರಿ ತಳಿಗಳು:
ಹೆಚ್ಚುತ್ತಿರುವ ಜನಸ್ತೋಮದ ಹೊಟ್ಟೆ ತುಂಬಿಸುವುದು ಸರಕಾರದ ಆದ್ಯತೆಯಾದಾಗ ಕೃಷಿ ಸಂಶೋಧನೆಗೆ ವಿಶೇಷ ಆದ್ಯತೆ ಸಿಕ್ಕಿತು. ಅಮೆ ರಿಕದ ರಾಕಿಫೆಲ್ಲರ್ ನಿಧಿಯಂಥ ಘನಂದಾರಿ ಸಂಸ್ಥೆಗಳು ಯುದ್ಧದೋಪಾದಿಯಲ್ಲಿ ಏಷ್ಯದಲ್ಲಿ ಹಸಿರು ಕ್ರಾಂತಿಯ ಬೀಜ ಬಿತ್ತಲು ಧನ ಸಹಾಯ ನೀಡಿದವು. ದೇಶ ವಿದೇಶಗಳ ಕೃಷಿ ವಿಜ್ಞಾನಿಗಳು ಹಳಿ ಗಳಿಗೆ ಬಂದರು. ಅಧಿಕ ಇಳುವರಿ ಮಾತ್ರ ಅವರ ಗಮನವಾಗಿತ್ತು. ಜಗತ್ತಿನ ಬೇರೆ ಬೇರೆ ರಾಷ್ಟ್ರಗಳ ಹಳ್ಳಿ ಹಳ್ಳಿಗಳಲ್ಲಿ ಓಡಾಡಿ ಯಾವ ತಳಿಯಿಂದ ಜಾಸ್ತಿ ಇಳುವರಿ ಬರುತ್ತದೆ, ಯಾವುದರಿಂದ ಶೀಘ್ರ ಇಳುವರಿ ಬರುತ್ತದೆ ಎಂಬುದನ್ನು ನೋಡಿ, ಅದನ್ನೇ ಜಾಸ್ತಿ ಜಾಸ್ತಿ ಎಕರೆಗಳಲ್ಲಿ ಬೆಳೆಸಿ, ಬೀಜೋತ್ಪಾದನೆ ಮಾಡಿ, ಅದಕ್ಕೇ ರಸಗೊಬ್ಬರ, ಕಳೆನಿಯಂತ್ರಕಗಳ ಪೂರಕ ನೆರವು ನೀಡಿ ಇನ್ನಷ್ಟು ಹೆಚ್ಚು ಇಳುವರಿ ಸಿಗುವಂತೆ ಮಾಡಿ ಭತ್ತ ಬೆಳೆಯುವ ಜಗತ್ತಿಗೆಲ್ಲ ವಿತರಣೆ ಮಾಡಿದರು. ಇಂಥದ್ದೇ ಬೀಜವನ್ನು ಬಿತ್ತಬೇಕೆಂದು ಪ್ರಚಾರ ಮಾಡಿ, ಹಳ್ಳಿಗಳ ಸಾಂಪ್ರದಾಯಕ ತಳಿಗಳು ಕಣ್ಮರೆಯಾಗುವಂತೆ ಮಾಡಿದರು. ಕ್ರಮೇಣ ಬಹುರಾಷ್ಟ್ರೀಯ ಕಂಪನಿಗಳು ಬೀಜದ ಭತ್ತದ ಸ್ವಾಮ್ಯವನ್ನು ಪಡೆದವು.
ವಿಜ್ಞಾನಿಗಳ ಹೈಬ್ರಿಡ್ ತಳಿಗಳು:
ಅಧಿಕ ಒಳಸುರಿಯ, ಅಧಿಕ ಇಳುವರಿ ಭತ್ತವೂ ತನ್ನ ಗರಿಷ್ಠ ಮಿತಿಯನ್ನು ತಲುಪಿತು. ಇಳುವರಿಯನ್ನು ಮತ್ತಷ್ಟು ಹೆಚ್ಚಿಸಬೇಕೆಂದರೆ ಹೈಬ್ರಿಡ್ (ಸಂಕರ) ತಳಿಗಳನ್ನು ಸೃಷ್ಟಿಸಬೇಕು. ಅಂದರೆ, ಎರಡು ಭಿನ್ನ ಗುಣಗಳ ತಳಿಗಳನ್ನು ಒಂದುಗೂಡಿಸಿ ಹೊಸ ವಿಶೇಷ ಗುಣಗಳ ತಳಿಯನ್ನು ಸೃಷ್ಟಸುವುದು. ಆದರೆ ಭತ್ತದ ಮಟ್ಟಿಗೆ ಅದು ಸುಲಭವಲ್ಲ. ಏಕೆಂದರೆ ಅದು ಸ್ವಯಂ ಪರಾಗಸ್ಪರ್ಶ ಮಾಡಿಕೊಳ್ಳುತ್ತದೆ. ಬೇರೊಂದು ತಳಿಯ ಭತ್ತದ ಸಸ್ಯದ ಪರಾಗವನ್ನು ಈ ಸಸ್ಯಕ್ಕೆ ಮಿಲನ ಮಾಡಿಸಬೇಕೆಂದರೆ ಮೊದಲು ಈ ಸಸ್ಯವನ್ನು ಏಕಲಿಂಗಿಯನ್ನಾಗಿ ಮಾಡಬೇಕು. ಹೇಗೋ ಸರ್ಕಸ್ ಮಾಡಿ ವಿಜ್ಞಾನಿಗಳು ೧೯೮೦ರಲ್ಲಿ ಅದನ್ನೂ ಸಾಧಿಸಿಬಿಟ್ಟರು. ಈ ಹೊಸ ಹೈಬ್ರಿಡ್ ತಳಿಯಿಂದ ಇಳುವರಿ ಇಮ್ಮಡಿ ಆಗಲು ಸಾಧ್ಯವೆಂದು ತೋರಿಸಿಕೊಟ್ಟರು. ಪೈಪೋಟಿಯಲ್ಲಿ ಇಂದು ನಮ್ಮ ದೇಶದಲ್ಲಿ ಭತ್ತದ ನೂರಾರು ಹೈಬ್ರಿಡ್ ತಳಿಗಳು ಸೃಷ್ಟಿಯಾಗಿವೆ. ಹೈಬ್ರಿಡ್ ಬೆಳೆಯಲು ಪ್ರತ್ಯೇಕ ತಾಕುಗಳಲ್ಲಿ ಗಂಡು ಹೆಣ್ಣು ಭತ್ತದ ಸಸ್ಯಗಳನ್ನು ಬೆಳೆಸಿ, ಹೂಬಿಡುವ ದಿನಗಳಲ್ಲಿ ಹುಷಾರಾಗಿ ಪರಾಗಸ್ಪರ್ಶ ಮಾಡಿಸಬೇಕು. ಖಾಸಗಿ ಕಂಪನಿಗಳು ತಮ್ಮ ಬೀಜವೇ ಶ್ರೇಷ್ಠವೆಂದು ತಾಕೀತು ಮಾಡುತ್ತಾರೆ.
ಸನ್ಯಾಸಿಯ ‘ಶ್ರೀ’ ವಿಧಾನ:
ಯಾವ ಕೃತಕ ಒಳಸುರಿಯೂ ಇಲ್ಲದೆ, ನೀರು ನಿಲ್ಲಿಸುವ ಅಗತ್ಯವೂ ಇಲ್ಲದೆ, ಭತ್ತವನ್ನು ದೂರ ದೂರ ನೆಡುವುದರ ಮೂಲಕ ಇಮ್ಮಡಿ ಇಳುವರಿ ಸಾಧಿಸಲು ಸಾಧ್ಯವೆಂದು ಕ್ರಿಸ್ತ ಪಾದರಿಯೊಬ್ಬ ಮಡಗಾಸ್ಕರ್‌ನಲ್ಲಿ ತೋರಿಸಿಕೊಟ್ಟಿದ್ದು ಇಂದು ಅನೇಕ ರಾಷ್ಟ್ರಗಳಲ್ಲಿ ರೈತರು ಈ ವಿಧಾನವನ್ನು ಅನುಸರಿಸುತ್ತಿದ್ದಾರೆ. ಇದಕ್ಕೆ ಅಪಖ್ಯಾತಿ ತರುವ ಹುನ್ನಾರ ಕೂಡ ನಡೆದಿತ್ತು
‘ಶ್ರೀ’ ಎಂಬ ಸಿರಿಭತ್ತ:
ಭತ್ತಕ್ಕೆ, ಅಕ್ಕಿಗೆ ವರ್ಷವರ್ಷಕ್ಕೆ ಬೇಡಿಕೆ ಹೆಚ್ಚುತ್ತಿದೆ. ಆದರೆ ಗದ್ದೆಯ ವಿಸ್ತೀರ್ಣ ಹೆಚ್ಚುವಂತಿಲ್ಲ. ಇದ್ದಷ್ಟು ಸ್ಥಳದಲ್ಲೇ ಹೆಚ್ಚಿನ ಇಳುವರಿ ಪಡೆಯಲೆಂದು ವಿಜ್ಞಾನಿಗಳು ಏನೆಲ್ಲ ಯತ್ನ ನಡೆಸುತ್ತಿದ್ದಾರೆ. ಈ ಮಧ್ಯೆ ಮಡಗಾಸ್ಕರಿನ ಫಾದರ್ ಹೆನ್ರಿ ಡಿ ಲಾಲೇನಿ ಹೆಸರಿನ ಪಾದರಿಯೊಬ್ಬ (ಕ್ರಿಸ್ತ ಸನ್ಯಾಸಿ) ತನ್ನ ಪಾಡಿಗೆ ತಾನು ‘ಮನೋನ್ನತಿ’ ಹೆಸರಿನ ಸಂಘ ಕಟ್ಟಿಕೊಂಡು ಭತ್ತದ ಹೆಚ್ಚಿನ ಇಳುವರಿಗೆ ಯತ್ನಿಸುತ್ತಿದ್ದ. ಆತ ಪಡೆದ ಯಶಸ್ಸು ಇಡೀ ಜಗತ್ತಿಗೆ ಮಾದರಿಯಾಗಿ ಇಂದು ಬಹಳಷ್ಟು ದೇಶಗಳಲ್ಲಿ ಈ ವಿಧಾನ ಜಾರಿಗೆ ಬರುತ್ತಿದೆ.
ಎಲ್ಲ ಕಡೆ ಭತ್ತ ಬೆಳೆಯುವ ಎಲ್ಲರೂ ಪೈರಿನ ಸುತ್ತ ನೀರು ನಿಲ್ಲಿಸುತ್ತಾರೆ. ೧೯೮೩ರಲ್ಲಿ ಮಡಗಾಸ್ಕರನಲ್ಲಿ ಬರಗಾಲ ಬಂದಿದ್ದರಿಂದ ನೀರು ಕಟ್ಟಲು ಅನೇಕರಿಗೆ ಸಾಧ್ಯವಾಗಲಿಲ್ಲ. ಆದರೆ ಫಸಲು ಚೆನ್ನಾಗಿಯೇ ಬಂತು. ರಹಸ್ಯ ಏನಿದ್ದೀತೆಂದು ಪಾದರಿ ಅಧ್ಯಯನ ಮಾಡಿ ತನ್ನದೇ ಐದು ಸೂತ್ರಗಳ ಹೊಸ ವಿಧಾನವನ್ನು ರೂಪಿಸಿದ. ಅದಕ್ಕೆ ‘ಸಿಸ್ಟಮ್ ಆಫ್ ರೈಸ್ ಇಂಟೆನ್ಸಿಫಿಕೇಶನ್’ (SಖI) ಅಂದರೆ ಭತ್ತದ ತೀವ್ರಬೆಳೆ ಪದ್ಧತಿ’ ಎಂದು ಹೆಸರಿಟ್ಟ. ಆತನ ಪಂಚ ಸೂತ್ರಗಳೆಂದರೆ:
೧. ಭತ್ತದ ಸಸಿಯನ್ನು ೮-೧೦ ದಿನಗಳಲ್ಲೇ ನಾಟಿ ಮಾಡಬೇಕು (ಸಾಮಾನ್ಯವಾಗಿ ಮೊಳಕೆ ಬಂದ ೨೫-೩೦ ದಿನಗಳ ನಂತರ ಮಾಡುತ್ತಾರೆ);
೨. ಪ್ರತಿ ಸಸಿಯೂ ಪಕ್ಕದ ಸಸಿಗಿಂತ ಅರ್ಧ ಮೀಟರ್ ದೂರ ಇರಬೇಕು (ಸಾಮಾನ್ಯವಾಗಿ ೨೦-೨೫ ಸೆಂಟಿ ಮೀಟರ್ ದೂರದಲ್ಲಿ ಒತ್ತೊತ್ತಾಗಿ ನೆಡುತ್ತಾರೆ);
೩. ಒಂಟೊಂಟಿ ಸಸ್ಯವನ್ನೇ ನೆಡಬೇಕು (ಸಾಮಾನ್ಯವಾಗಿ ಎರಡು ಮೂರು ಸಸಿಗಳನ್ನು ಒಟ್ಟೊಟ್ಟಿಗೆ ಕೆಸರು ನೀರಲ್ಲಿ ನೆಡುತ್ತಾರೆ;
೪. ನೀರನ್ನು ಕಟ್ಟಿ ನಿಲ್ಲಿಸಬಾರದು, ಆದರೆ ನೆಲದಲ್ಲಿ ತೇವಾಂಶ ಸದಾ ಇರಬೇಕು (ಎಲ್ಲರೂ ನೀರಿನಲ್ಲೇ ನೆಡುತ್ತಾರೆ; ನೀರು ಸದಾ ನಿಲ್ಲುವಂತೆ ಮಾಡುತ್ತಾರೆ);
೫. ಸಾವಯವ -ಅಂದರೆ ಕಳಿತ ಸೊಪ್ಪು ಸೆಗಣಿಯ ಗೊಬ್ಬರವನ್ನು ಬಳಸಬೇಕು (ಹೆಚ್ಚಿನವರು ರಸಗೊಬ್ಬರ ಪುಡಿಯನ್ನು ಎರಚುತ್ತಾರೆ).
ಈ ವಿಧಾನದಲ್ಲಿ ಬೆಳೆದರೆ ಭತ್ತದ ಇಳುವರಿ ಒಂದೂವರೆ ಎರಡು ಪಟ್ಟು ಹೆಚ್ಚುತ್ತದೆ ಅಷ್ಟೇ ಅಲ್ಲ, ರೈತನ ಬೀಜದ ಉಳಿತಾಯ, ನೀರಿನ ಉಳಿತಾಯ, ಗೊಬ್ಬರವೆಚ್ಚದ ಉಳಿತಾಯವಾಗುತ್ತದೆ; ನಿಸರ್ಗಕ್ಕೂ ಒಳ್ಳೆಯದೇ ಆಗುತ್ತದೆ ಎಂದು ಗೊತ್ತಾಗಿ ಮಡಗಾಸ್ಕರಿನ ರೈತರು ಹಳೇ ಪದ್ಧತಿಯನ್ನು ಕೈಬಿಟ್ಟರು. ಕೃಷಿ ವಿಜ್ಞಾನಿಗಳ ಶಿಫಾರಸಿನಂತೆ ಹೆಕ್ಟೇರಿಗೆ ೪-೫ ಟನ್ ಇಳುವರಿ ಸಿಗುತ್ತಿದ್ದ ಜಮೀನಿನಲ್ಲಿ ಈಗ ಪಾದರಿಯ ವಿಧಾನದಲ್ಲಿ ೮-೧೦ ಟನ್ ಫಸಲು ಸಿಗತೊಡಗಿತು. ನಿಧಾನವಾಗಿ, ೧೫-೨೦ ವರ್ಷಗಳ ನಂತರ ಹೊರ ಪ್ರಪಂಚಕ್ಕೆ ಇದು ಗೊತ್ತಾಯಿತು. ೨೦೦೪ರ ವೇಳೆಗೆ ಸುಮಾರು ೧೯ ದೇಶಗಳಲ್ಲಿ ಇದು ಭರದಿಂದ ಪ್ರಚಾರಕ್ಕೆ ಬಂತು. ಭಾರತದಲ್ಲೂ ಆಂಧ್ರ ಪ್ರದೇಶ ಮತ್ತು ಕರ್ನಾಟಕದಲ್ಲಿ ರೈತರು ಉತ್ಸಾಹದಿಂದ ಹೊಸ ಪದ್ಧತಿ ಜಾರಿಗೆ ತಂದರು. ಅಲ್ಲಲ್ಲಿ ರೈತ ಚರ್ಚಾ ವೇದಿಕೆಗಳು ಅಸ್ತಿತ್ವಕ್ಕೆ ಬಂದವು. ನಾಡೋಜ ನಾರಾಯಣ ರೆಡ್ಡಿಯವರೂ ತಮ್ಮ ಗದ್ದೆಯಲ್ಲಿ ಚದುರಂಗದ ಮನೆಗಳಂತೆ ದಾರ ಕಟ್ಟಿ ಶ್ರೀ ವಿಧಾನದ ನಾಟಿ ಮಾಡಿ ಅದರ ಸದ್ಗುಣಗಳನ್ನು ಪತ್ರಿಕೆಗಳಲ್ಲಿ ಪ್ರಚುರಪಡಿಸಿದರು.
ಇದು ಹೆಚ್ಚು ಹೆಚ್ಚು ಜನಪ್ರಿಯವಾಗುತ್ತಿದ್ದ ಹಾಗೆ ಬೀಜ-ರಸಗೊಬ್ಬರ ಕಂಪನಿಗಳಂಥ ಪಟ್ಟಭದ್ರ ಹಿತಾಸಕ್ತಿಗಳಿಗೆ ಆತಂಕ ತಲೆದೋರಿತು. ಅಮೆರಿಕ, ಇಂಗ್ಲಂಡ್ ಮತ್ತು ಚೀನೀ ವಿಜ್ಞಾನಿಗಳು ಸೇರಿ ಚೀನಾದಲ್ಲಿ ಎರಡೆರಡು ಗುಂಟೆಗಳ ಎರಡು ಪ್ರಾಯೋಗಿಕ ತಾಕುಗಳಲ್ಲಿ ಶ್ರೀ ವಿಧಾನ ಹಾಗು ಮಾಮೂಲು ವಿಧಾನಗಳ ಇಳುವರಿ ಹೋಲಿಕೆ ಪರೀಕ್ಷೆ ನಡೆಯಿತು. ಒಂದರಲ್ಲಿ ಮಾಮೂಲಿಗಿಂತ ಶೇಕಡಾ ೮ರಷ್ಟು ಇಳುವರಿ ಹೆಚ್ಚು ಬಂತು, ಇನ್ನೊಂದರಲ್ಲಿ ಶೇ. ೮ ಕಡಿಮೆ ಬಂತು. ಹೆಸರಾಂತ ನೇಚರ್ ಪತ್ರಿಕೆಯಲ್ಲಿ ‘ಶ್ರೀ ಅಲ್ಲ, ಭತ್ತದ ಇತಿಶ್ರೀ’ ಎಂಬರ್ಥದ ಸಂಶೋಧನ ಲೇಖನ ಬಂತು. ಶ್ರೀ ವಿಧಾನವನ್ನು ಅಳವಡಿಸಿದರೆ ಮೊದಲು ಸಿಗುತ್ತಿದ್ದ ಫಸಲೂ ಕ್ರಮೇಣ ಕೈತಪ್ಪುತ್ತದೆ ಎಂಬರ್ಥದ ಮಾತುಗಳು ಅದರಲ್ಲಿದ್ದವು.
ರೈತಪರ ವಿಜ್ಞಾನಿಗಳು ಸುಮ್ಮನೆ ಕೂರಲಿಲ್ಲ. ಅವರೂ ಮಾಹಿತಿಗಳನ್ನು ಸಂಗ್ರಹಿಸಿದರು. ಅನೇಕ ದೇಶಗಳ ಶ್ರೀ ಇಳುವರಿಯನ್ನು ಮುಂದಿಟ್ಟರು. ಭತ್ತದ ಕೆಲವು ತಳಿಗಳು ಶ್ರೀ ವಿಧಾನಕ್ಕೆ ಒಗ್ಗುವುದಿಲ್ಲ. ಚೀನಾದಲ್ಲಿ ಇಂಥ ಒಗ್ಗದ ತಳಿಯನ್ನೇ ಪ್ರಯೋಗಕ್ಕೆ ಆಯ್ಕೆ ಮಾಡಲಾಗಿತ್ತು. ಅದೂ ಅಲ್ಲದೆ, ಹಿಂದೆ ಅನೇಕ ವರ್ಷಗಳಿಂದ ರಾಸಾಯನಿಕ ದ್ರವ್ಯಗಳನ್ನು ಉಣಿಸಿದ್ದ ಗದ್ದೆಯಲ್ಲಿ ಸೂಕ್ಷ್ಮಾಣುಗಳೆಲ್ಲ ಮಾಯವಾಗಿದ್ದು, ಅಲ್ಲಿನ ಮಣ್ಣು ತನ್ನ ಸತ್ವವನ್ನು ಮರಳಿ ಪಡೆಯಲು ಕೆಲ ಸಮಯ ಬೇಕು. ಮೊದಲ ವರ್ಷದ ಶ್ರೀ ವಿಧಾನದಲ್ಲಿ ಇಳುವರಿ ಗಣನೀಯವಾಗಿ ಹೆಚ್ಚದಿದ್ದರೂ ಕ್ರಮೇಣ ಹೆಚ್ಚುತ್ತ ಹೋಗುತ್ತದೆ ಎಂದು ವಿವರಿಸಲಾಯಿತು. ಮಾಮೂಲು ವಿಧಾನದಲ್ಲಿ ಹೆಕ್ಟೇರಿಗೆ ೬೦-೭೦ ಕಿಲೊ ಬೀಜದ ಭತ್ತ ಬೇಕಾಗಿದ್ದರೆ ಶ್ರೀ ವಿಧಾನದಲ್ಲಿ ಕೇವಲ ಐದು ಕಿಲೊ ಭತ್ತ ಸಾಕು ಎಂತಲೂ ತಿಳಿಸಲಾಯಿತು.
ಆದರೆ ನಾವು ಆಧುನಿಕ ಬದುಕಿನಲ್ಲಿ ಎಷ್ಟು ದೂರ ಸಾಗಿದ್ದೇವೆಂದರೆ ಹಿಂದಕ್ಕೆ ಹೆಜ್ಜೆ ಹಾಕಲು ತುಸು ಕಷ್ಟವೇ ಆಗುತ್ತಿದೆ. ಶ್ರೀ ವಿಧಾನದಲ್ಲಿ ಇಮ್ಮಡಿ ಫಸಲು ಸಿಗುತ್ತದೆ ನಿಜ. ಅದು ಪ್ರಕೃತಿ ಸಹಜ ವಿಧಾನವೂ ಹೌದು. ಆದರೂ ಕರ್ನಾಟಕದ ರೈತರು ಒಂದೆರಡು ವರ್ಷ ಶ್ರೀ ಪದ್ಧತಿಯನ್ನು ಪ್ರಯೋಗಿಸಿ ನಂತರ ಕೈಬಿಡುತ್ತಾರೆ. ಏಕೆ ಗೊತ್ತೆ? ಕಳೆ ನಿಯಂತ್ರಣ ಕಷ್ಟದ ಕೆಲಸ. (ಭತ್ತ ಮೂಲತಃ ನೀರಿನಲ್ಲಿ ಬೆಳೆಯುವ ಪೈರಲ್ಲ; ಆದರೆ ಕಳೆ ನಿಯಂತ್ರಣ ಮಾಡಲೆಂದೇ ಅದನ್ನು ನೀರಲ್ಲಿ ನಾಟಿ ಮಾಡುವ ವಿಧಾನ ಹಿಂದೆಂದೋ ಜಾರಿಗೆ ಬಂತು. ಕಡಿಮೆ ಇಳುವರಿಯಾದರೂ ಸರಿ, ಕಳೆ ಕೀಳುವ ಕೆಲಸ ಯಾರಿಗೆ ಬೇಕು?) ಅದಕ್ಕೆ ಕೂಲಿಯಾಳುಗಳು ಜಾಸ್ತಿ ಬೇಕು. ವಾರಕ್ಕೆ ಎರಡು ಬಾರಿಯಾದರೂ ಗದ್ದೆಯತ್ತ ಓಡಾಡಬೇಕು. ಹಸಿರುಕ್ರಾಂತಿಯ ಐವತ್ತು ವರ್ಷಗಳಲ್ಲಿ ಕೃಷಿಯಲ್ಲಿ ಯಾಂತ್ರಿಕತೆ ತೀರ ಹೆಚ್ಚಾಗಿದ್ದರಿಂದ ಕೂಲಿಗಾಗಿ ನಗರಗಳತ್ತ ವಸಲೆ ಹೋಗುವವರ ಸಂಖ್ಯೆ ಹೆಚ್ಚಾಯಿತು. ಹೊಲಗಳಲ್ಲಿ ಮೈಮುರಿದು ದುಡಿಯುವದೇ ದುಸ್ತರವೆನ್ನಿಸತೊಡಗಿತು. ಪ್ರಕೃತಿಯ ಜತೆ ಸಹಬಾಳ್ವೆ ಎಂಬುದು ಕೇವಲ ಕವಿಕಲ್ಪನೆಯಾಗಿ ಉಳಿಯಿತು.
ಈಗಲೂ ಶ್ರೀ ವಿಧಾನ ಸಾರ್ವತ್ರಿಕವಾಗಿ ಜಾರಿಗೆ ಬಂದರೆ, ದೇಶದ ಧಾನ್ಯದ ಇಳುವರಿ ಹೆಚ್ಚಾಗಿ, ಒಳಸುರಿ ಕಡಿಮೆಯಾಗಿ, ನಿಸರ್ಗ ಸಮೃದ್ಧವಾಗಿ, ಗ್ರಾಮಜೀವನ ಸಮೃದ್ಧವಾಗಲು ಸಾಧ್ಯವಿದೆ. ಆದರೆ ಸರಕಾರವೇ ಕೈಬೀಸಿ ಶ್ರೀ ವಿಧಾನದತ್ತ ರೈತರನ್ನು ಆಕರ್ಷಿಸಲು ಯತ್ನಿಸಿದರೂ ಅದು ತೀರ ತಡವಾದ ಕ್ರಮವೆಂದೆನಿಸುತ್ತಿದೆ.
ಕಂಪನಿಗಳ ಕುಲಾಂತರಿ ಬಂಗಾರ ಭತ್ತ:
ಏಷ್ಯದ ರಾಷ್ಟ್ರಗಳ ಲಕ್ಞಾಂತರ ಬಡವರ ಮಕ್ಕಳು ‘ಎ’ ಅನ್ನಾಂಗದ ಕೊರತೆಯಿಂದಾಗಿ ನಾನಾ ಬಗೆಯ ದೌರ್ಬಲ್ಯಗಳೊಂದಿಗೆ ಬೆಳೆಯುತ್ತಾರೆ. ‘ಎ’ ಅನ್ನಾಂಗ ಮುಖ್ಯವಾಗಿ ನಮ್ಮ ದೇಹದ ರೋಗನಿರೋಧಕ ಶಕ್ತಿಯನ್ನು ಹೆಚ್ಚಿಸುತ್ತದೆ. ನಮ್ಮ ಆಹಾರದಲ್ಲಿ ಇದು ಸಾಕಷ್ಟು ಪ್ರಮಾಣದಲ್ಲಿ ಇಲ್ಲದ ಕಾರಣ ಅದೆಷ್ಟೋ ಬಡ ಮಕ್ಕಳು ಅಂಧರಾಗಿ ಇಲ್ಲವೆ ದೃಷ್ಟಿಮಾಂದ್ಯದಿಂದಾಗಿ ಜೀವನವಿಡೀ ಬಳಲುತ್ತಾರೆ.
ಗರ್ಭಿಣಿಯರಿಗೆ ನಿತ್ಯದ ಊಟದ ಅನ್ನದಲ್ಲೇ ಹೆಚ್ಚಿನ ಪ್ರಮಾಣದ ‘ಎ’ ಅನ್ನಾಂಗವನ್ನು ಸೇರಿಸಬೇಕೆಂಬ ಕಳಕಳಿಯಿಂದ ಸ್ವಿತ್ಸರ್ಲೆಂಡ್ ಮತ್ತು ಜರ್ಮನಿಯ ಇಬ್ಬರು ನಿರ್ಧರಿಸಿದರು. ಡ್ಯಾಫೊಡಿಲ್ಸ್ ಎಂಬ ಕಳೆಸಸ್ಯದಲ್ಲಿ ಬೀಟಾ ಕ್ಯಾರೊಟಿನಿನ್ ಎಂಬ ಅಂಶವಿದೆ. ಅದರಲ್ಲಿ ‘ಎ’ ಜೀವಸತ್ವ ಜಾಸ್ತಿ ಇದೆ. ಆ ಕಳೆಸಸ್ಯದ ಒಂದು ಗುಣಾಣುವನ್ನು ಕಳಚಿ, ಭತ್ತದ ವರ್ಣತಂತುವಿಗೆ ಸೇರಿಸಿ, ಹೊಸ ಕುಲಾಂತರಿ ಭತ್ತದ ಸಸ್ಯವನ್ನು ಇವರು ಸೃಷ್ಟಿ ಮಾಡಿದರು. ಹತ್ತು ವರ್ಷಗಳ ಶ್ರಮದ ನಂತರ ಅವರು ೨೦೦೦ದಲ್ಲಿ ಸೃಷ್ಟಿಸಿದ ಭತ್ತದ ಸಸ್ಯದಲ್ಲಿ ಅಕ್ಕಿಕಾಳುಗಳು ನಿಜಕ್ಕೂ ‘ಎ’ ಅನ್ನಾಂಗವನ್ನು ಸೇರಿಸಿಕೊಂಡು ಚಿನ್ನದ ಬಣ್ಣದಲ್ಲಿ ಹೊಳೆಯು ತ್ತಿದ್ದವು. ಅವರು ತಮ್ಮ ಶ್ರಮಕ್ಕೆ ಪೇಟೆಂಟ್ ಪಡೆಯಲಿಲ್ಲ. ಲೋಕಕಲ್ಯಾಣಕ್ಕಾಗಿ ಉಚಿತವಾಗಿ ಈ ಧಾನ್ಯವನ್ನು ಸೃಷ್ಟಿಸಿದ್ದೇವೆ ಎಂದು ಹೇಳಿದರು.
ಇದುವರೆಗೆ ಕುಲಾಂತರಿ ಜೋಳ, ತಂಬಾಕಿನಂಥ ಸಸ್ಯಗಳಿಗೆ ಪಾಶ್ಚಾತ್ಯ ಜಗತ್ತಿನ ಬಳಕೆದಾರರಿಂದ ಪ್ರತಿರೋಧ ವ್ಯಕ್ತವಾಗಿತ್ತು. ಇದು ಮಾತ್ರ ಟೀಕೆ ಮಾಡುವ ಎಲ್ಲರ ಬಾಯಿ ಮುಚ್ಚಿಸುವ ಸಂಶೋಧನೆ ಎಂದು ಮೊದಮೊದಲು ಮೆಚ್ಚುಗೆ ವ್ಯಕ್ತವಾಯಿತು. ಆದರೆ ಕ್ರಮೇಣ ಇದಕ್ಕೂ ಟೀಕೆಗಳ ಸುರಿಮಳೆ ಬಂದವು. ಬಡವರ ಕಣ್ಣೊರೆಸುವ ನೆಪದಲ್ಲಿ ಕುಲಾಂತರಿ ತಂತ್ರಜ್ಞಾನಕ್ಕೆ ಮಾನ್ಯತೆ ಪಡೆಯುವ ಹುನ್ನಾರ ಇದು ಎಂದು ಗ್ರೀನ್‌ಪೀಸ್‌ನಂಥ ಸಂಸ್ಥೆಗಳು ಹೇಳಿದವು. ಈ ಭತ್ತವನ್ನು ಎಲ್ಲೆಡೆ ಬೆಳೆಯಬೇಕೆಂದರೆ ಲಕ್ಷಗಟ್ಟಲೆ ಟನ್ ಬೀಜದ ಭತ್ತವನ್ನು ವಿಜ್ಞಾನಿಗಳು ಉತ್ಪಾದನೆ ಮಾಡುತ್ತ ಕೂರುವಂತಿಲ್ಲ. ಹೆಚ್ಚೆಂದರೆ ಅವರು ಉಚಿತವಾಗಿ ಆ ತಂತ್ರಜ್ಞಾನವನ್ನು ನೀಡಬಹುದು. ನಂತರ ಯಾವುದೋ ಖಾಸಗಿ ಕಂಪನಿಯೇ ಬೀಜದ ಭತ್ತ ಬೆಳೆಸಲು ಮುಂದೆ ಬರಬೇಕು. ಅದು ತನ್ನ ಲಾಭಾಂಶವನ್ನು ಇಟ್ಟುಕೊಂಡೇ ರೈತರಿಗೆ ಬೀಜವನ್ನು ಮಾರಬೇಕು. ರೈತರು ಬೆಳೆದ ಈ ಬಂಗಾರ ಭತ್ತಕ್ಕೆ ಗಿರಾಕಿ ಯಾರು? ಸರಕಾರವೇ ಅದನ್ನು ಖರೀದಿಸಿ, ಬಡ ಜನರಿಗೆ ಉಚಿತವಾಗಿ ವಿತರಿಸಬೇಕು. ನಮ್ಮ ದೇಶದಲ್ಲಿ ಮೊನ್ಸಾಂಟೊ-ಮಹೈಕೊ ಕಂಪನಿ ಇದನ್ನು ಬೆಳೆಯಲು ಮುಂದೆ ಬಂತಾದರೂ ಎಲ್ಲೆಲ್ಲಿ ಏನೆಲ್ಲ ಪ್ರತಿಭಟನೆಗಳು ಬಂದುವೆಂಬುದನ್ನು ಮುಂದೆ ಓದಬಹುದು.
ಬಂಗಾರ ಭತ್ತದ ಈ ಎಲ್ಲ ರಗಳೆಗಳ ನಡುವೆ ಇನ್ನೊಂದು ಅಂಶವೂ ಗಮನಕ್ಕೆ ಬಂತು: ಈ ಭತ್ತದಿಂದ ಲಭಿಸುವ ಅಕ್ಕಿಯಲ್ಲಿ ‘ಎ’ ಅನ್ನಾಂಗದ ಅಂಶ ತೀರಾ ಕಡಿಮೆ ಇರುತ್ತದೆ. ಅದೂ ಶುದ್ಧ ಬೀಜವಾಗಿದ್ದರೆ. ಗರ್ಭಿಣಿ ಮಹಿಳೆ ಪ್ರತಿ ದಿನವೂ ಮೂರುವರೆ ಕಿಲೊ ಅಕ್ಕಿಯ ಅನ್ನವನ್ನು ಉಂಡರೆ ಮಾತ್ರ ಅವಳ ದೇಹಕ್ಕೆ ಅಗತ್ಯ ಪ್ರಮಾಣದಲ್ಲಿ ‘ಎ’ ಅನ್ನಾಂಗ ಸೇರ್ಪಡೆಯಾಗುತ್ತದೆ. ಅಂದರೆ ಅವಳು ದಿನವೂ ಉಣ್ಣುವ ಅನ್ನಕ್ಕಿಂತ ಹತ್ತು ಪಟ್ಟು ಹೆಚ್ಚಿಗೆ ಉಣ್ಣಬೇಕು! ಅದರ ಬದಲು ದಿನಾಲು ಅರ್ಧ ಚಮಚೆಯಷ್ಟು ಕೆಂಪು ಪಾಮೆಣ್ಣೆಯನ್ನು ಸೇವನೆ ಮಾಡಿದರೆ ಅಗತ್ಯ ಪ್ರಮಾಣದ ‘ಎ’ ಜೀವಸತ್ವ ಸೇರ್ಪಡೆಯಾಗುತ್ತದೆ.
ಅವೆಲ್ಲಕ್ಕಿಂತ ದೊಡ ಆಕ್ಷೇಪಣೆ ಏನೆಂದರೆ, ಇಂದು ಸರಕಾರಿ ವಿತರಣಾ ವ್ಯವಸ್ಥೆ ಹೇಗಿದೆ ಎಂದರೆ, ಗೋದಾಮಿನಲ್ಲಿ ಅಕ್ಕಿ ಭರ್ತಿ ಇದ್ದರೂ ಅದು ಬಡವರಿಗೆ ಸಿಗುತ್ತಿಲ್ಲ. ಇನ್ನು ಬಂಗಾರದ ಅಕ್ಕಿಯನ್ನು ಪ್ರತ್ಯೇಕವಾಗಿ ತೆಗೆದಿಟ್ಟು, ಗರ್ಭಿಣಿಯರಿಗೆ ಪೂರೈಕೆ ಮಾಡುವ ವ್ಯವಸ್ಥೆ ಅಚ್ಚುಕಟ್ಟಾಗಿ ಜಾರಿಗೆ ಬರಲು ಸಾಧ್ಯವೆ? ಅಂಧತ್ವದ ನಿವಾರಣೆಗೆ ಆಡಳಿತ ವ್ಯವಸ್ಥೆ ಸುಧಾರಿಸಬೇಕೆ ವಿನಾ ಭತ್ತದ ತಂತ್ರಜ್ಞಾನ ಸುಧಾರಣೆ ಸರಿಯಾದ ಉತ್ತರವಾದೀತೆ?
ಕಂಪನಿಗಳ ಕುಲಾಂತರಿ ಪ್ರಸಾಧನ ಭತ್ತ:
೨೦೦೪ರ ವೇಳೆಗೆ ಭತ್ತದ ಸಂಪೂರ್ಣ ತಳಿನಕ್ಷೆಯ ಚಿತ್ರಣ ಸಿಕ್ಕಿತು. ಅಂದರೆ ಯಾವುದೇ ಭತ್ತದ ಸಸ್ಯದ ತಳಿಗುಣಗಳನ್ನು ಬದಲಿಸ ಬಹುದು, ಭತ್ತದ್ದಲ್ಲದ ಗುಣ ಗಳನ್ನು ಅದರಲ್ಲಿ ಸೇರಿಸ ಬಹುದು. ಹೀಗೆ ತನ್ನ ಜನ್ಮರಹಸ್ಯವನ್ನು ವಿಜ್ಞಾನಿಗಳಿಗೆ ಬಿಚ್ಚಿ ತೋರಿಸಿದ ಮೊದಲ ಸಸ್ಯವೆಂದೂ ಭತ್ತಕ್ಕೆ ಖ್ಯಾತಿ ಬಂತು. ತಳಿನಕ್ಷೆಯ ಚಿತ್ರಣ ಸಿಕ್ಕಿದ್ದೇ ತಡ, ಭತ್ತದ ತಳಿಗುಣವನ್ನು ಜಾಲಾಡಿ, ಬೇರೆ ಬೇರೆ ಸದ್ಗುಣಗಳನ್ನು ಅದಕ್ಕೆ ಸೇರಿಸುವ ಕೆಲಸ ಪೈಪೋಟಿಯಲ್ಲಿ ಆರಂಭವಾಯಿತು. ಉದಾಹರಣೆಗೆ,
ಅಕ್ಕಿಯನ್ನೇ ಔಷಧದ ಮತ್ರೆಯಾಗಿ ಮಾಡಲು, ಅಂದರೆ ಅನ್ನದ ಮೂಲಕವೇ ಔಷಧವನ್ನೂ ದೇಹಕ್ಕೆ ಕಳುಹಿಸಬಹುದು. ಇಲ್ಲಾಂದರೆ ನಿಮ್ಮ ಎತ್ತರವನ್ನು ಹೆಚ್ಚಿಸುವ, ನಿಮ್ಮ ಚರ್ಮದ ಬಣ್ಣವನ್ನು ಬದಲಿಸುವ, ನಿಮ್ಮ ಅಲರ್ಜಿಯನ್ನು ದೂರಮಾಡುವಂಥ ಔಷಧೀಯ ಇಲ್ಲವೆ ಪ್ರಸಾಧನ ಗುಣಗಳ ಭತ್ತದ ತಳಿಗಳನ್ನು ರೂಪಿಸುವ ಕನಸು ಅದು. ಆ ಕನಸು ನನಸಾದರೆ ನಾಳೆ ಸೂಪರ್ ಮಾರ್ಕೆಟ್‌ಗಳಲ್ಲಿ ಬೇರೆ ಬೇರೆ ಬಗೆಯ ಔಷಧೀಯ ಅಕ್ಕಿಗಳು ಮಾರಾಟಕ್ಕೆ ಬರಲಿವೆ. ನಿಮ್ಮ ಮಗುವಿನ ಆಳ್ತನದ ಎತ್ತರ ಹೆಚ್ಚಬೇಕೆ,  ನಿಮಗೆ ವೀರ್ಯ ವೃದ್ಧಿ ಆಗಬೇಕೆ, ದೂಳಿನ ಅಲರ್ಜಿ ನಿವಾರಣೆ ಆಗಬೇಕೆ…? ಅಂಥ ಗುಣಗಳಿರುವ ಅಕ್ಕಿ ಆಗ ವಿಶೇಷ ಅಂಗಡಿಗಳಲ್ಲಿ ಸಿಗಲಿವೆ. ಅನ್ನ ಉಣ್ಣುವ ಮೂಲಕ ಅಂಥ ಬಯಕೆಗಳೆಲ್ಲ ಈಡೇರುವಂತೆ ಭತ್ತದಲ್ಲಿ ಬೇರೆ ಜೀವಿಗಳ ಗುಣಾಣುಗಳನ್ನು ಸೇರಿಸಲಾಗುತ್ತಿದೆ.
ಒಂದೆಡೆ ಅಕ್ಕಿಯ ಬಳಕೆದಾರರಿಗೆ ಅನುಕೂಲ ಮಾಡುವ ವ್ಯವಸ್ಥೆಯಾದರೆ, ಇನ್ನೊಂದೆಡೆ ಭತ್ತ ಬೆಳೆಯುವ ರೈತರಿಗೆ ಅನುಕೂಲ ಆಗುವಂಥ ಹೊಸ ತಳಿಗಳ ಸೃಷ್ಟಿ ಕೆಲಸ ನಡೆದಿದೆ. ಭತ್ತಕ್ಕೆ ಬರುವ ರೋಗಗಳನ್ನೇ ತಡೆಗಟ್ಟುವ ನಿಟ್ಟಿನಲ್ಲಿ ಇನ್ನಷ್ಟು ವಿಧದ ಗುಣಾಣುಗಳ ಸೇರ್ಪಡೆ ಕೆಲಸ ನಡೆಯುತ್ತಿದೆ. ಕಾಂಡ ಕೊರೆಯುವ ಹುಳುಗಳನ್ನು ತಡೆಗಟ್ಟುವ ಭತ್ತ, ಶಿಲೀಂಧ್ರ ರೋಗವನ್ನು ದೂರ ಇಡುವ ಭತ್ತ, ನೀರಿನ ಕೊರತೆಯನ್ನು ಸಹಿಸುವ ಭತ್ತ, ಉಪ್ಪು ನೀರಲ್ಲೂ ಬೆಳೆಯುವ ಭತ್ತ….
ಸುಂದರ ಕನಸುಗಳ ಈ ಸರಮಲೆಯೇ ಅನೇಕರ ಪಾಲಿಗೆ ದುಸ್ವಪ್ನದ ರುಂಡಮಲೆ ಆಗುತ್ತಿದೆ. ಬಳಕೆದಾರರಿಗೂ ಶಂಕೆ, ಬೆಳೆಗಾರರಿಗೂ ಭಯ. ಉದಾಹರಣೆಗೆ ಮಗುವಿನ ಎತ್ತರವನ್ನು ಹೆಚ್ಚಿಸುವ ಗುಣ ಇರುವ ಅಕ್ಕಿಯ ಕ್ಯಾನ್ಸರ್ ಸಾಧ್ಯತೆಯನ್ನು ಹೆಚ್ಚಿಸುವ ಇನ್ಸೂಲಿನ್ ಅಂಶ ಇದೆ ಎಂದು ಕೆಲವು ವಿಜ್ಞಾನಿಗಳು ಹೇಳುತ್ತಿದ್ದಾರೆ (ಪ್ರಾಯೋಗಿಕವಾಗಿ ಹಾಗೆ ಎತ್ತರಕ್ಕೆ ಬೆಳೆಸಿದ ೩೮೬ ಹಂದಿಗಳ ಮಂಸ ಅಮೆರಿಕದ ಫ್ಲಾರಿಡಾದಲ್ಲಿ ಮರುಕಟ್ಟೆಗೆ ಬಂದಾಗ ಭಾರೀ ಗಲಾಟೆ ಎದಿತ್ತು). ಬೇರೆ ಜೀವಿಗಳ ಅಥವಾ ಮನುಷ್ಯರದೇ ಗುಣಾಣುಗಳನ್ನು ಸೇರ್ಪಡೆ ಮಡಿದ ಭತ್ತದಿಂದ ಯರಿಗೆ ಯವ ಅಲರ್ಜಿ ಉಂಟಾಗುತ್ತದೆ ಎಂದು ಹೇಳುವಂತಿಲ್ಲ.
ಕೃಷಿರಂಗದಲ್ಲಿ ಇನ್ನೊಂದು ಬಗೆಯ ಭಯ ತಲೆದೋರಿದೆ. ಕುಲಾಂತರಿ ಭತ್ತದ ತಳಿಗಳ ಪರಾಗ ಕಣಗಳು ಎ ಹಾರಿ ನಮ್ಮ ಸ್ಥಳೀಯ ತಳಿಗಳನ್ನೂ ಕುಲಗೆಡಿಸೀತು ಎಂಬ ಭಯ ಅದು. ಮುಸುಕಿನ ಜೋಳದ ಕುರಿತ ಇಂಥ ಭಯದಿಂದಾಗಿಯೇ ಯುರೋಪ್ ಮತ್ತು ಅನೇಕ ಇತರ ಖಂಡಗಳ ದೇಶಗಳಲ್ಲಿ ಈಗಲೂ ಕುಲಾಂತರಿ ಸಸ್ಯಗಳನ್ನು ಬೆಳೆಯಲು ಬಿಡುತ್ತಿಲ್ಲ. ಭತ್ತದ ವಿಷಯವಂತೂ ಇನ್ನೂ ಸೂಕ್ಷ್ಮವಾದುದು. ಲಕ್ಷಾಂತರ ವರ್ಷಗಳಿಂದ ನಿಸರ್ಗ ತಾನಾಗಿ ನಾನಾ ಬಗೆಯ ಭತ್ತದ ತಳಿಗಳನ್ನು ವಿಕಾಸ ಮಡಿದೆ.  ಅವು ಈ ಕುಲಾಂತರಿ ತಳಿ ಗಳಿಂದಾಗಿ ಕ್ರಮೇಣ ತಮ್ಮ ಗುಣವನ್ನು ಕಳೆದು ಕೊಂಡರೆ, ಪ್ರತಿ ರೈತನೂ ದೊಡ್ಡ ಕಂಪನಿಗಳ ದುಬಾರಿ ಬೀಜಗಳನ್ನೇ ಪ್ರತಿ ವರ್ಷ ಖರೀದಿಸ ಬೇಕಾದೀತೆಂಬ ಭಯ ಅದು. ಮೇಲಾಗಿ ಜಗತ್ತಿನೆಡೆ ಪ್ರಸಿದ್ಧಿ ಪಡೆದ ಬಾಸ್ಮತಿ ಭತ್ತ ಕ್ರಮೇಣ ಇಂಥ ಕಲಬೆರಕೆ ತಳಿಗಳಿಂದಾಗಿ ತನ್ನ ಪರಿಮಳವನ್ನು ಕಳೆದುಕೊಂಡೀತೆಂಬ ಭಯ.
ಇತ್ತ ಅಕ್ಕಿಯನ್ನು ರಫ್ತು ಮಡುವವರಿಗೆ ಇನ್ನೊಂದು ಬಗೆಯ ಭಯ ಆವರಿಸಿದೆ. ಕುಲಾಂತರಿ ಆಹಾರ ವಸ್ತುಗಳನ್ನು ಅನೇಕ ಪಾಶ್ಚಾತ್ಯ ದೇಶಗಳಲ್ಲಿ ನಿಷೇಧಿಸಲಾಗಿದೆ. ಕ್ಯಾಲಿಫೋರ್ನಿ ಯದ ಅಲ್ಲಲ್ಲಿ ‘ಕುಲಾಂತರಿ ಮುಕ್ತ’ ಮರುಕಟ್ಟೆ ಗುರುತಿಸಲಾಗಿದೆ. ಐರೋಪ್ಯ ದೇಶಗಳಲ್ಲಿ ಕುಲಾಂತರಿ ಬೆಳೆಗಳಿಗೆ ಭಾರೀ ವಿರೋಧವಿದೆ. ಭಾರತದಂಥ ದೇಶಗಳಲ್ಲಿ ಭತ್ತದ ಕುಲಾಂತರಿ ತಳಿಗಳು ಕಾಲಿಟ್ಟರೆ, ಅವು ಕ್ರಮೇಣ ಎಲ್ಲ ಶುದ್ಧ ನೈಸರ್ಗಿಕ ತಳಿಗಳನ್ನು ಕೂಡ ಕಲಸುಮೇಲೋಗರ ಮಾಡಿಬಿಟ್ಟರೆ ಅಕ್ಕಿಯನ್ನು ರಫ್ತು ಮಡುವವರಿಗೆ ಮರುಕಟ್ಟೆಯೇ ಇಲ್ಲದಂತಾದೀತೆಂಬ ಭಯ ಅದು.
ಈ ಎಲ್ಲ ಭಯಗಳ ನಡುವೆಯೂ ನಮ್ಮಲ್ಲಿ ಮೊನ್ಸಾಂಟೊ- ಮಹೈಕೊ ಕಂಪನಿ ಕುಲಾಂತರಿ ಭತ್ತ ಬೆಳೆಯಲು ಮುಂದಾಗಿವೆ. ೨೦೦೬ನೇ ಇಸವಿಯ ನವಂಬರಿನಲ್ಲಿ ಕೊಯಂಬತ್ತೂರು ಮತ್ತು ಪಂಜಾಬಿನ ಕರ್ನಾಲ್‌ಗಳಲ್ಲಿ ಬೆಳೆಸಿದ್ದ ಭತ್ತದ ಪೈರನ್ನು ರೈತರು ಕಿತ್ತು ಸುಟ್ಟಿದ್ದಾರೆ. ದೇಶದ ಇನ್ನೂ ಹತ್ತು ತಾಣಗಳಲ್ಲಿ ಈ ಕಂಪನಿ ಪ್ರಾಯೋಗಿಕ ಸ್ತರದಲ್ಲಿ ಕುಲಾಂತರಿ ಭತ್ತವನ್ನು ಬೆಳೆಯತೊಡಗಿದ್ದು ಬೆಂಕಿ ಹಚ್ಚುವ ಚಳವಳಿ ಅಲ್ಲ ಹಬ್ಬದಂತೆ ಬಂದೋಬಸ್ತು ಮಡಲಾಗಿತ್ತು. ಆದರೆ ಚಳವಳಿಯ ಬಿಸಿ ಈಗ ವಾಣಿಜ್ಯ ರಂಗಕ್ಕೂ ಹಬ್ಬುತ್ತಿದೆ. ಅಕ್ಕಿ ರಫ್ತು ಮಡುವ ಸಂಘಟನೆಯೂ ಕುಲಾಂತರಿ ಭತ್ತಕ್ಕೆ ವಿರೋಧ ಒಡ್ಡುತ್ತಿದೆ.
ಚೀನಾದಲ್ಲೂ ಕುಲಾಂತರಿ ಭತ್ತವನ್ನು ಕಟ್ಟುನಿಟ್ಟಾಗಿ ಸರಕಾರಿ ನಿಗಾದಲ್ಲಿ ಬೆಳೆಸಲಾಗುತ್ತಿದೆ. ಆದರೆ ರೈತರಿಗೆ ಅದನ್ನು ಬೆಳೆಸಲು ಅನುಮತಿಯನ್ನು ಈವರೆಗೂ (ಏಪ್ರಿಲ್ ೨೦೦೮) ನೀಡಿಲ್ಲ.
ಕುಲಾಂತರಿ ತಳಿಗಳು ಎಷ್ಟರಮಟ್ಟಿಗೆ ಸುರಕ್ಷಿತ ಎಂಬ ಪ್ರಶ್ನೆ ಹೇಗೂ ಇರಲಿ. ಅದಕ್ಕೆ ಉತ್ತರ ತಳಿ ವಿಜ್ಞಾನಿಗಳ ಬಳಿ ಕೂಡ ಇಲ್ಲ. ನಮ್ಮನ್ನು ಕಾಡಬೇಕಾದ ಪ್ರಶ್ನೆ ಏನೆಂದರೆ, ಈ ವಿಜ್ಞಾನಿಗಳು ಪಾಶ್ಚಾತ್ಯರ ಮೂಲ ಆಹಾರವಾದ ಗೋಧಿಯಲ್ಲಿ ಇಂಥ ಸೋ ಕಾಲ್ಡ್ ಸದ್ಗುಣಗಳನ್ನು ಏಕೆ ತುಂಬುತ್ತಿಲ್ಲ? ಭತ್ತಕ್ಕೇ ಏಕೆ ತುಂಬುತ್ತಾರೆ? ಏಕೆಂದರೆ ಅನ್ನ ಉಣ್ಣುವ ಜನರಲ್ಲಿ ಹೆಚ್ಚಿನವರೆಲ್ಲ ಏಷ್ಯನ್ನರು. ಗೋಧಿ ತಿನ್ನುವ ಜನರಿಗೆ ಹೋಲಿಸಿದರೆ ತುಸು ಕುಳ್ಳರು. ಕಪ್ಪು ಬಣ್ಣದವರು. ಅವರಲ್ಲಿ   ಇನ್ನೂ ಎತ್ತರ ಬೆಳೆಯುವ ಹಂಬಲ, ಚರ್ಮ ಬೆಳ್ಳಗಾಗಬೇಕೆಂಬ ಹಂಬಲ, ಕಣ್ಣು ಹಸಿರಾಗಬೇಕೆಂಬ ಹಂಬಲವನ್ನು ತುಂಬಿದರೆ ಅಂಥ ಅಕ್ಕಿಯ ಮಾರಾಟ ಸುಲಭವಾಗುತ್ತದೆ ತಾನೆ?
ಬೆಳ್ಳಗಿರುವುದೆಲ್ಲ ಆಕರ್ಷಕ ಎಂಬ ಯುಗದಲ್ಲಿ ನಾವಿದ್ದೇವೆ. ನಾವು ತಿನ್ನುವ ಉಪ್ಪೂ ಬೆಳ್ಳಗಿರಬೇಕು; ಬೆಲ್ಲವೂ ಬೆಳ್ಳಗಿರಬೇಕು. ಹಾಗೆಯೇ ನಮ್ಮ ಊಟದ ತಟ್ಟೆಯಲ್ಲಿನ ಅನ್ನ ಕೂಡ ಬೆಳ್ಳಗಿರಬೇಕು ಎಂದು ಬಯಸುತ್ತೇವೆ. ಕಳೆದ ಸುಮಾರು ೫೦ ಸಾವಿರ ವರ್ಷಗಳಿಂದ ಸಹಜ ಭತ್ತದ ಸಾಗುವಳಿ ಮಾಡಿಕೊಂಡು ಅದರ ಅನ್ನವನ್ನೇ ಉಣ್ಣುತ್ತಿದ್ದ ನಾವು ಇಂದು ಅಕ್ಕಿಗೆ ನಾನಾ ಬಗೆಯ ಪಾಲಿಶ್ ಕೊಟ್ಟು, ಅದರ ಸತ್ವಭರಿತ ಹೊರಗವಚವನ್ನೆಲ್ಲ ನಾಶ ಮಾಡಿ, ಬೆಳ್ಳಗಿನ, ನುಣುಪಾದ ಅಕ್ಕಿಯ ಅನ್ನವನ್ನು ಉಣ್ಣುತ್ತೇವೆ. ಅನ್ನಕ್ಕೆ ಇರುವ ಮೂಲ ರುಚಿಯನ್ನೂ ಮರೆತಿದ್ದೇವೆ; ಅದರಲ್ಲಿರುವ ಜೀವಪೋಷಕ ಸತ್ವವನ್ನೇ ಮರೆಮಾಚಿದ್ದೇವೆ. ನಾನಾ ಬಗೆಯ ಕೆಮಿಕಲ್‌ಗಳ ಸಿಂಪಡನೆ ಮಾಡಿ ಬೆಳೆಸಿದ ಭತ್ತದ ಅನ್ನವನ್ನೇ ಉಣ್ಣುತ್ತ ಹೃದ್ರೋಗ, ಕ್ಯಾನ್ಸರ್, ಮೂತ್ರಪಿಂಡ ವೈಫಲ್ಯ, ಸಂತಾನಹೀನತೆ ಮುಂತಾದ ನಾನಾ ಸಮಸ್ಯೆಗಳಿಗೆ ಸಿಕ್ಕು ತೊಳಲುತ್ತ, ಅವೆಲ್ಲವುಗಳ ಪರಿಹಾರಕ್ಕೆ ಈಗ ಮತ್ತೆ ಭತ್ತದಲ್ಲೇ ಔಷಧೀಯ ಗುಣಗಳನ್ನು ತುಂಬುವವರೆಗೆ ನಾವು ಬಂದಿದ್ದೇವೆ. ನಿಸರ್ಗದಿಂದ ದೂರ ದೂರ ಸಾಗುತ್ತಲೇ ಭತ್ತದ ಸಸ್ಯವನ್ನೂ ಲ್ಯಾಬ್‌ಗಳತ್ತ, ಫ್ಯಾಕ್ಟರಿಗಳತ್ತ ಎಳೆದು ತರುತ್ತಿದ್ದೇವೆ.
ಹೀಗಿದೆ ಭತ್ತದ ಕತೆ, ಹೀಗಿದೆ ಅಕ್ಕಿಯ ಕತೆ. ಹೀಗೆಯೇ ಸಾಗುತ್ತಿದ್ದರೆ ಇನ್ನು ಕೆಲವೇ ದಶಕಗಳಲ್ಲಿ ಭತ್ತದ ಮೂಲ ತಳಿಗಳೆಲ್ಲ ನಿಸರ್ಗದಿಂದ ಕಣ್ಮರೆಯಾಗಬಹುದು. ಅಥವಾ ಯಾರೂ ಖಾಸಗಿಯಾಗಿ ಭತ್ತವನ್ನು ಬೆಳೆಯಕೂಡದೆಂಬ ಕಾನೂನು ಬರಬಹುದು. ಅಂಥ ದಿನಗಳು ಬಾರದ ಹಾಗೆ, ಭತ್ತದ ಮೇಲಿನ ಪ್ರೀತಿ ಎಂದೂ ಬತ್ತದ ಹಾಗೆ ನಾವು ಎಚ್ಚರದಿಂದಿರುವುದು ಮೇಲಲ್ಲವೆ?
ಲೇಖಕರು : ಆನಂದತೀರ್ಥ ಪ್ಯಾಟಿ :ಶತಶೃಂಗದ ಸಾಲಿನಲ್ಲಿ… ಕೃಷಿ ಬರಹಗಳ ಸಂಕಲನ : 3. ಕೆರೆನೀರು ಸರ್ವರಿಗೂ ಸಮಪಾಲು
ದಾಮಾಷಾ :
ಕೋಲಾರ ಜಿಲ್ಲೆಯ ಈ ಊರಿನಲ್ಲಿ ಕೆರೆಯ ನೀರಿನ ಮಟ್ಟ ಕೆಳಕ್ಕೆ ಇಳಿದಾಗ ಊರವರೆಲ್ಲ ಸಭೆ ಸೇರುತ್ತಾರೆ. ಭತ್ತದ ಜಮೀನಿನ ಮರುಹಂಚಿಕೆ ನಡೆಯುತ್ತದೆ. ಕೆರೆಯಿಂದ ದೂರದಲ್ಲಿ ಇರುವ ರೈತನಿಗೆ ಕೆರೆಯ ಬಳಿಯೇ ಫಸಲು ತೆಗೆಯಲು ಅವಕಾಶ ಮಾಡಿಕೊಡಲಾಗುತ್ತದೆ. ಅಲ್ಲಿ ಮೇಲು ಕೀಳು, ಜಾತಿಭೇದ ಎಂಥದೂ ಇಲ್ಲ. ಕಷ್ಟದ ದಿನಗಳಲ್ಲಿ ಎಲ್ಲರಿಗೂ ಸಮಬಾಳು-ಸಮಪಾಲು! ಇಂಥ ಉದಾತ್ತ ಉದಾಹರಣೆ ನಿಮಗೆ ಬೇರೆಲ್ಲೂ ಸಿಗಲಿಕ್ಕಿಲ್ಲ.
ಇದು ‘ದಾಮಾಷಾ’
ಗ್ರಾಮೀಣ ಭಾಗದ ಜೀವನರೇಖೆಗಳಾಗಿರುವ ಕೆರೆಗಳು ತುಂಬಿಕೊಂಡರೆ, ಅದರ ಅಚ್ಚುಕಟ್ಟು ಪ್ರದೇಶದ ರೈತರಿಗೆ ಖುಷಿ. ಒಂದು ವೇಳೆ ಮಳೆ ಪ್ರಮಾಣ ಕಡಿಮೆಯಾಗಿ ಕೆರೆಯ ಅರ್ಧವೋ, ಕಾಲುಭಾಗವೋ ಮಾತ್ರ ನೀರಿದ್ದರೆ ಯಾರಿಗೆ ಲಾಭ? ಅಂಥ ಪರಿಸ್ಥಿತಿಯಲ್ಲಿ ಕೆರೆಯ ಹತ್ತಿರ ಜಮೀನಿರುವ ರೈತರಿಗೆ ಅದೃಷ್ಟ.
ಆದರೆ ‘ದಾಮಾಷಾ’ ಎಂಬ ವಿಧಾನ ಅಳವಡಿಸುವ ಹಳ್ಳಿಗಳಲ್ಲಿ ಎಲ್ಲರಿಗೂ ಲಾಭ…!
ಏನಿದು ‘ದಾಮಾಷಾ’?
ಸರಳವಾಗಿ ಹೇಳಬೇಕೆಂದರೆ ‘ಹಂಚಿಕೊಂಡು ಬಾಳುವುದು’. ಸಹಕಾರ, ಸೌಹಾರ್ದ, ಪ್ರಾಮಾಣಿಕತೆ, ಸಮಾನ ಹಂಚಿಕೆಗೆ ಇನ್ನೊಂದು ಹೆಸರೇ ‘ದಾಮಾಷಾ’. ಇದು ಮೂಲತಃ ಪರ್ಷಿಯನ್ ಶಬ್ದ. ದಾಮಾಸಿ, ದಾಮಸಿ ಎನ್ನುವುದೂ ಉಂಟು. ಕೋಲಾರ ಜಿಲ್ಲೆಯ ಕನಿಷ್ಠ ನಾಲ್ಕರಿಂದ ಐದು ಹಳ್ಳಿಗಳಲ್ಲಿ ಈಗಲೂ ಈ ಪದ್ಧತಿ ಅನುಸರಿಸುತ್ತಾರೆ.
ಏನಂದಿರಿ? ಈಗಿನ ಕಾಲದಲ್ಲಿ ಎಲ್ಲಾದರೂ ಇದು ಸಾಧ್ಯ ಇದೆಯೆ? ಪ್ರಾಮಾಣಿಕತೆ, ಸರ್ವರಲ್ಲೂ ಸಮಭಾವ, ಜಾತ್ಯತೀತ ಮನೋಭಾವ ಇವೆಲ್ಲ ವೇದಿಕೆಯ ಮೇಲಿನ ಭಾಷಣಗಳಲ್ಲಿ ಮಾತ್ರ ಕಾಣುತ್ತೇವೆ. ನಿಜಕ್ಕೂ ಕೋಲಾರ ಜಿಲ್ಲೆಯಲ್ಲಿ ಇಂದಿಗೂ ಇದು ಕಾಣಬರುತ್ತಿದೆಯೆ?
ಹೌದು, ಬೋಡಂಪಲ್ಲಿಗೆ ಬನ್ನಿ.
ಚಿಂತಾಮಣಿ ತಾಲ್ಲೂಕಿನ ಚಿಕ್ಕ ಗ್ರಾಮ ಬೋಡಂಪಲ್ಲಿ. ಇದರ ಪಕ್ಕದಲ್ಲಿದೆ ‘ದೊಡ್ಡಕೆರೆ’.  55 ಎಕರೆ ವಿಸ್ತೀರ್ಣವ್ದಿದು ಸುಮಾರು 80 ಎಕರೆಗೆ ನೀರಾವರಿ ಸೌಲಭ್ಯ ಒದಗಿಸುತ್ತದೆ. 30 ಎಕರೆಯಿರುವ ಪಕ್ಕದ ಚಿಕ್ಕಕೆರೆ 50 ಎಕರೆಗೆ ನೀರು ನೀಡುತ್ತದೆ. ಬೋಡಂಪಲ್ಲಿಯಲ್ಲಿ 225 ಹಾಗೂ ಚನ್ನರಾಯನಹಳ್ಳಿಯಲ್ಲಿ 120 ಕುಟುಂಬಗಳಿದ್ದು ಎರಡೂ ಗ್ರಾಮದ ಶೇ 75ರಷ್ಟು ಜನರಿಗೆ ಜಮೀನು ಇದೆ.
ಕೆರೆಯಲ್ಲಿ ನೀರಿನ ಪ್ರಮಾಣ ಕಡಿಮೆಯಿದ್ದ ಸಂದರ್ಭದಲ್ಲಿ ‘ದಾಮಾಷಾ’ ನಡೆಯುತ್ತದೆ. ಅಚ್ಚುಕಟ್ಟು ವ್ಯಾಪ್ತಿಯ ಎಲ್ಲರೂ ಬೆಳೆ ಪಡೆಯಬೇಕು ಎಂಬುದು ಇದರ ಉದ್ದೇಶ. ಅದರ ಹಂತಗಳು ಹೀಗಿವೆ.
ಮಳೆಗಾಲ ಮುಗಿದು ‘ಇನ್ನು ನೀರು ಸಿಗುವುದು ಇಷ್ಟು’ ಎಂದು ಖಚಿತವಾದ ಮೇಲೆ ಊರಿನಲ್ಲಿ ಡಂಗುರ ಸಾರಲಾಗುತ್ತದೆ. ಪ್ರಮುಖರು, ರೈತರು ಒಂದೆಡೆ ಸಭೆ ಸೇರಿ ಕೆರೆಯ ನೀರನ್ನು ಎಷ್ಟು ಜಮೀನಿಗೆ ಬಳಸಬಹುದು ಎಂಬ ಬಗ್ಗೆ ನಿರ್ಧಾರ ತೆಗೆದುಕೊಳ್ಳುತ್ತಾರೆ. ನಂತರ ಆ ಜಮೀನನ್ನು ಹಂಚುವ ಕೆಲಸ. ಊರಿನ ಮುಖ್ಯಸ್ಥನೊಬ್ಬನಿಗೆ ಇದರ ಜವಾಬ್ದಾರಿ ವಹಿಸಲಾಗುತ್ತದೆ. ಅಚ್ಚುಕಟ್ಟು ವ್ಯಾಪ್ತಿಯ ಎಲ್ಲ ರೈತರ ಜಮೀನಿನ ಪಹಣಿ ಪತ್ರ ಗಮನಿಸುವ ಮುಖ್ಯಸ್ಥ, ಅವರಿಗೆ ಪಾಲು ನೀಡುತ್ತಾನೆ.
ಉದಾಹರಣೆಗೆ ಬೋಡಂಪಲ್ಲಿ ಕೆರೆಯ 80 ಎಕರೆಯಲ್ಲಿ ಕೇವಲ 40 ಎಕರೆಗೆ (ಅಂದರೆ ಅರ್ಧ ಭಾಗಕ್ಕೆ) ಮಾತ್ರ ಈ ಬಾರಿ ನೀರು ಸಿಗಬಹುದು ಎಂದರೆ, ಸಹಜವಾಗಿ ಆ ನೀರು ಕೆರೆಯ ಬಳಿ ಇದ್ದ ಜಮೀನಿಗೇ ಸಿಗುತ್ತದೆ. ಆ ಭೂಮಿಯನ್ನೇ ಊರಿನ ಎಲ್ಲ ರೈತರಿಗೆ ಅಲ್ಲಿ ವಿತರಿಸಲಾಗುತ್ತದೆ. ಆ ಬೆಳೆ ತೆಗೆಯುವ ಮಟ್ಟಿಗೆ ಆ ಜಮೀನಿಗೆ ಎಲ್ಲರೂ ಮಾಲಿಕರು. ಅದು ಊರಿನ ಸಾಮೂಹಿಕ ಆಸ್ತಿ ಆಗುತ್ತದೆ! ‘ಅದು ನನ್ನ ಜಮೀನು. ನಾನೇಕೆ ಅದನ್ನು ಬೇರೆಯವರಿಗೆ ಬಿಟ್ಟು ಕೊಡಬೇಕು?’ ಎಂಬ ಮಾತು ಬರುವುದೇ ಇಲ್ಲ. ಆತನ ಜಮೀನಿನಲ್ಲೇ ಇಲ್ಲಿ ಈತನಿಗೂ ಪಾಲು ನೀಡಲಾಗುತ್ತದೆ.
ಕೆರೆಯಿಂದ ದೂರವಿರುವ ರೈತನಿಗೆ ‘ನನಗೆ ನೀರು ಸಿಗುವುದಿಲ್ಲ’ ಎಂಬ ಕೊರತೆ ಕಾಡದು. ಏಕೆಂದರೆ ಆತನಿಗೆ ಸಹ ಇಲ್ಲೇ ಸ್ಥಳ ಕೊಡಲಾಗುತ್ತದೆ.
ಇನ್ನೊಂದು ಕುತೂಹಲದ ಸಂಗತಿ ಎಂದರೆ, ಎಷ್ಟೇ ಕಡಿಮೆ ಜಮೀನಿದ್ದರೂ ಹಂಚಿಕೆಯ ಅನುಪಾತಕ್ಕೆ ತಕ್ಕಂತೆ ಪ್ರತಿ ರೈತನಿಗೂ ಇಲ್ಲಿ ಜಾಗ ಒದಗಿಸಲಾಗುತ್ತದೆ. ಹೀಗಾಗಿಯೇ ನಾಲ್ಕು ಗುಂಟೆ (0.1 ಎಕರೆ)ಯ ಕೃಷಿಕನಿಗೂ ಎರಡು ಗುಂಟೆಯಲ್ಲಿ ಬೆಳೆ ತೆಗೆಯುವ ಅವಕಾಶ.
ಎಲ್ಲ ರೈತರಿಗೆ ಜಮೀನು ವಿತರಿಸಿದ ಬಳಿಕ, ‘ನೀರುಗಂಟಿ’ಯ ಕೆಲಸ ಆರಂಭವಾಗುತ್ತದೆ. ಭತ್ತವನ್ನೇ ಬೆಳೆಯುವ ಕಾರಣ, ನಿಗದಿತವಾಗಿ ಎಲ್ಲರ ಜಮೀನಿಗೂ ನೀರು ಹರಿಸುತ್ತ ಬೆಳೆ ರಕ್ಷಿಸುವುದು ಆತನ ಕೆಲಸ. ಬೆಳೆ ಕೊಯ್ಲು ಆದ ಬಳಿಕ ನೀರುಗಂಟಿಯ ಕೆಲಸಕ್ಕೆ ಪ್ರತಿ ರೈತನೂ ಒಂದು ಭಾಗ ಭತ್ತ ನೀಡುತ್ತಾನೆ.
ಅನಾದಿಕಾಲದ ಅನುಪಮ ಪದ್ಧತಿ
ಸಿಗುವ ಅಲ್ಪ ನೀರಿನಲ್ಲೇ ಒಗ್ಗಟ್ಟಿನೊಂದಿಗೆ ಸಾಂಪ್ರದಾಯಿಕ ವಿಧಾನದಿಂದ ಎಲ್ಲರೂ ಬೆಳೆ ತೆಗೆಯುವ ಅದ್ವಿತೀಯ ಪದ್ಧತಿಯಿದು. ಸಹಕಾರ-ಹಂಚಿಕೆಗೆ ಉತ್ಕೃಷ್ಟ ನಿದರ್ಶನವಾಗಿರುವ ‘ದಾಮಾಷಾ’ ಯಾವತ್ತು ಆರಂಭವಾಯಿತು ಎಂಬ ಬಗ್ಗೆ ಸ್ಪಷ್ಟವಾದ ದಾಖಲೆಗಳು ಇಲ್ಲ. ಬೋಡಂಪಲ್ಲಿಯಲ್ಲಿ ‘ದಾಮಾಷಾ’ದ ಜವಾಬ್ದಾರಿ ಹೊತ್ತ ಬಿ.ವಿ. ಆಂಜನಪ್ಪ 1965ರಿಂದ ಈಚೆಗೆ ಈ ಕೆಲಸ ನಿರ್ವಹಿಸುತ್ತಿದ್ದಾರೆ. ನಲವತ್ತು ವರ್ಷಗಳ ಸಮಯದಲ್ಲಿ ಅನೇಕ ಬಾರಿ ‘ದಾಮಾಷಾ’ವನ್ನು ನಿರ್ದೇಶಿಸಿದ ಅನುಭವ ಅವರದು.
ನೀರಿನ ಅಭಾವವೇ ಇಂಥ ಪದ್ಧತಿ ಉಳಿದುಕೊಂಡು ಬರಲು ಕಾರಣ ಎಂದು ಆಂಜನಪ್ಪ ಹೇಳುತ್ತಾರೆ. ‘‘ಇದು ಕಾನೂನು ಬದ್ಧವೇನಲ್ಲ; ಇಲ್ಲಿ ಜಾತಿ-ಭೇದ ಇಲ್ಲ. ‘ದಾಮಾಷಾ’ ಹಾಕಿದ ಮೇಲೆ ಬೆಳೆ ಕೈಗೆ ಬಂದೇ ಬರುತ್ತದೆ. ಹೀಗಾಗಿ ಕೆರೆಯಲ್ಲಿ ಎಷ್ಟೇ ನೀರಿದ್ದರೂ ಎಲ್ಲರಿಗೂ ಭತ್ತ ಸಿಗುತ್ತದೆ. ಒಮ್ಮೊಮ್ಮೆ ಶೇಕಡ 10ರಷ್ಟು ಕೆರೆ ತುಂಬಿದ್ದರೂ ಅಷ್ಟನ್ನೇ ಹಂಚಿಕೊಂಡು ಬೆಳೆ ತೆಗೆದ್ದಿದೇವೆ’ ಎಂದು ಹಲವು ಅಚ್ಚರಿಯ ಮಾಹಿತಿಯನ್ನು ಅವರು ಮುಂದಿಡುತ್ತಾರೆ.
ನೀರುಗಂಟಿಯ ನಿರಂತರ ಕೆಲಸ
ದೊಡ್ಡಕೆರೆಯಿಂದ ನಿಗದಿತವಾಗಿ ನೀರು ಹಾಯಿಸುವ ‘ನೀರುಗಂಟಿ’ ಬಿ.ಎನ್. ವೆಂಕಟರಾಯಪ್ಪ ಅವರಿಗೆ ತಮ್ಮ ಕೆಲಸದ ಬಗ್ಗೆ ಹೆಮ್ಮೆ: ‘‘ಸಸಿ ನಾಟಿಯಿಂದ ಹಿಡಿದು ಕೊಯ್ಲಿನವರೆಗೆ ಎಲ್ಲರಿಗೂ ನಾನೇ ಅಲ್ವಾ ನೀರು ಕೊಡೋದು? ಹಾಗಾಗಿ ಮೂರೂವರೆ ತಿಂಗಳು ಇಲ್ಲೇ ಇ್ದದುಬಿಡ್ತೇನೆ. ‘ನನ್ನ ಬೆಳೆಗ್ಯಾಕೆ ನೀರು ಹಾಯ್ಸಿಲ್ಲ?’ ಅಂತ ಕೆಲವರು ಕೋಪ ಮಾಡ್ತಾರೆ. ನಾನು ಅವರ್ನೆಲ್ಲ ಸಮಾಧಾನ ಮಾಡ್ಬೇಕು’’.
‘ದಾಮಾಷಾ’ ಒಮ್ಮೆಯೂ ವಿಫಲವಾಗಿಲ್ಲವೇ?
‘ಒಮ್ಮೆ ಮಾತ್ರ’ ಎಂದು ಆಂಜನಪ್ಪ ನೆನಪಿಸಿಕೊಳ್ಳುತ್ತಾರೆ. ‘‘20 ವರ್ಷಗಳ ಹಿಂದೆ ಮಳೆ ತೀರ ಕಡಿಮೆಯಾಗಿತ್ತು. ಕೆರೆಯಲ್ಲಿ ನೀರೂ ಕಡಿಮೆ. ಆದರೆ ಒಬ್ಬ ರೈತ ಮಾತ್ರ ‘ನನ್ನ ಜಮೀನು ದಾಮಾಷಾಕ್ಕೆ ಕೊಡೋಲ್ಲ’ ಅಂತ ಹೇಳಿ ತಾನೇ ನೀರು ಹರಿಸಿಕೊಂಡ. ವಿಧಿಯಿಲ್ಲದೇ ಉಳಿದವರು ಬಿತ್ತನೆ ಮಾಡಿದರು. ಆದರೆ ಅವರಿಗೆಲ್ಲ ಸರಿಯಾಗಿ ನೀರು ದೊರಕದೇ ಬೆಳೆ ಒಣಗಿಹೋಯಿತು. ಇದನ್ನು ನೋಡಿ ಆ ರೈತನ ಮನಸ್ಸು ಬದಲಾಯಿತು. ಮತ್ತೆಂದೂ ಆ ರೀತಿ ನಡೆಯಲಿಲ್ಲ’’.
ಇದರಲ್ಲಿ ಯಾರದೂ ಒತ್ತಾಯವಿಲ್ಲ. ಜನರೇ ಒಂದಾಗಿ ನಿರ್ಧರಿಸುತ್ತಾರೆ. ನನ್ನಂತೆ ಅವನು, ಅವನಂತೆ ನಾನು ಎಂಬ ಮಾತನ್ನು ನೀವು ಇಲ್ಲಿ ಕಾಣಬಹುದು ಎಂದು ಗ್ರಾಮದ ನಿವೃತ್ತ ಶಿಕ್ಷಕ ಶ್ರೀರಂಗಾಚಾರ್ಯ ಹೆಮ್ಮೆಯಿಂದ ನುಡಿಯುತ್ತಾರೆ.
‘ದಾಮಾಷಾ’ಗೆ ಭೂಮಿ ಹಂಚುವಾಗ ಗ್ರಾಮದ ಎಲ್ಲರೂ ಬರಬೇಕೆಂದು ಸಾರುತ್ತಾರೆ. ಆದರೆ ಸಾಕಷ್ಟು ಜನ ಬರುವುದಿಲ್ಲ. ಅದು ಅಸಮಾಧಾನವಾಗಲಿ, ನಿರಾಸಕ್ತಿಯಾಗಲಿ ಅಲ್ಲ; ಪ್ರಮುಖರ ತೀರ್ಮಾನದ ಮೇಲೆ ಅವರು ಇಟ್ಟಿರುವ ನಂಬಿಕೆ.
ಕೋಲಾರದ ಜಲ ಸಂವರ್ಧನೆ ಯೋಜನೆ ಸಂಘದ ಜಿಲ್ಲಾ ಸಾಮಾಜಿಕ ತಜ್ಞ ಎ.ಎಂ. ವೀರೇಶ್ ಅವರು, ಜಿಲ್ಲೆಯಲ್ಲಿ ಈ ಪದ್ಧತಿ ಅನುಸರಿಸುವ ಅನೇಕ ಹಳ್ಳಿಗಳನ್ನು ಪತ್ತೆಹಚ್ಚಿದ್ದಾರೆ. ‘ಮುಳಬಾಗಿಲು ತಾಲ್ಲೂಕಿನ ಬಾಳಸಂದ್ರದಲ್ಲಿ ಸಹ ಈ ವಿಧಾನ ಇದೆ. ಆದರೆ ಅದಕ್ಕೆ ‘ದಾಮಾಷಾ’ ಎಂಬ ಹೆಸರಿದೆ  ಎಂಬುದು ಮಾತ್ರ ಅಲ್ಲಿನ ಜನಕ್ಕೆ ಗೊತ್ತಿಲ್ಲ. ಇನ್ನೊಂದು ವಿಶೇಷವೆಂದರೆ ಹೊರಗಿನಿಂದ ಬಂದು ಇಲ್ಲಿ ನೆಲೆಸುವವರಿಗೂ ಭೂಮಿ ನೀಡಲಾಗುತ್ತದೆ’ ಎಂದು ಅವರು ಹೇಳುತ್ತಾರೆ. ಅಂದರೆ ಶಾಲಾ ಶಿಕ್ಷಕನೊಬ್ಬ ಇಲ್ಲಿಗೆ ವರ್ಗವಾಗಿ ಬಂದರೆ ಆತನಿಗೂ ದಾಮಾಷಾದಲ್ಲಿ ಪಾಲು ಸಿಗುತ್ತದೆ!
ಜಗತ್ತೇ ಒಂದು ಹಳ್ಳಿಯಾಗುತ್ತಿರುವಾಗ. ಕೋಲಾರದ ಸಣ್ಣ ಹಳ್ಳಿಗಳ ಇಂಥ ಸಾಂಪ್ರದಾಯಿಕ ಪದ್ಧತಿ ಎಷ್ಟು ದಿನ ಉಳಿದೀತು? ಗ್ರಾಮಕ್ಕೆ ಟಿವಿ, ಫೋನ್, ಬಸ್ ಸಂಚಾರ ಬಂದ ತಕ್ಷಣವೇ ರಾಜಕೀಯ ಕೂಡ ಅದರೊಂದಿಗೆ ಬರುತ್ತದೆ. ಈ ಅಪಾಯವನ್ನು ಈಗಲೇ ಗ್ರಹಿಸಿಕೊಂಡರೆ, ಅದನ್ನು ನಿವಾರಿಸಿಕೊಂಡರೆ, ಸಹಕಾರ ಚಳವಳಿ ತತ್ವಗಳಿಗೆ ಬೋಡಂಪಲ್ಲಿ ಎಂದೆಂದೂ ಮಾದರಿಯಾದೀತು.
‘ವಸುಧೈವ ಕುಟುಂಬಕಂ’ ತತ್ವಕ್ಕೊಂದು ಜೀವಂತ ಸಾಕ್ಷಿ ಮುಂದಿನ ಪೀಳಿಗೆಗೂ ದಕ್ಕೀತು.
(ಕರ್ನಾಟಕ ದರ್ಶನ- ಮಾರ್ಚ್ 17, 2005)

